
	“УЛСЫН ХЭВЛЭЛИЙН ГАЗАР” Улаанбаатар хот 1956 онд хэвлэсэн номыг 

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЛУВСАНДАШИЙН БАДАРЧ

	Лувсандашийн Бадарч 1919 төржээ.

	1937 онд багшийн сургуульд сурч байхдаа Утга зохиол сонирхож, 1945 онд «Дуламын хүлээсэн захидал» гэдэг хошин өгүүллэг анх удаа бичиж «Үнэн» сонинд хэвлүүлэв.

	Бадарч ер нь гол төлөв үргэлжилсэн үгийн богино хэлбэрийн зохиол бичдэгээс гадна мөн шог найруулал, ёгт үлгэр зэрэг шог хошин санаагаар нэлээд зохиол бичжээ. Түүний бичсэн "Хүжийн гал", "Октябрын туяа", "Баатарлаг явдал", "Авхайн морь", "Мундаг Сандаг" зэрэг өгүүллэг, «Нюрнбергийн цалам» гэдэг шүлэг, «Самурайн шинэ эзэд» гэдэг шог найруулал нь уншигч олонд үнэлэгддэг юм.

	Түүний бичсэн «Хүжийн гал», «Авхайн морь», «Баримт» гэдэг өгүүллэгүүд нь Зөвлөлтийн хэвлэлд гарчээ.


ӨГҮҮЛЛЭГ



	

ДУРСГАЛТ ЗУРАГ

	 

	«Хангай» нэгдлийнхэн сайхан улаан булан байгуулаад, саяхан нээж, баяр ёслол хийжээ.

	Тэр ёслолыг тохиолдуулан, нэгдлийн гишүүн өвгөн Хас, улаан буландаа нэг дурсгалт зургийг бэлэглэсэн байв. Энэ нь Ленин багшийн зураг юм.

	Зургийн хүрэн зандан жааз нь их ур хөдөлмөрөөр бүтсэн нарийн сийлбэртэй ажээ. Хас гуай хэдэн жилийн турш, ажил төрлийнхөө зав чөлөөгөөр оролдож байж энэ жаазыг урласан юм гэдэг.

	Хас гуайн олон удаагийн яриа хөөрөөнөөс, нэгдлийнхэн энэ зургийн учир түүхийг сайн мэддэг болсон байв.

	Хас гуайтай уулзаж тэр зургийн тухай сонирхвол, үг цөөнтэй тэр ягжгар өвгөн, дурсгалт зургийнхаа тухай товчхон ярьж өгсөн юм. Хас гуайн ярьсан нь:

	— Хорин хоёр (1932) оны хавар юм сан... Тэр орой сумын төв их хөл хөгжөөнтэй байж билээ. Энэ нь майн баярын урьд орой байлаа. Сумын захиргаа, сургууль, хоршоо, эмнэлэг цөмөөрөө туг лоозонгоор чимэглэгдээд, сургууль дээр баярын хурал болж байв.

	Тэгэхэд би одоогоо бодвол залуу, дөч хүрч л явсан юм сан. Хоршооны хар ажилчин, манаач ийм хоёр ажил хийж байлаа. Тэр орой манаатай байсан юм.

	Баярын хурлын дараа үдэшлэг эхлээд цаг шахуу болж байтал муу хэл мэдээ ирлээ. Манай зүүн залгаа суманд эсэргүү лам нарын хөдөлгөөн гараад, тэр босогчдын зарим нь манайхан руу хөдөлсөн гэнэ. Түүнийг хэлэх гэж залгаа сумаас морьтой хүн довтлон ирсэн байжээ.

	Үдэшлэг ч дороо тараад, манай хоршооныхон хоршоон дээрээ цуглацгаалаа. Тэр үед хоршооны дарга Чадраа гэдэг залуу эр байсан юм. Золбоотой ч эр юм сан.

	— За Хас гуай минь та хоршоогоо манаад үлдэх болно. Бид намын үүрийн нарийн бичгийн даргын эмхэлж байгаа отрядтай нийлж тосон байлдана. За та тун сэрэмжтэй хашир хөдөлнө шүү дээ, гэж Чадраа дарга маань хэллээ.

	За тэгээд манайхан агуулахыг онгойлгож, зарагдаагүй байсан ангийн буунуудыг бүх сумтай нь гаргаж авлаа. Тэднийг шинэ бууны тос цэвэрлэж байх хооронд би гэртээ түргэн харьж өөрийн буу, сумаа авчирсан юм сан. Тэд ч буу шуугаа аваад захиргаа руу явцгаалаа. Би ч ганцаараа үлдлээ дээ. Манай хоршоо бусдаасаа нэлээд онцгойдуу зүүн урьд нь байсан юм. Тун ч аягүй санагдаж байлаа. За тэгээд, тэр эсэргүүнүүдийг юу юугүй ороод ирвэл, хаана байгаад яаж тулалдах вэ гэж бодож төлөвлөж гарлаа. Хашааны хаалгыг янгинатал түгжээд, хашаанд ил хураалттай байсан шуудайтай гурилыг янзалж нэг байр, хураалттай түлээн дээр нэг байр засаад, байшин дээрээ гарч, тал бүр тийшээ хараатай нэг газар байрлаж авлаа. Харанхуйд юу ч үзэгдэх биш. Нөгөөдүүл маань захиргаан дээр бужигнаж, бужигнаж л зүүн хөтөл рүү хөдөлцгөөх шиг болов. Тэнд л тосож тулалдах нь бололтой.

	Ингээд нэг хэсэг таг чиг, анир чимээгүй байснаа, гэнэт буу пижгэнээд явчихлаа... Тэнд сүрхий буудалцаж байв.

	Дайсны хүчийг манайхан лав цаг илүү тогтоож чадсан юм. Гэтэл баруун хойшоо нохой шуугиад, буу нажигнаад явчхав. Дайсан хойгуур тойрч ар хударгаар орчихжээ.

	Муухай хашхиралдсан, морьтой хүмүүс баруун хойноос цөмрөн орж ирлээ. За одоо үзэлцэх цаг ч боллоо доо! Тэдний зарим нь сумын захиргаа руу, зарим нь сургууль руу давхилдаж, манай хоршоог чиглээд таван морьтон айсуй. Хамгийн түрүүнийхийг нь буудаад тавьчихлаа. Ашгүй тусчих шиг боллоо. Дараагийн хоёрыг нь аваад тавьчихсан чинь цаад хоёр нь дороо эргээд сургуулийн цаана ормогц эргээд над руу гал нээж гарах нь тэр. Би байраа өөрчлөөд тэдний дахин давшихыг хүлээлээ. Тэгтэл ч дайсан явгалаад баруун, хойд хоёр талаас мөлхөж ирлээ. Ээ дээ тэгж байхад нэг хөнгөн пулемёт байсан бол сайхан арчихаар байсан юм. Яая гэх вэ? Тэднийг тулж иртэл нь би арваад буудаж амжсан юм даг. Тэгээд би байшин дээрээс бууж шуудайтай гурилуудынхаа дунд орж авлаа. Манай хоршооны байшингийн хаалга цонхнууд нь бүгдээрээ хашааныхаа дотор талд байсан нь надад ашигтай болсон юм. Хоршоог талах гэж хашаа руу өнгийсөн бүхнийг нь би нам буудаад байлаа. Сүүлдээ дайснууд хашаа руу зүрхэлж өнгийхөө болих шиг боллоо. Гэтэл миний сум ч дуусчихсан шиг байв. Тэгтэл дайснууд байшингийн араас гал тавьжээ. Удсан ч үгүй дүнзэн байшин араасаа шатаж эхэллээ. Би хоёр бууныхаа замгийг салгаж газар булаад, хоршооныхоо конторт орлоо.

	Тэнд Ленин багшийн зураг хадаатай байдаг байсан, түүний дор «Хоршоо бол эв хамтад хүрэх дардан зам мөн» (Ленин) гэсэн үг бичээстэй байдаг байв. Харанхуйд тэр бүхэн харагдахгүй байсан боловч би туургыг тэмтэрч тэр зургийг буулгаж ирээд, Лениний зургийг том жаазнаас нь авлаа. Тэгээд бүсээ тайлж байж, тэр зургийг нугалж хугалахгүйн тул цээжээ ороосон маягтай эвтэйхэн өвөртлөөд бүсээ бүсэлж гадагш гарлаа. Галын дөл байшингийн тал бүрээс нь өрвөлзөж, өдөр шиг гэрэлтэй болсон байлаа. Сүүдэр дагаж мяраасаар би хашааны хаалганы хавьд хүрээд нуугдав. Тэгтэл дайснууд хашааны хаалгыг хүчлэн түлхсээр нээгээд хоршооны юмыг дээрэмдэх гэж ухаан жолоогүй гүйлдэн, шатаж байгаа байшингийн цонх хаалгыг эвдэж гарлаа. Энэ самбаанд би хашаанаас сэмхэн гарч, тэдний тушаатай орхисон морьдын нэгийг авч унаад тэр чигээрээ зугтлаа. Буу ч тас хийгээд миний хойноос хэдэн хүн мордож байх нь харагдав.

	Гай болоход надад эцсэн муу морь таараад, дорхноо тэдэнд баригдчихлаа. Төд намайг хоршооны хашаанд аваачаад, 

	— Өнөөх айхавтар бууддаг новш чинь энэ мөн гэлцэж, 

	— Буу чинь хаана байна. Сум чинь аль вэ? Намын гишүүн үү? гээд л байцааж гарлаа.

	— Надад халимаг ч байхгүй, буу ч байхгүй гэсэн чинь, 

	— Аа тийм бий хө! Наадахыгаа нэгж гэж нэг лам хашхирлаа. Тэд намайг нэгжээд, Лениний зургаас өөр юм олсонгүй.

	— Харав уу Лениний зураг байна гэж нэг нь хэлэхэд, 

	— Улааны гайгүй нохойд тэмдгийг нь зүү! гэж өнөөх лам хашхирав.

	Тэгээд надад тэмдэг зүүх юм боллоо. Миний дөрвөн мөчийг дөрвөн хүн дараад, хэнхдэгийг минь ярж, хутгаар цээжийг минь зүсэж эхэллээ. Тэр хооронд миний ухаан балартаад дорхноо сэргэсэн байлаа. Тэд миний цээж дээр таван хошуу сийлээд, инээлдэн хөөрцгөөж байсан юм. Хэрэг ингээд шувтарсангүй. Хувилгаан багшид хүргэж өгнө гээд, намайг гурван хүн чирч, нэг лам, Лениний зургийг бариад хувилгаан гэгч дээр аваачлаа. Хувилгаан гэгч нэг бүдүүн лам нь сумын төвийнхнийг халимагтай халимаггүйгээр нь ялгаж хоёр хуваагаад, галзуурсан юм шиг аашилж байв. Түймрийн галын гэрэлд манайхны таньдаг хүмүүс миний тамлагдсаныг үзээд зүрх шимшрэн зогсоцгоож байв. Бүдүүн лам, 

	— Маргааш та нар майнхаа баярыг хийнэ гэж бодож байна уу? Цөмийг чинь маргааш шөрмөсөлнө гэж хашхирч байв.

	— Хоршооны өнөөх айхавтар бууддаг манаачийг авчирлаа. Энэ муу бас морь булааж унаад, энэ зургийг өвөртлөөд зугтаж байхгүй юу гэж тэдний нэг нь хувилгаанд айлтгав. Хувилгаан лам, Лениний зургийг авч над харуулаад, 

	— Энэ чинь хэний зураг вэ? хө, чиний багшийн зураг уу? гэж шүдээ хавиран асуув.

	Бие минь жигтэйхэн суларч байсан боловч, би тэдний өмнө сөгдөхгүйг хичээн, 

	— Тийм ээ! Бүх ард түмний багш Лениний зураг гэж хэллээ.

	— Дуу! Тэр үгээ орхи! гэж лам чарлав. Би яавал ч яаг гэж бодоод, 

	— Бүх ард түмний багш Ленин! Монголын ард түмэн бидний ганцхан зөв замыг Ленин багш зааж өгсөн юм! Ленин багш! гэж би хамаг чадлаа шавхан хашхирч орхилоо.

	— Аяд! Дуугаа тат! гэж тэр лам цухалдан чарлаад, — Үүний зүрхийг сугал! гэж нэмж хэллээ.

	Цусыг нь холь! Зүрхийг сугал!

	— Тэр зургийг нь ураад хая! гэж хэдэн лам бас хашхиралдав. Гэтэл, 

	— Байг наад зургаа нааш аль! гэж баригдсан хүмүүсийн дундаас Чадраа хашхираад бүдүүн, ламын урд ухасхийн хүрсэн байлаа. Түүний гарт байсан жижиг бууг хувилгаан лам хяламхийж хармагц хашхирах гэж үрчийхтэй нь зэрэг буу тас хийж, халзан толгой нь салгалан чичрээд, барьж байсан зургаа алдаж эвхрэн уналаа. Энэ хооронд Чадраа, хувилгааны нэг дагуулыг буудаж амжихад нөгөө нэг лам нь Чадрааг буудлаа. Чадраа газар хэвтэж байсан зургийг авах гэж сарвайгаад чадалгүй тэр зургийг биеэр халхлан унав. Өнөө лам Чадраагийн дороос зургийг авах гэж ухасхийхтэй зэрэг, сургуулийн нэг залуу багш тэр ламыг барьж авлаа.

	— Хөдөлье! хөдөлье, гэж хүмүүс хашхиралдан, хоёр талаас гар хөдөлж орилох бархирах аймшигтай дуу чимээ дэгдэв. Шатаж байсан байшингийн нуруу мод энэ чимээнээс цочсон юм шиг гэнэт нурж, галын дөл нам хийгээд, хар утаа нь улам өтгөрөн баагьж, орчин тойрон хав харанхуй боллоо. Харанхуйд цохилцох бөглүү чимээ, буу пижгэнэх, хараах хашхирах дуу учир замбараагаа алдаж, хүний өөрийнхийг ялгахад бэрхтэй аймшигт тулалдаан боллоо. Энэ үеэр миний толгой эргэж ухаан балартсан байжээ.

	Гэгээд би, маргааш нь майн баярын өглөө ухаан орсон юм. Гэхдээ гэртээ ч биш цэргийн эмнэлгийн майханд хэвтэж байлаа. Миний дэргэд цэргийн эмч, бас эхнэр, хүү хоёр минь сууж байв. Шарх минь боолттой, өвдөх нь жаал гайгүй болсон байх шиг.

	— Аав аа! Майн баяр болж байна, гэж бага хүүгээ хэлэхээр нь чагнасан чинь нээрэн цэргийн хөгжим нижигнэн цуурайтах нь сонстож билээ. Хар дарсан зүүд шиг шөнийн явдлыг бодоод, 

	— Энэ чинь юу болж байна, гэж асуухад минь, 

	— Майн баяр болж байна! Манай цэрэг ирээд өнөөх эсэргүү нарыг бариад авсан шүү гэж эхнэр маань хэллээ.

	— Баяраа хаана хийж байгаа вэ? гэж асуухад минь

	— Сургуулийн байшингийн өмнөх талбай дээр... шөнө хамаг юм сүйджээ. Тэгээд Ленин багшийн өнөөх зургийг чинь том улаан даавуун дээр хадаж чимэглээд түүнийхээ өмнө баяраа хийж байна. Баяр дээр манайхнаас гадна, цэргийн ангиуд оролцоод нижгэр сайхан юм болж байна, гэж эхнэрийнхээ баяр хөөр болон ярихыг сонсоод хөөрсөндөө хэлэх үгээ олохгүй, дэмий л

	— За болох нь тэр гэлээ. Гэхэд цэргийн эмч миний магнай дээр дарж үзээд, 

	— Та сэтгэлээ их хөдөлгөсний хэрэггүй, бие чинь тийм ч сайнгүй л байна гэж билээ. 

	Би эсэргүү нарын тамлалыг тэсвэрлэж чадсан боловч, зүй ёсоор ундарч байгаа сэтгэлийн хөдөлгөөнөө барьж яасан ч чадахгүй байлаа. Хөгжим хангинаад цэргүүдийн ура хийх сүрлэг дуу цуурайтаж байлаа. Ленин багшийн заасан замаар мандан давшиж байгаа ард түмний хөгжлийг саатуулж чадах хүч хаана ч байхгүй юм. Манай хувьсгалт ёс төр ямар их сүр жавхлантай юм бэ? гэж бодоход минь, би тэр баярт оролцож чадахгүй байгаа биш, харин тэр баяр миний зүрх сэтгэлийн дотор болж байгаа юм шиг санагдаад, Ленин багшийн жавхлант дүрийн өмнүүр цэргийн цуваанууд ура цуурайтуулан өнгөрч байгаа нь нүдэнд үзэгдэж байх шиг болж байж билээ.

	Тэр цагаас хойш олон жил өнгөрлөө. Манай орон их Зөвлөлт улсынхаа тусламж, нам засгийнхаа удирдлагаар зүйрлэшгүй хөгжиж, Ленин багшийнхаа заасан замаар гуйвшгүй давшиж байна, гээд өвгөн яриагаа дуусгалаа.

	Дурсгалт зургийн учир ийм юм.


БАЯРЫН ХУНДАГА

	 

	1921 оны зуны урьхан амьсгалт нэг өдөр, Наа вангийн хошуунд их хэрэг эхэлжээ.

	Булгийн хийдийн зүүн өмнөхөн, хошуу тамгын газар байлаа. Тэр тамгын газрыг чиглэн гурван морьтой хүн довтлон айсуй нь ардын засгийн газрын төлөөлөгчид байжээ. Төлөөлөгчид, хошуу тамгын газрын өмнүүр өнгөрч, хийдийн хаяа сахисан борчуулын хэдэн хар гэрт хүрч буудаллав.

	Төлөөлөгчдийн дарга нь дөч орчим настай, малчин байрын хүн, ардын намын гишүүн ажээ.

	Тэдний ирсэн өдрөөс борчуулын хар гэрүүдээс баяр хөөрийн авиа улам ч жавхлантай сонстох боллоо. Маргааш, нөгөөдрөөс нь хийдийн мөргөлчид, ойр хавийн малчид энд ирдэг болов. Эндээс «Ардын намаа хүрээлье! Ах дүү Орос улстай хэлхээ холбоогоо зузаатгая! Манай ардын эрх чөлөө батадлаа! Гадаадын пүүзнүүдэд ноёдын өрийг төлөхгүй! Лам ноёдын эрх ямбыг хязгаарлалаа! Манжийн хуулийг хүчингүй болгож, эрүү шүүлтийг хориглов! Ардын нам, ардын засаг мандтугай!..» гэсэн сайхан үгс сонстож, ура уухай хийх дуу нижигнэх боллоо.

	«Шивээ хиагт»-ыг олон хүний дуулсан нь нүргэлэн цуурайтаж байв.

	Хошуу тамгын хэдэн цагаан гэрийн хооронд хиа тахрууд навсан савсан гүйлдэж, тамгын ихэмсэг түшмэлүүд нүднийхээ булангаар, бор гэрүүд рүү цухалдан харцгааж байв.

	Удалгүй, борчуул хоорондоо хэлэлцэж, ганц нэг хана унь илүүчлэн гаргаж, гамнаж, хайрлаад гэртээ барьдаггүй байсан ганц нэг шинэ эсгий бүрээс нийлүүлж, хар гэрүүдийнхээ дунд дүнхгэр цагаан гэр барив. Энэ хэргийг ард Лувсан санаачлан удирджээ. Тэгээд, ардын засгийн төлөөлөгчдийг тэр гэртээ урин суулгав.

	Энэ гэрт тамгын түшмэлүүд бялдуучлан ирдгээр барахгүй, хошуу ноён Наа ван биеэр ирж, ардын засгийн төлөөлөгчдөөс элдвийг лавлан асууж, хошууны албан хэргийн талаар заавар шийдвэр авдаг боллоо.

	Энэ гэрээс тус хошууны сум, багуудад ардын төлөөлөгчид томилогдон мордов.

	Хошуу тамгын орчин нутгийг хувилгааны отог гэх боловч чухамдаа Булгийн хийдийн хувилгааны хамжлага нарын нутагладаг газар байлаа. Энд ардын төлөөлөгчөөр Лувсан томилогджээ.

	 

	* * *

	 

	Лувсан, хар багаасаа өнчирч, түмэн зовлонг үзсэн хүмүүсийн нэг билээ. Лувсангийн эцэг эх хошуу ноён Наа вангийн унаган албат байлаа. Хэдэн мал хөрөнгөө Наа вангийн өр ширд өгч бараад, гуйранчийн зовлонг үзлээ. Түүн дээр архаг мэнгэр өвчнөөр хатсан эцэг эх хоёр нь Лувсанг арван хоёртой байхад зэрэг шахам нас барцгаажээ. Тэднийг нас барахад яахаа алдсан овгор хар гэрийг нь хүртэл Наа ван хураан авч, Лувсанд эцэг эхээс өвлөх ганц унь ч үлдсэнгүй.

	Гар хоосон Лувсан, гэдсээ тэжээхийн эрхээр Булгийн хийдийн хаяаг бараадаж, лам нарт зарцлагдан хорь хүрчээ.

	Лувсан, хоол унд хийхдээ гоц гэгдэж, хувилгааны зам (тогооч)-ын туслагч болж хэдэн жил яваад, дараа нь жинхэнэ зам болжээ. Ингээд Лувсан зам нэрийг оллоо.

	Лувсан зам, хувилгааны зоог шүүсийг бэлтгэж, гэдэс цатгалан явавч олох ашиг огтгүй. Үүрийн харанхуйгаас шөнийн харанхуй хүртэл зогсолтгүй ажиллавч, уранхай даалимбан дээлээ солиод өмсчих чинээгүй, майжгий хар гутлаа халаад тайлчих чадалгүй арав гаруй жил зүтгэв.

	Гэтэл гай газар дороос... гэгчээр хувилгаан лам гэнэт нас барахад, хошуу тамгын газраас Лувсанг дуудаж, «Чи хөө задарсан хар тархи! Хувилгаан багшийн зоогт бузар-азар оруулснаас зайлахгүй» гэж есөн эрүү тулгаж Лувсанг зовоогоод таван жил шоронд хорилоо. Лувсан шоронгоос арай нэг нойтон голтой мултарч гарчээ.

	 

	* * *

	 

	Лувсан, хувилгааны Отгийн ардын хурлыг зарлан хуралдуулав. Тэр отгийн хэдэн түшмэл, их баячуудын хориод өрхөөс хуралд хоёрхон хүн ирэв. Гэвч ардын өрх бүрээс хүн ирж, хурал өргөн болжээ. Лувсан, ардын хоршоо байгуулах, хошууны бага сургуулийг нээхэд хэрхэн бэлтгэх тухай хуралд илтгэл хийв. Бас ардын нам засгийн бодлого, суртал, хууль дүрмүүдээс таниулав. Энэ хурал дээр ардууд олон юм асуув. Зарим асуултыг Лувсан хариулж чадахгүй, их л сандарлаа. Лувсанг ингэж сандарч байхад:

	— Олны төлөө оготно боож үхнэ, гэдэг чинь энэ шив дээ гэж Жалбуу түшмэлийн их хүү, олны араас хорсолтойгоор хэлэхэд хэдэн хүн пар хийтэл инээд алдав.

	— Харин, хэн нь боож үхэх бол! үзнэ дээ! Одоо бол ноёд түшмэдийн хорвоо өнгөрөөд, манай хорвоо ирсэн шүү дээ! гэж Лувсангийн хэлэхэд хуралдагсад нир хийтэл инээцгээв.

	 

	* * *

	 

	1922 оны зуны сайхан цаг улам ч дэлгэр сайхан байж билээ. Гэвч, зуны энэ дэлгэр сайхныг анхаарч огт чадахгүй, сандарч байсан хүмүүс ертөнц дээр бас байсан юм санжээ.

	Булгийн хийдийн даа ламын өргөөнд хоёр хүн ярилцан суусны нэг нь Наа ван, нөгөө нь Даа лам байжээ. Тэдний өгийсөн хоёр халзан толгой сүүмэлзэх зулын гэрэлд бүрэлзэн үзэгдэв. Тэр хоёр бие биеэ «ноёнтон минь», «ламтан минь» гэж их л өргөмжлөн дүнгэр дүнгэр ярилцсан нь:

	— Ноёнтон минь! Хувилгааны хойд дүрийг залж чадсан сан бол... Хувилгаан багшийн лүндэн «улаан оросыг бүү дага! Ардынхныг битгий итгэ» энэ тэр гээд л сүсэгтэн олонд номловол, миний хэлснээс илүү итгүүлж болох сан... Гэтэл хувилгаан залахыг ямар гайгаа чирмэр нь илрүүлж, урагшгүй болгов оо?! Еэ Дамдинчойжоо сахиус минь даанч яагаа вэ!..

	— Ламтан минь гаслаад, гаслаад өнгөрчээ! Энэ хэргийг өнөөх Лувсан зам! Тэр нохой боол чинь ардын намын гишүүн! энэ хэргийг тэр илрүүлснээр барахгүй, түншийн пүүзэнд төлөх нэг түм хоёр зуун лангийн өрийг аргацаан байгаад олноос гаргуулчих гэж байсан юм. Данзан сайд ч зөвшөөрч байсан юм. Тэгсэн чинь тэр муу Лувсан мэдээд, ардын засгийн хуулийг зөрчиж байна энэ тэр гэж олонд зар тараагаад, энэ хэрэгт оролцож байсан Хайдав түшмэлийг хэрэгт татуулаад байна. Ингэж өр төлөх ажил балраад, одоо түнш бидэнд бараа-ширээ зээл өгөхөө болиод байна.

	— Ноёнтон минь! тэр Лувсангаас хариугаа авах юм сан.

	— Ламтан минь би, аяыг нь олох нүхээ хийчихсэн!..

	— Ноёнтон минь та мэргэн ухаантай сан даа. Ядаж ноёнтон минь хошууны мэдлээсээ ингэж хасагдах гэж байх уу!.. Еэ Дамдинчойжоо минь, биднийгээ ингэж орхичих гэж байх уу!..

	— Ламтан минь сэтгэлээ агуу тавь!.. Манж нутагт! Чжан Цзо-Лин бий. Хүрээнд богд гэгээн, Бодоо сайд хоёр байгаа, бас Дамбийжаа богд хилийн тэртээ байгаа, бас таны Дамдинчойжоо ч бий шүү дээ гэхэд:

	— Ноёнтон минь ганцхан л айх нь Саж ламын хойноос сажилчих бий гэхээс яс хавтайх юм байна шүү гэж даа ламын дуу чичрэн шивгэнэж билээ.

	 

	* * *

	 

	Хошуунд анхны хоршоо байгуулагдав. Хоршоологсдын бүртгэлийн анхдугаарт «Бадамын Лувсан» гэж бичигдсэн нь мань Лувсангийн нэр мөн ажээ. Энэ үед:

	— Бид хөрөнгөтний улсын ёс суртлыг үл дагана! Хэрэв тэр замаар явахад хүрвэл ноён нь харцаа, баян ядуугаа дарлан хяхахын гашуун зовлонгоос ангижрахгүйд хүрнэ. Тиймийн тулд бид их Ленин багшийн заасан замаар явна. Энэ замаар биднийг ардын нам, их жанжин Сүхбаатар, Чойбалсан нар удирдан жолоодно. Ах дүү Орос улс бидэнд тусална гэж Лувсан ардын өрх гэрт, олны хурал цуглаан дээр ухуулан таниулж байлаа.

	Хошууны бага сургуулийн танхим байгуулах ардын сайн дурын хөдөлгөөнд Лувсан тэргүүлэн оролцож, танхимын мод чулуу зөөх ажилд өдөр шөнөгүй зүтгэн ажиллаж байлаа. Ардын дунд, Лувсан улам бүр хүндтэй болж, шударга идэвхтэн ардын нэгэнд тоологдох болжээ.

	Гэтэл Лувсангийн нэр хүндийг унагаах гэсэн муу үг олны дотор гэнэт дэгдэв. «Лувсан нарын хэдэн ёс бус хүн, танхим байгуулах чулуу авахдаа, «Догшин» толгойн чулууг хөндсөнөөс лус савдаг догширч, чоно нохой ширүүн боллоо. Хайрхан ууланд мод огтолсноос одоо бороо хур орохоо бүр болих юм гэнэ, хэцүүдэх нь!» гэсэн цуурхал дэгдэв.

	Бас "Лувсан-зам бол хувилгаан багшийг хорлосон, шашны дайсан ландарма гэгч биеэрээ мөн гэнэ. Шөнө үнсэн дээр хөрвөөгөөд хөх чоно болон хувилж байна гэнэ" гэж ярих болов. Лувсан энэ үгсийг сонсоод ажиг ч үгүй ха-ха гэж инээгээд:

	— За гайгүй, энэ үг зохиосон улсыг би хөх чоно шиг хэмлэн тас татаж хаяна даа! Үзээрэй гэдэг байжээ. Гэтэл нэг гүтгэлэг үг Лувсанг бузар сандаргав. Энэ нь «Лувсангийн хоршоонд өгсөн хонины арьс, Равжаа баяны хулгайд алдсан хонины арьс яах аргагүй мөн байж гэнэ» гэдэг гүтгэлэг үг ажээ.

	Энэ үгийг сонсоод Лувсан, нүүрэн дээрээ гал тавиулсан юм шиг боллоо. Одоо би хүний нүүрийг яаж харах билээ! Хүний нүүрийг харж чадахгүй болсон хүн, хувьсгалч тэмцэгчдийнхээ тэргүүн эгнээнд жагсан явах нөхцөл байна уу... Энэ гүтгэлгийг зохиосон дайснууд ингэхийнхээ оронд намайг хутгалсан бол би шархаа дор нь эдгээгээд тэмцэлдээ орж чадах юм сан гэж олон хоног цухалджээ.

	Ардууд, Лувсанг хэзээний ядуу хоосон ч гэсэн хулгай хийдэггүй, худал хэлдэггүй, шулуун шударга хүн болохыг мэддэгээр барахгүй, хувьсгалын хэрэгт идэвхтэй оролцон, ард түмний ашиг тусын төлөө амь бие хайргүй зүтгэн явааг нь тов тодорхой мэдэх тул энэ гүтгэлэг цуурхал олны дотор удаан насалсангүй. Түүгээр ч барахгүй, ардууд энэ цуурхлыг дэгдээсэн эзнийг олох гэж мөшгөн хөөцөлдөж, Наа ван, Даа лам нарын хэдэн феодал энэ үгийг зохиосныг мэдэцгээжээ.

	Энэ явдлаас хойш асар удалгүй 1923 оны өвөл боллоо. Бүх улс даяарт орон нутгийн ардын захиргаадыг сонгох ажил анх явагдлаа.

	Хувилгааны отгийн ардууд хуралдаж хувилгааны отог гэдэг нэрийг халж, нэгдүгээр баг гэж нэрлэв. Энэ хуралд феодалын этгээдийг оролцуулсангүй. Тэгээд багийн даргад хэнийг сонгох тухай хэлэлцэхэд тус багийн ард, хошууны бага сургуулийн багш Намнан санал гаргаж хэлсэн нь:

	— Нөхөд өө! Бид өнөөдөр жинхэнэ ард түмний нутгийн захиргааг сонгох гэж байна. Энэ явдал бол манай ард түмэн, хувьсгалыг явуулсан энэ гурван жилийн дотор ах дүү Орос улсын гүн тусламж, ардын намынхаа ач гавьяагаар жинхэнэ ардын бүгд найрамдах улсыг байгуулах үндэс суурийг тавьж чадсаны их гэрч тэмдэг мөн. Энэ их хэрэгт амь бие хайргүй зүтгэсэн мянга түмэн шилдэг тэмцэгчид ард түмний дундаас төрсөн байна. Тэдгээр шилдэг тэмцэгчдийн нэг нь манай хошууны Лувсан даруй мөн. Учир иймд, тус багийн даргаар Лувсанг сонгох саналтай байна гэхэд хуралдагчид "Ээ-дээ мөн!Зүйтэй! Ганцхан хүнээ оллоо. Болох нь тэр гэж тал бүрээс хашхиран, Лувсанг багийн даргаар цөм нэгэн сэтгэлийг илэрхийлэн сонгов.

	Ингэж, Лувсан, багийн дарга боллоо. Энэ багт Наа ван хоёр түшмэлийнхээ хамт харьяалагдан захирагдах болжээ.

	 

	* * *

	 

	1924 оны 11 дүгээр сард Монгол орон даяар, ард түмний хувьсгалт идэвх зоригийг улам бадруулсан агуу их тэмдэглэлт явдал боллоо. Энэ бол улсын анхдугаар их хурал хуралдаж, тус улсыг бүгд найрамдах улс гэж тунхагласан анхдугаар үндсэн хуулийг баталсан явдал юм.

	Лувсан, багийнхаа ардын хурлыг нээж, энэ баясгалант явдлын тухай таниулга хийгээд, анхдугаар үндсэн хуулийг сүр жавхлантайгаар уншин сонсгож билээ.

	— "Монголын жинхэнэ ардын эрх чөлөөг илтгэн тунхаглах нь: Нэгдүгээр зүйл. Бүх Монгол Улсыг үүнээс хойш Бүгд Найрамдах Бүрэн Эрхтэй Ард Улс гэж, улсын дээд эрхийг жинхэнэ ардад эзлүүлэн, улсын аливаа хэргийг улсын их хурал ба мөн хурлаар сонгогдсон засгийн газраас гүйцэтгэн шийтгүүлэх явдлыг нийтээр сүслэн дагавал зохино..." гэж Лувсанг уншихад алга ташилтын чимээ нижигнэж, Бүгд Найрамдах Монгол Ард Улс мандтугай" гэсэн ерөөлийн үг тал бүрээс сонстож, ард түмний сүр жавхлант "ура" нижигнэн цуурайтаж байв.

	Бүгд найрамдах улсыг тунхагласан явдлыг тэмдэглэсэн баяр ардуудын өрх гэрээр өргөн дэлгэр боллоо. Яг энэ үед баян Балбарынд нэг сонин найр болсон юм. Балбарынх их баян айл юм санжээ. Балбарын авааль гэргий хоёр жилийн өмнө нас баржээ. Түүнээс хойш Балбар, өөрийн зарц саальчин байсан ядуу эмэгтэй Думаатай ханилан суусан юм байжээ.

	Думаа угийн ядуу ард тул ардын талыг баримтална. Баян Балбар, лам ноёдыг эрхэмлэнэ.

	Думаа хүүхэн, бүгд найрамдах улсаа тунхагласанд зориулж найр хийе гэхэд Балбар зөвшөөрсөнгүй. Ингээд тэр хоёр сүрхий маргав. Думаа угийн шулуун гүдэс хүн тул зорьсондоо хүрэх гэж зүтгэв.

	Балбар нэгд харамч хэвцэг гэж хэлэгдэхээс айж, хоёрт, Думаагийн эрхэнд сүрхий орж байгаа хүн тул, 

	— За яах вэ, найрлая даа. Би эцгийнхээ наян тавны найрыг ч болсон хамтатгаад хийчихье гэлээ.

	Думаа юуны өмнө багийнхаа дарга Лувсанг найртаа уриад бас, баячуулын зарц, адуучин, саальчин хориод хүн урив. Баян Балбар наян тавтын найр хийнэ гэж Наа ван, даа лам мэтийн арваад хүн урив.

	Найрын хамаг идээ ундаа бэлэн болж, зургаан ханат том гэрийг зайчлан, зочдын суудал засав. Шар цоохор олбог, төвөд цэмбэн гудаснуудыг дэвсэв. Балбар хамгийн гол суудалд дөрвөн давхар олбог давхарлан дэвсэж, 

	— За энэ дээр чинь Наа ван морилно гэж хэлэв.

	— Үгүй багийнхаа даргыг суулгана гэж Думаа хэлэв. Балбарын том ногоон нүд хачин эргэлдээд:

	— Үгүй энэ чинь эзэн харьяатыгаа суулгахгүй яах вэ гэхэд, 

	— Үгүй, багийнхаа даргыг суулгана. Манай багийн дарга чинь бас Наа вангийн дарга шүү дээ гэж Думаа хэлэв.

	— За за чи минь л мэд! Чи минь л тэднийхээ суух эрэмбэ дарааг нь зааж өгөөрэй гэж Балбар арга нь барагдсан дуугаар хэлэв.

	Зочид цугларан ирцгээлээ. Наа ван, Даа лам нарын бүлэг хүмүүс ч ирлээ. Найр эхлэхэд бэлэн боллоо. 

	Ерөөлч:

	— "Зэ-э-э бурхан шажин дэлгэрсэн, буман амьтан бужигнасан..." гээд ерөөлийн үгийг эхэлтэл, Думаа гаднаас орж ирээд, 

	— Хүүе хүүе жаахан хүлээ. Багийн даргыг хүлээнэ гэв. Багийн дарга Лувсан ч орж ирлээ.

	"Дарга өөдөө! Дарга өөдөө!" гэж хүмүүс зам тавилаа. Наа ван нар босоцгоож бялдуучлан нахилзаж мэхэлзэн ёсолцгоолоо. Думаа хүүхэн өнөөх голын суудалд Лувсанг урин

	— Дарга энд морил! гэв.

	Лувсан тэр суудалд сууж цай идээ амсмагц, 

	— За одоо найраа эхэлье! гэж Думаа хэллээ.

	Лувсан мөнгөн аягатай архийг өргөн барьж:

	— "Ах дүү Зөвлөлт улсынхаа асар их тусламжаар, ардын гэгээн намынхаа ач ихт гавьяагаар, Ар Монголын ард түмэн бид гадаадын түрэмгийг үлдэн зайлуулж, дотоодын харгисыг халдан номготгож, бүгд найрамдах бүрэн эрхт ард улсаа мандуулсны маань бахтай сайхан баяр байна аа! Энэ сайхан нам засгаа эгнэгт бат хүрээлж, атар газрын цэцэг шиг дэлгэрүүлж, алтан нарны гэрэл шиг мандуулан бадруулахын сайн сайхан ерөөлийг саальчин, малчин ард та бүхэндээ саатуулан айлтгаж, баярын хундагыг дэвшүүлье!" гэхэд, 

	— "Тэр ерөөл бат сайхан орших болтугай” гэсэн олон ардын дуу тал бүрээс нижигнэн цуурайтлаа. 

	 

	
ХҮЖИЙН ГАЛ

	 

	Уг өгүүллэг манай цахим номын санд тусгай ном болон орсон тул эндээс татаж авч уншина уу?

	 


АВХАЙН МОРЬ

	 

	Пионер Лимбэ өглөө их эрт босжээ. Лимбэ босоод гэрийнхээ өрхийг татахаар гарав. Тэнгэрт ганц нэг од гялалзан үлдсэн нь сүргээсээ хоцорсон хурга шиг үзэгдэв. Байшингийн цонхонд гэрэл үзэгдэхгүй.

	Айлууд босож өрхөө татаагүй байв. Сумын төвийнхөн арай босоогүй байжээ.

	Би, хамгийн түрүүнд босов гэж Лимбэ баярлав. Лимбэ ингэж эрт боссон нь нэг учиртай юм. Өнөө бол мартын наймны өглөө билээ.

	Лимбэ, энэ өдөр хамгийн түрүүнд босох гэж бодсон юм байжээ. Лимбэ эмэг ээж, ээж хоёртоо, мартын наймны баярыг хамгийн түрүүнд хүргэх гэж бодсон юм байжээ. Тэгээд зорьсондоо хүрч, ээжээсээ түрүүн боссон нь энэ ажээ.

	Лимбэ, өөрийн гэрийн өрхийг татаад, эмэг эхийнхээ гэрийн өрхийг татав. Тэгээд гэртээ ороход ээж нь боссон байв. Ээж нь галаа түлэх гэж байхдаа.

	— Миний охин яасан эрт босоо вэ? гэж асуув. Лимбэ, пионерын ёсолгоогоор ёсолж, 

	— Ээж ээ; Танд мартын наймны баярыг хүргэе! гэв.

	Ээж нь Лимбийг тэврэн үнсээд, 

	— Баярлалаа! Би охиндоо улам их сурлагын амжилтыг хүснэ гэж дахин үнсэв.

	Тэгээд Лимбэ, эмэг, ээжийндээ гүйж оров. Эмэг ээж нь босоод хувцаслаж байв.

	— Эмэг ээжээ! Танд мартын наймны баярыг хүргэе гэж Лимбэ ёслон хэлэв. Эмэг ээж нь Лимбийг тэвэрч хэсэг чимээгүй болоод, 

	— Эмэг ээж нь баясаж байна. Надад мартын наймны баярыг хүргэдэг болсоор 35 жил болж байна. 35 жилийн өмнө, Сүхбаатар Чойбалсан нар надад энэ баярын ерөөлт үгийг анх хэлсэн юм. Миний охин эмэг ээж шигээ «Авхайн морь» ч болохгүй, гэрийн зарц ч болохгүй жаргалт энэ сайхан орны чөлөөт иргэн болж өснө.

	Миний охин ёстой аз заяатай охин! гээд Лимбийг аажуухнаар дахин дахин үнсэв.

	Эмэг ээжийнхээ хэлсэн үгийг Лимбэ сайн ойлгосон боловч «Авхайн морь» гэдэг юуг хэлснийг мэдсэнгүй.

	— Эмэг ээж ээ! «Авхайн морь» гэдэг чинь юү юм бэ? гэж Лимбэ асуув.

	— Охин минь, би өнөө орой үлгэр ярьж өгөхийнхөө оронд «Авхайн морь» гэж юуг хэлдгийг ярьж өгөмз, гэж эмгэн хэлэв.

	 

	* * *

	 

	Лимбийн аав орой ажлаас тарж ирэхдээ цаасанд боодолтой том юм авчрав. Энэ бол Лимбийн ээж нарт зориулсан, мартын наймны бэлэг байв. Түүний дотор алим, баавгайт чихэр, бас жимсний архи байв.

	Удсан ч үгүй Лимбийн ээжийн чанасан банш болов. Эмэг ээжийг урин авчрав. Ингээд энэ оройн хоол их л дайллагын байдалтай болов.

	Лимбэ ч эмэг ээждээ ойрхон суугаад, 

	Эмэг ээж ээ! «Авхайн морь» гэдгээ одоо ярьж өхийг гуйя гэв.

	— Эрх чөлөөт энэ сайн цагийн түрүүнд, эзэрхэг харгис хуучин засгийн үед, элгэн олон монгол гаслан зовж байхад, эмгэн буурал эжий чинь нялх балчир байхад энэ явдал эхлэн гарч билээ, гэж үлгэр ярьдаг уянгат аялгуугаар эмгэн яриагаа эхлэв.

	Гэрийн дотор байсан хүмүүс цөм эмгэний зүг анхаарлаа хандуулцгаав.

	Эмгэн үргэлжлүүлэн ярьсан нь:

	— Би тэр цагт найман нас хүрч байв. Одоо бол тэр чинь сургуульд ордог нас шүү дээ! Тэр цагт ямар элэнцгийн сургууль байх билээ. Миний эцэг эх, Лүндэндорж вангийн хамжлага байсан юм. Хамжлага гэдэг чинь ноёны гэрийн аяга таваг шиг өмч хөрөнгө нь гэсэн үг, Ван ноён аяга тавгаа дураар хагалж хаяхтай адил боол хамжлагаа яаж зодсон ч, алсан ч цааз хууль алга. Эцэг минь ван ноёны адууг малладаг байв. Ээж минь саалийг нь саадаг байв. Манайх нэг муу овгор хар гэртэй. Хоёр хар ямаатай байв. Хар ямааг, нохойтой адил зүстэй тул хонь үргээдэг гэж ван ноён энэ хоёр хар ямааг ад үзэж манай аав ээж хоёрын нэг жил ажилласны шанд өгсөн юм гэнэ билээ. Манай хөрөнгө ердөө л энэ байв.

	Аав минь, тарвага бариулах нохойтой болох гэж нэг хар гөлөг олж тэжээв. Аав ээж хоёр маань ноёны ажлыг хийгээд өдөртөө л эзгүй байх тул би гэртээ ганцаар их уйддаг сан. Харин хар гөлөгтэй болсноос хойш овоо зүгээр болов. Хар гөлөгтэйгөө хамт тоглодог болов. Хар гөлөг маань надад дасаж хэрэв намайг байхгүй бол гасалж гангинадаг болов.

	Ван ноёны долоон настай охин, намайг гөлөгтэйгөө тоглож байхыг нэг өдөр үзэв. Хар гөлөгний сургуультайг үзээд их сонирхов.

	Маргааш нь вангийн нэг хиа ирээд: Авхай энэ гөлгийг их таалж байна. Аваад ир гэсэн гээд хар гөлгийг минь аваад явчхав. Би хар гөлгөө өгөхгүй гэж уйлсан боловч, эцэг минь, өөр хөөрхөн гөлөг олж өгнө гэж намайг тайтгаруулав. Авхай (авхай гэж ноён хүний охиныг хэлдэг байсан юм шүү) миний гөлгийг авч тоглох гэж ван эцэгтээ хэлээд, ван эцэг нь хиагаа явуулж миний гөлгийг булааж авсан нь энэ ажээ.

	За тэгээд авхай, миний хар гөлгийг аваачаад «хэвт, бос, туу!» гэж хэчнээн хэлэвч, хар гөлөг огт ажрахгүй байсан тул авхай уурлаж зоддог болсон байжээ. Гөлөг өчүүхэн төдий сулармагц гэртээ гүйж ирдэг тул авхай, хүн явуулж гөлгийг аваачаад төмөр уяагаар уяжээ. Авхай уяатай гөлгийг үргэлж зодож тоглодог болсон тул гөлөг, нэг өдөр ярдаглан авхайн дээлийн хормойг зуужээ. Авхай гөлөгнөөс ухаан алдан айж чарлаад, их айсандаа болж халуурч өвчлөв.

	Ван, үүнийг үзээд ловон ламыг залж төлөг үзүүлэхэд ловон лам ирж аврал ном буулгаж гөлгийг галд түлж алсан билээ.

	Авхайн бие удсан ч үгүй аяндаа зүгээр болж босов. Тэгээд авхай урьд урьдынхаасаа улам ч илүү эрх болж сайхан сайхан тоглоомоо голж тоглохыг байгаад, үг дагадаг амьд тоглоом олж өгөхийг эцгээсээ гуйжээ.

	Нэг өдөр вангийн хиа ирж намайг дагуулаад вангийнд очив. Вангийн охин намайг үзээд ихэд баярлан миний хүзүүгээр дээсээр оосорлон, алагдсан хар гөлөгтэй тоглож байсан шигээ тоглож эхлэв.

	Суу гэсэн газар нь суухгүй бол авхай намайг хазаж, үснээс минь зулгаах тул би суу гэсэн газар нь сууж байв. Бос гэхэд нь босож байв. Туу гэхтэй нь зэрэг нохойг дуурайн хуцаж давхидаг байлаа.

	Хэрэв нохой шиг хуцахгүй бол авхай намайг хайр найргүй маажиж чимхдэг болов.

	Үгийг нь дуугүй дагаж байвал авхай надад идэж явдаг алим, чихрээсээ аль муу, хазагдсан, шороо болсноос жаахан жаахан өгдөг байв. Хэрэв өчүүхэн төдий гар хөдөлж эсэргүүцвэл авхай их дуугаар намайг зодов гэж орилдог байв. Энэ чимээгээр вангийн догшин хатан давхин гарч ирээд намайг үсэртэл алгадан залхаадаг сан.

	Ингэж би, авхайн амьд тоглоом болж хагас жил өнгөрөв. Өдөр хоног өнгөрөх бүр авхайн тоглох арга солигддог болов.

	Намайг албан татвараа ноёдод бүрэн төлж чадаагүй хүн болгоод байцаана, тэгээд шаахайдна гэж зандраад жижиг хавтгай модоор миний хацрыг улайтал балбадаг байв. Бас банзадна гээд томоос том саваагаар намайг цохиж гардаг байлаа.

	Нэг өдөр ван ноёныд уран Луузан гэдэг хүн ирэв. Тэр хүн вангийн өргөөнд айн сандарсаар ороод, удсан ч үгүй мэгдэж тэвдсээр буцаж явав.

	Түүнээс хойш хэд хоног өнгөрсний дараа, уран Луузан гуай вангийнд дахин ирэв. Тэгэхдээ нэг хөөрхөн, жижигхэн эмээл, хазаар хоёрыг авчрав. Тэр эмээл хазаар хоёр нь хонь ямаанд тохож болох тийм жижигхэн, жигтэйхэн хөөрхөн хийцтэй ажээ.

	Авхай, тэр эмээл, хазаарыг үзээд дэвхцэн бахдаж, алгаа ташин баярлаад, эцэг, эх хоёроо хүзүүдэн үнсэж байлаа. Авхай тэр эмээлийг эцгээсээ авч, намайг дуудав. Би гайхсаар очвол авхай намайг, 

	— Чи дөрвөн хөллөөд бай! гэж тушаав. Би гайхаж, ван ноён, догшин хатан хоёроос айж дөрвөн хөллөвөл авхай тэр эмээлийг миний нуруунд тохов. Тэгээд олмыг миний гэдсээр татав. Малгайг минь авч хаяад намайг хазаарлав.

	Охиныхоо хийж байгаа ажлыг үзээд ван хатан хоёр элгээ хөштөл инээлдэхэд, зарим хиа нар нь бялдуучлан, худлаа инээцгээв.

	Уран Луузан гуай хөмсгөө зангидан, царайгаа барайлган зогсож байснаа, ван ноёнд сөгдөж, 

	— Ван ноён минь айлдаж соёрх! Энэ эмээлийг хүнд тохох гэж хийлгэсэн юм уу? Боол би учрыг олохгүй байна, гэхэд ван бүдүүн гэдсээ хүлхэлзүүлэн, инээдээ арай ядан барьж, 

	— Тэгэлгүй яах вэ? Би хар нүдний цэцгий мэт ганц охиноо эрхлүүлэх гэж хийлгэсэн юм. Яах вэ, зүгээр. Энэ муу гуйлгачин охин миний хамжлагын хүүхэд юм. Миний охин үүнийг эмээллэж унасан ч дур гэв.

	Луузан гуай вангийн үгийг хичээнгүйлэн сонсоод, аажуухан босож над дээр ирэв. Тэгээд, миний нуруун дээрээс эмээлийг авч, тэнгэр өөд дээш өргөөд, 

	— Бурхан тэнгэр минь үүнийг харж байна уу! гэж хашхирах шахам хэлээд, эмээлийг газар саван хаяж хэмхлэв. Дараа нь хазаарыг мултлан авч тас татаж хаяв.

	Авхай үүнийг үзээд часхийтэл уйлж хатан эх рүүгээ гүйв. Ван ноён ихэд уурласандаа болж үг хэлж чадахгүй бахардан зогсоход Луузан гуай мориндоо яаран мордож, 

	— Би, хүнд тохох эмээл хийж чадахгүй. Дахин ийм эмээл хийхэд хүрвэл хоёр гараа огтолж хаяна! Ван ноёнтон минь айлдаж соёрх, гээд давхин одов.

	Би орой хар гэртээ ирээд, аав ээж хоёртоо энэ явдлыг ярихад Луузан гуайг барьж хорьсон гэнэ гэж аав минь санаа алдан хэлэв.

	Маргааш нь үзвэл тамгын газрын дэргэд байдаг мүглэнгийн нүхээр Луузан гуайн толгой цухуйж байсан билээ. Тэгээд би, эмээлгүй боловч морь хэвээр л үлдэв. Авхай, эмээлгүй болсондоо гомдон гуньхарсан боловч хэд хоносны дараа түүнээ мартав.

	Тэгээд намайг зайдлан унадаг болов. Би заримдаа авхайг үүрч, заримдаа авхайн шаардлагаар дөрвөн хөллөөд, авхайг нуруун дээрээ унуулан явдаг байж билээ. Ингэж явахдаа морь мэт унгалдаж, ялаархаж явахгүй бол авхайн маажих чимхэх, догшин хатны алгадах өшиглөх нь тун бэрх шүү дээ. Ингээд миний саарьтсан хөл үнэхээр морины туурай мэт бөх болсоор барахгүй хоёр гар минь хүртэл хөл шигээ саарьтаж, тэмээний тавхай мэт тэсвэртэй болж билээ.

	Эцэг эх хоёр минь намайг өрөвдөх боловч намайг тэд яахин аварч чадах билээ. Мөн л миний ижил морьд шүү дээ. Вангийн өргөөнийхөн намайг өрөвдөх боловч тэд юу хийж чадах билээ. Мөн л миний ижил морь шүү дээ.

	Ван ноён, догшин хатнаас аваад, өргөөнийхөн цөм намайг "Авхайн морь" гэж нэрлэдэг болов.

	Ингээд би 11 нас хүртлээ мөн л "Авхайн морь" хэвээр үлдэв. Авхай өсөж арван хэдэн насанд хүрээд, морь унаж тоглохоо больсон боловч би түүний морь хэвээр, үнээ малыг ээжийн хамт саалцаж, аргал түлээ түүж, ер нь л хийхгүй ажил байхгүй болов.

	Тэгж явсаар би хорин насыг хүрсэн билээ. Намайг хорь хүрсэн тэр жил та нарын өвөг эцэг бид хоёр анх танилцсан юм сан. Нэг өдөр та нарын өвөг эцэг над дээр давхин ирж, 

	— За Бүтэд минь, би хол явлаа. Ардын намын цэрэгт сайн дураар орно. Тэд бол чам шиг, над шиг дарлагдсан олонд эрх чөлөө олгох гэж байгаа улс шүү мэдэв үү! За сайн сууж байгаарай гээд давхин одов.

	Ардын намынхан гэдэг улс чинь ямар буянтай улс вэ? Над мэтийн зовлонтныг аврах гэж оролддог хүн бас байдаг юм байжээ гэж бодсоор хоцорсон билээ. Түүнээс хойш нэг жил өнгөрөв. Би авхайн морь хэвээр байв. Гэтэл нэг өдөр, та нарын өвөг эцэг, шувуутай бичиг барин далласаар давхин ирэв. Ирж мэнд усаа яаран мэдэлцээд, 

	— За Бүтэд минь чи одоо авхайн морь биш эрх чөлөөт ард болсон шүү. Энэ үгийг би хэлж байгаа юм биш, ардын намын удирдагч Сүхбаатар, Чойбалсан нар энэ үгийг чамд хэлүүлсэн юм шүү. Учир нь би чамайг Сүхбаатар, Чойбалсан нарт хэлсэн юм. Тэгээд энэ нам ганц чамд ч биш бүх ард түмэнд эрх чөлөөг олгосон. Бид бүгд хуралдан Ван ноёныг зайлуулж, орон нутгийнхаа даргыг сонгоно, гэж хэлж билээ. Би ингэж авхайн морь гэдэг гутамшигт дарлалаас ангижирсан юм.

	Надад хамгийн түрүүнд эрх чөлөөт ард болсны баярыг, мартын наймны баярын мэндлэлийг Сүхбаатар, Чойбалсан нар минь хүргэсэн билээ, гэж эмгэн хэлэв.


САЙН БУУРАЛ

	 

	Уг өгүүллэг манай цахим номын санд тусгай ном болон орсон тул эндээс татаж авч уншина уу?

	 


ОКТЯБРЫН ТУЯА

	 

	Нар жаргав. Үер бороо биднийг гүйцэн ирлээ. Тэнгэр хүржгэнэн дуугарч, борооны том том дуслууд цуван дээр, малгай дээр бөмбөрийн цохиур шиг цохилов.

	Өртөөний машин үер бороон дундуур ажиг ч үгүй урагшлан довтолно. Удалгүй харанхуй болж үе үе цахилгааны хурц гэрэл жирэлзэж байв.

	Жолооч гэрлээ асаав. Бидний урдаас нэг авто машин хурц гэрлээ гялалзуулан гарч ирэв. Цаанаас нь бас хоёр машины гэрэл гялалзав. Эд цөм цөцгийн тос ачсан машин ажээ.

	Бидний замд дахиад л сүү тосны завод тохиолдох нь бололтой гэж Дэмбэрэл хэлээд цувныхаа энгэрийг тэмтрэн үзэж, 

	— Үүний цаана юу бий гэж санана! Дандаа сүү тосны заводын тухай материал. Үүгээрээ нэг сайхан найруулал бичнэ. Энэ найрууллаа "Сүүн гол" гэж гарчиглана. Найрууллаа өнөө шөнө л бичвэл зүгээр сэн. Пээ! саяын тохиолдсон хоршооноос лаа авсан бол аштай юу! Чи л яаруулсаар байгаад мартуулчихсан байна шүү гэж Дэмбэрэл үглэсээр яваад нэг жижиг гүвээг давтал бидний өмнө цахилгаан дэнгийн гэрэл гялалзан үзэгдэв.

	— Нөхөр Дэмбэрэл та лаа аваагүйдээ бүү гунигла. Тэр олон гэрлийг харав уу? гэхэд Дэмбэрэл тэр гэрлүүдийг хараад, 

	— Ээ хөөрхий! цахилгаан гэрэл!.. гэж дуу алдав.

	Сүү-тосны заводод бид хүрлээ. Энэ завод бусдаасаа илүү сайхан барилгатай. Тасгийн эрхлэгчийн кабинет, зоорь, агуулах нь их тохитой. Бас том сайхан улаан булантай ажээ. Эд бүгд нь цөм цахилгаан гэрэлтэй, гадна талаасаа хүртэл цахилгаан дэнгийн гэрлээр гийгүүлэгджээ.

	Энд зочдыг хүлээж авдаг тусгай байртай юм байна. Бид гурвыг тэр байрандаа оруулав. Бид нойтон цувнуудаа тайлж өлгөөд авч явсан хүнсээ гаргаж байтал хүрэн бор царайтай махлаг хүн орж ирээд бидэнтэй мэндлэв. Энэ бол тус заводын дарга ажээ. Тэр даргын хойноос нүцгэн биен дээгүүр нь борооны дуслууд бөмбөрөн урсаж байгаа жаал хүү орж ирээд, 

	— Аав аа! Шуудан ирэв үү? Пионерын сонин ирж үү? Манай "Октябрын туяа"-ны тухай нийтлэгдэж үү? гэж асуув. 

	— Шуудан ирсэн. Бид хүлээж аваагүй байна. Чи гарч бай гэж дарга, хүүгээ буцаагаад бид гуравтай ярилцаж танилцав.

	Тэр даргыг гарч одсоны дараа нэг өвгөн бидэнд тавагтай ааруул өрөм, хувинтай айраг, бас шимийн архи авчирч өгөв.

	Бид айраг ууж, аян замын сониныг баахан ярилцаад унтахаар бэлтгэв. Нөхөр Дэмбэрэл, найрууллаа бичихээр сууж үлдэв.

	Дэмбэрэл, чемоданаа уудалж цаас аваад, "Сүүн гол" гэж гарчиг тавьж, найрууллаа бичиж эхэлтэл цахилгаан гэрэл унтрав. Дэмбэрэл сандарч, цагаа үзвэл түүний цагны фосфорт зүү шөнийн нэг цаг болсныг үзүүлж байв.

	Их хот газар биш, эндхийн цахилгаан гэрэл нэг цаг хүртэл ажилладаг нь харин ч овоо хэрэг байна. Дэмий ярианд орооцолдож байж найруулал бичих цагаа алдсандаа Дэмбэрэл гуниглаж унтахаар бэлтгэв.

	Тэгээд нөгөө нөхрийг дуудаж, 

	— Найз аа, түрүүний орж ирдэг жаал хүү "Октябрын туяа" гэж юуг ярив аа? Пионерын сонин дээр тийм гарчигтай зүйл хэвлэгдсэн үү? гэж асуув.

	Нөгөө нөхөр маань, 

	— Бүү мэд! Найз нь мэдэхгүй байна гэж хариулав. Гэтэл биднийг зочлогч нөгөө өвгөн, асаасан лаа бариад орж ирж, 

	— За хүүхдүүд минь энэ лааг ав! Манай эндхийн чийдэн нэг цагаас хойш ажилладаггүй юм шүү гэхэд, 

	Дэмбэрэл босож лааг нь аваад, 

	— Танай эндхийн цахилгаан шугам хаанаас ирсэн юм гэж асуухад, өвгөн, 

	— Энүүхэн баруун гүвээний цаана өвсний станц бий, тэндээс цахилгаан шугам ирсэн гэж хариулав.

	"Октябрын туяа" гэдэг нэртэй ямар зүйл танай энд байдаг вэ? гэж асуухад минь, тэр сайхан зантай өвгөн, түүний учрыг бидэнд их тодорхой ярьж өгөв. Өвгөн өгүүлрүүн:

	— Сумын төвд, цахилгааны жижиг станц байгуулагдсан юм. Тэгэхэд, хуучин ажиллаж байсан, авто машины мотороор хөдөлдөг, (Цахилгаан гаргагч) жижиг динамо машин нь өвсний станцад шилжин иржээ. Түүнийг нэг жижиг байшинд байрлуулж тавьсан боловч авто машины мотор нь угаас эвдэрхий тул ажилладаггүй байлаа.

	Өвсний станцынхан түүнийг засаж авъя гэж анхны үед ярьж байсан боловч, сүүл сүүлдээ зассан ч юмгүй, харин зарим хүн түүнийг "манай цахилгаан комбинат" гэж хошигнон нэрлэдэг боллоо.

	Ойр хавийн айлын хүүхдүүд цахилгаан комбинатын жижиг байшинд тоглож, мотор, динамо хоёрын эрэг шургийг оролдож, зарим дүрсгүй нэг нь моторыг задалж салгасан бололтой байв.

	Тэр моторыг хүүхэд тоглохоор ч барахгүй, нэг жолооч, чухал хэрэгтэй зүйлийг нь суга татаад авчихсан сураг гарав.

	Тэгээд өвсний станцын захиргаа, тэр жижиг байшингаа цоожилж байдаг болов. Гэвч өнөөх л хэдэн хүүхэд, завтай цагтаа л тэнд тэр байшингийн дэргэд цуглаж тоглосоор байв. Манай эндхийн сайн малчин өвгөн Баяр гуайн их хүү Болд хүртэл, тэр хүүхдүүдийг уруу татаад, завтай цагтаа л тэнд тэдэнтэй тоглож байдаг гэж дуулдав.

	Болд бол 21 настай, ажилсаг сүрхий залуу юм.

	Гэвч зав л гарвал тэр хэдэн хүүхэдтэй тоглож байх юм даа, мөн л болоогүй байна даа гэж Болдын эцэг бидэнд ярьдаг байв. Манай хүү хүртэл тэдэнтэй нийлдэг боллоо. За тэгээд л алх, бахь төмөр балбахчаан болдог муусайн багажийг авч явчхаад байдаг боллоо. Би тэр үед өвсний станцын манаач байв.

	Дорж гэдэг өвгөнтэй ээлжилж манадаг байлаа. Дорж ер нь аймхай, чалчаа хүн юм. Доржийг манаанд гарсан нэг шөнө их хэрэг мандав. Тэр "Цахилгаан комбинат" маань станцын байшингаас 200-аадхан метр зайтай байсан юм. Шөнө гэв гэнэтхэн тэр байшин дотор мотор асаж, их чимээ гарчээ. Дотроо хүн амьтангүй, цоожтой байшинд тийм их чимээ гарахад нь Дорж ухаан алдан айж, хий буу тавьж, орилж, хашхирч сүйд болжээ. Станцынхан цөм сэрцгээж тэр байшинг очиж үзвэл, тэнд хэн ч байсангүй. Цоож цуурга нь ч гэмгүй зүв зүгээр байв.

	Халуун нойроосоо босож ирсэн зарим хүн манаач Доржийг зүүдэлсэн байх гэж зэмлэв. Зарим нь машин дуугарах шиг болоод дорхноо чимээгүй болсон, тэгээд буу дуугарсан гэж байв.

	Энэ нь яг л өвс хадах их ажил эхлэх гэж байсан үе билээ. Станцынхан ч хадландаа гарлаа. Хадлангийн газар өвс хадахаар айлуудаас ирсэн хүмүүсийн олон майхан босов.

	Дорж бид хоёр ч, өвсөө хадахаар дундаа нэг майхантай тэнд очлоо.

	Ганцхан Баяр өвгөнийхөөс хүн ирсэнгүй. Өнөөх Болд хүү нь аймгийн төв хүрэхээр замын машинд сууж яваад, машин нь гэнэт осолдон онхолдсон гэнэ. Тэгээд Болд шархтаж аймгийн төвийн эмнэлэгт очсон чимээ гарав. Тэднийх Болдоос өөр өвсөнд гарах хүнгүй айл юм. Айлууд тус тусын хуваарьт газрын өвсийг хадаж эхлэв. Ганцхан Болдын хуваарьт газар үлдэв. Хадланчид, Болдын ажил хоцорч байгааг харамсаж, цөмөөрөө элбээд Болдын өвсийг хадаж тусалъя гэж зөвлөлдөв.

	Хадлангийн ажил эхэлснээс хойш гурав хоноход, Болдынд туслах ажил эхлээгүй байлаа. Гэтэл дөрөв дэх өдрийн өглөө үзвэл Болдын хуваарьт газрын өвс нэлэнхийдээ хадагдсан байлаа. Зарим хүн шөнөдөө Болдын өвсийг хадсан юм бол уу гэж цөм бие биеэсээ асуухад, Болдын өвсийг хадсан хүн гарсангүй. Хэн хадсаныг цөм мэдэхгүй байв.

	Болдын эцэг ирж шөнө өвсөө хадсан болов уу гэтэл тийм биш, харин аймгийн төвөөс ирсэн нэг хүн Болдыг нас барсан гэж хэлж ирсэн тул, Болдын эцэг аймгийн төв рүү яаравчлан мордсон байлаа. Хадланчид орой болтол ажиллаад цөм бууж ирэв. Болдын өвс гэнэт хадагдсаны тухай хүн бүр гайхаж янз бүрийн тайлбар өгч бөөн маргаан болж унтацгаав.

	Ганцхан мань Дорж энэ маргаан дээр алга байлаа.

	Амьтан унтсанаас их хойно Дорж сандарсаар ирж хоолой нь чичрэн өгүүлрүүн:

	— За хө, биш болсон шүү! Би зүүн голоор айл хэсэж жаал айраг ууж аваад, сая наашаа явтал Болдын хуваарьт газар олон хүн дуулж шуугилдаж байхыг сонсов. Тэнд лав арав гаруй нүцгэн хүн, морь малтай өвс бухалдаж байх шиг байна.

	Тэд өнөөх Болдын дандаа дуулж явдаг байсан "Хадлан дээр" гэдэг дууг дуулцгааж байна гэж чичрэн хэлэв. 

	— Тэгээд тэд чинь ямар улс байна гэж асуухад минь, Дорж нүдээ эргэлдүүлэн, 

	— Тэр лав ямар ч улс биш... Үхсэн Болд буг болоод байгаа хэрэг. Болд ажилд даанч улаймсуу шүү дээ. Тэгээд үхэхдээ ажилдаа сэтгэл нь хоргодож байсан байх. Арван хүний ажлыг ганцаараа хийж болох юм гэж Болд ярьдаг байсан юм. Нээрэн... одоо арав гаруй нүцгэн хүн байгааг үзвэл, энэ нь бүр гарцаагүй хэрэг... гэж шивнэв.

	— Дорж минь чи, айраг их гүзээлээд, толгой чинь эргэсэн байлгүй дээ, ямар элэнцгийн чинь буг чөтгөр байдаг юм бэ? гэж хэлэхэд минь, 

	— За би эрүүл байна. Худлаа гэвэл өөрсдөө очоод үз гэж Дорж уурлав.

	— Тэгвэл за явъя, очоод үзье гэж би Доржийг хөтлөн гарах гэтэл Доржийн нүд нь том болж, 

	— Үгүй, үгүй! Би айж байна гээд, майхны мухарт шигдэв.

	Би нөхдөө дуудаж, бид хэдэн хүн хадлан дээр очвол, тэнд хэн ч алга, харин Болдын хуваарьт газар дээр хэд хэдэн бухал өвс боссон байв. Бид тархан явж бүгдийг нэгжин үзсэн боловч, ганцхан хадуураас өөр юуг ч олсонгүй.

	Бид майхандаа буцаж, энэ сонин явдлын учрыг элдвээр шүүмжлэн ярилцаад, буг чөтгөр гэж үймүүлэгч Доржийг ам амандаа зэмлэцгээгээд унтацгаав. Маргааш өглөө нь босоод харвал Болдын хуваарьт газрын өвс цөм бухал болж, олон бухал ярайж байв. Аймхай Дорж олны зэмлэлд гомдож, өглөө эрт тэр бухлууд дээр очжээ. Тэгэхэд нэг бухал өвсний дээр "Болдын ажил амьд" гэсэн үг бичээстэй цаас хатгаастай байв. Дорж, энэ бичгийг арай гэж үсэглэн уншаад, бие нь хүйт оргиж, энэ бухлууд нь нүдэнд үл үзэгдэх албин тийрэн гэдгийн нууц хүчээр бүтсэн биз гэдэг бодол нь улам даан майрчээ. Хадланчид ирцгээж, цөм тэр бичгийг уншаад бас л өнөөх элдэв тайлбар таамаглал, маргаанаа эхлэв. Гэвч, энэ явдлыг буг чөтгөртэй холбож тайлбарлах хүн Доржоос өөр гарсангүй.

	Оргилсон ажлын өдөр өнгөрч шөнө хэтрээд, бас л маргааш өглөө боллоо. Хадланчдыг өглөө босоод харахад нь Болдын хуваарьт газар дээр байсан олон бухлууд арилж гурван том нуруу өвс дүнхийж байв.

	Хадланчдаар ч барахгүй, багийн дарга нар, сумын төвийнхөн хүртэл энэ сонин явдлын учрыг олох гэж оролддог болов. Гэвч хэн ч учрыг нь олсонгүй. Нэг өдөр Болдын эцэг хадланчид дээр ирлээ. Хүү нь нас барсан гэх тул "Баяр гуай сайн байна уу" гэж ч болохгүй, юу гэж ам хагарч ярихаа олж ядаж цөм сандрав. Гэтэл Баяр гуай инээмсэглэн, баясгалантай байдлаар мориноосоо буугаад, 

	— Цөм сайн байцгаана уу? Би чинь "Баяр" гэдэг нэр шигээ, бөөн баяр болчхоод явна. Болд маргааш эмнэлгээс гарч ирнэ гэж хэллээ. Хадланчид цөм баярлан шуугилдаж, 

	— Болдыг үхсэн гэж ямар амьтан худал хэлээ вэ? гэж ам амандаа асууцгаав.

	— Бүү мэд ээ! Явуулын нэг хүн л ярьсан бололтой юм. Бүр ч оргүй юм биш бололтой. Тэр өдөр аймгийн төвийн эмнэлэгт бас Болд гэдэг нэртэй өөр нэг хүн нас барсан юм байна. Түүнийг андуурсан бололтой гэж Баяр өвгөн өгүүлээд: — Үгүй ээ энэ чинь! Манай өвсийг хэн ашгүй хадаад, нуруулдчихаа вэ? гэж олноос асуув. Хадланчид бие биеэ харалцаж, зарим нь "Мэдэхгүй" гэв. Зарим нь өнөөх маргаж олддоггүй явдлыг ярьж эхлэв.

	Хэчнээн яривч, тайлбарлавч, Баяр өвгөн энэ сонин хэргийг огт үнэмшихгүй, 

	— Та нар намайг хуурч байна. Та нар манай өвсийг хадаж хурааж өгч надад маш их тус хүргэв. Сайн сэтгэлт нөхдөдөө баярыг хүргэе гэж хэлэв.

	 

	* * *

	 

	Сумын хэмжээгээр хадлангийн ажил амжилттай төгсөв. Тосны завод, олон тонн тос илүү боловсруулан, сайхан амжилтын дүн гарав. Энэ бүх амжилтыг тэмдэглэхээр, өвсний станцын дэргэдэх клубт ардын цуглаан болов. Энэ цуглаан дээр сумын намын үүрийн нарийн бичгийн дарга, өвсний станц, сүү тосны Заводын ажлын амжилтын тухай тодорхой илтгэв.

	Эдгээр ажил дээр амжилтыг гаргасан шилдэг ажилчид, ардуудыг шагнав.

	Бас сүү тосны завод, өвсний станц хоёр дээр амарч байсан пионерууд 3 нуруу өвс хадаж, ардын аж ахуйтанд тусалсан, бас эдгээр пионер, эвлэлийн гишүүн тракторч Болдын удирдлагаар өвсний станцын цахилгаан машиныг засварлаж ажиллахад бэлхэн болгосныг сайшаан тэмдэглэв. Тэгээд намын үүрийн нарийн бичгийн дарга, энэ ажилд идэвхтэй оролцсон нэр бүхий 15 пионерыг үнэмлэх, үнэ бүхий зүйлээр шагнаж, тэднийг чадамгайгаар удирдсан пионер Гэрэл, эвлэлийн гишүүн Болд нарыг онцлон тэмдэглэв.

	Бас, үүнээс хойш аливаа ажлыг хийхдээ олноос нуулгүй харин нам, олон түмний байгууллага, ард түмэнтэй нягт харилцаатай, олны тусламж дэмжлэгтэйгээр явуулбал, үүнээс ч илүү их амжилтыг гаргаж чадна гэж пионеруудад сургамжлан хэлэв.

	Сая болтол, олны гайхаж байсан зүйлийн учрыг сумын намын үүрийн нарийн бичгийн дарга тодорхой ярьж өгөв.

	Зуныхаа амралтаар өвсний станц, тосны завод дээр амарч байсан эдгээр пионер цахилгаан станцын дэргэд тоглодог байжээ. Гэтэл өөр 2-3 дүрсгүй хүүхэд тэр цахилгаан машиныг элдвээр оролдож, эрэг шургийг нь тонож байхыг пионерууд мэдээд "Хэрэв тэр байшингийн ойр дүрсгүй хүүхдүүдийн хэн нэгийг явбал шууд барьж, станцын захиргаанд хүргэнэ! Үүний тул мэдтүгэй" гэсэн утгатай тулган шаардах бичгийг тэр болдоггүй хүүхдүүдэд явуулав.

	Тэр бичгээ "Төмөр ба түүний команд" гэдэг зохиолд гардаг, Төмөрийн команд, атаманы командад явуулсан ультиматумыг дуурайн зохиожээ. Үүнийг явуулахад, пионер Гэрэл бусад нөхдөө зохион байгуулжээ.

	Тэгээд пионерууд өөрсдийн даргад Гэрэлийг сонгож "Төмөр ба түүний команд" шиг "Гэрэл ба түүний команд" боллоо. Гэрэлийн команд, хамгийн түрүүнд цахилгааны машиныг ажиллуулах гэж моторыг засахаар шийдвэрлэв. Тэгээд энэ хэрэгт сайнаар багшлан зааж чадах эвлэлийн гишүүн Болдтой нөхөрлөв.

	Эвлэлийн гишүүн, тракторч Болд, завтай цаг бүхэндээ Гэрэлийн командад багшлав.

	Моторыг зааж, хэрхэн засварлахыг хэлж өгч, зассан зүйлийг нь шалгаж өгдөг байв. Гэрэлийн команд, энэ мотор засварлах ажлаа нууц явуулаад, гэнэт нэг шөнө бүх станцын барилгуудыг цахилгаан дэнгийн гэрлээр гийгүүлье гэж төлөвлөсөн ажээ.

	Ийм учраас тэдний ажиллагааг өөр хэн ч мэдсэнгүй. Тийм учраас станцынхан, Гэрэлийн командыг, тэр дүрсгүй хүүхдүүдээс ялгадаггүй байв. Ийм учраас өвгөн Доржийг манаанд байх шөнө гарсан явдал, Баяр гуайн хадлан дээр болсон явдал ойлгогдохгүй байжээ. Энэ бүгд бол Гэрэлийн командын ажиллагаа байсан нь одоо илэрхий болов.

	Цуглаанд оролцсон олон хүн босож, Гэрэлийн командад баяр хүргэв. Цуглааны дараа Гэрэлийн командаас "Октябрын туяа" гэдэг утгачилсан концертыг тоглоно гэж зарлаад завсарлав.

	Нар жаргаж орой болов. Станцын клубт ардууд цуглаж, концерт эхлэхэд бэлэн боллоо. Концерт эхэлж хөшиг нээгдэхэд, харанхуй байсан тайзан дээр "Октябрын туяа" гэсэн үсэг хурц өнгөөр гэрэлтэн үзэгдэв.

	Тэгээд тайз дүүрэн цахилгаан дэнгийн гэрэл цацрав.

	Энд цахилгаан гэрэл хамгийн анхдугаар удаа асаж байгаа нь энэ тул, үзэгчид нижигнэтэл алга ташиж, баяр хөөр болсон авиа удаанаар үргэлжлэв. Тэгж байтал тайзан дээр Гэрэлийн команд жагсан гарч ирж, БНМАУ-ын сүлд дууллыг жавхлантайгаар дуулахад, үзэгчид цөм босож номхон зогсов. Концерт ингэж эхэллээ. Манай "Октябрын туяа"-ын учир ийм юм. Манай хүүхдүүд ийм ажил бүтээж билээ.

	Үүнийгээ пионерын сонинд нийтлэгдээ болов уу гэж манай пионерууд сонирхож байгаа юм гэж өвгөн бахархан хэлээд яриагаа төгсгөв.


БААТАРЛАГ ЯВДАЛ

	 

	Уг өгүүллэг манай цахим номын санд тусгай ном болон орсон тул эндээс татаж авч уншина уу?.



	
ШИНЭ ААРУУЛ

	(Үнэн явдлын тухай өгүүллэг)

	 

	Хаврын нарны илч овоо халаах боловч Ханд эмгэний, ааруулаа хатаахад бас л чамлалтай ажээ.

	— Хөхөө өвлөөр шахуу байхад ааруул хурууд гээд л чи минь юунд л бэлтгээд байна даа гэж өвгөн нь эмгэнээсээ асуув.

	— Харж л бай л даа! Надад бас нэг бодол бий! Би бас нэг хүн шүү хө, та нар хувиа борлуулж довоо шарлуулчхаад, санаанд орохгүй юм гэж эмгэн үгээ урсгаж гарлаа.

	— За чи минь биднээсээ юугаар хоцорчхоод байна даа гэж өвгөн нь асуув.

	— Чамаас аваад л надаас бусад нь төмөр зам руу очиж ирээд, ийм ч сайхан зантай орос хүнтэй уулзлаа, тийм ч том даргатай нь гар барьж баяр хүргэлээ гэцгээдэг биз дээ! Би л гэж нэг амьтан гэрийн мухар сахиад хоцорч гүйцэж байна шүү гэж эмгэн хариулав.

	— За тэгээд чи минь төмөр замын том даргатай уулзаж төрийн хэрэг зөвлөх нь үү гэж өвгөн егөөдөхөд эмгэн, 

	— Зөвлөх нь ээ ч яадаг юм бэ! Энэ төрд чинь эмгэн өвгөн эн тэгш шүү хө гэв.

	— За тэр ч тийм байж! Гэлээ болтугай ч "а" үсгээ арвитай цээжлээгүй эмгэн албаны том хүнтэй юугаа ярьж гуулиа цухуйлгах чинь вэ? гэж өвгөн хэлэв.

	— Ярина даа хө! "За хүндэт дарга аа, сайн байна уу? Бидэнд төмөр зам тавьж өгсөн та бүхэнд баярлалаа!" гэхээс аваад хэлэх үг ч харин зөндөө дөө гэж эмгэн хариулав.

	— За яах вэ, тэгээд хэлчихдэг юм гэж бодъё. Тэгтэл тэр дарга маань монгол хэл мэддэггүй хүн байвал юугаа хэлэх юм бэ? гэж өвгөн асуув. Эмгэн авдраа нээж эвхээтэй хадаг гаргаж завсраас нь нэг зурвас бичиг авч өвгөндөө үзүүлээд:

	— Амьд хүн аргаа олсон доо хө! Аль вэ чи тийм сүрхий юм бол наад бичгээ дуудаад орхиоч гэв. Өвгөн яаран нүдний шилээ зүүж, тэр бичгийг уншихаар үсэглэж эхлэв. 

	— Үгүй ер! Унших вий дээ та минь! Урьд шөнө орос бичиг сураад хоноо юм бол уу? гэж эмгэн даажигнаад, 

	— Наадах чинь оросоор бичсэн юм шүү хө, гэв. 

	— Даан ч гаргагдахгүй байсан юм, тэгнэ ээ тэр! Энэ чинь тэгээд юу бичсэн юм бэ? Хэн бичсэн юм гэж өвгөн шалгаалаа. 

	— Охин минь бичсэн юм. Би саяхан аймаг руу явуулсан захидалдаа, тэр хэлэх үгээ тусгай бичиж явуулаад оросоор орчуулж ирүүл гэж охиндоо захисан юм. Тэгээд охин маань орчуулж ирүүлсэн нь энэ гэж эмгэн хэлэв. 

	— За энэ чинь ийм учиртай байж! Энэ ааруул чинь ямар учиртай билээ гэж өвгөнийг асуухад эмгэн зэмлэнгүйгээр өвгөнөө хараад:

	— Чи минь зөнөг залгаад юмны учрыг гадарлахаа болио юу даа, станц руу очихдоо би чинь юу ч үгүй хоосон очих уу? гэв. 

	 

	* * *

	 

	Түүнээс хойш хэд хоног өнгөрөв. Нэг өдөр, Ханд гуай бүдүүн хээр мориндоо шинэхэн жижиг булигаар богцонд тонтойтол юм хийж эмээлдээ тавиад станц орохоор мордлоо. 

	Тэр, замдаа олон зүйлийг эргэцүүлэн бодож явжээ. СССР улс гэдэг ямар их буянтай улс вэ дээ. Энэ улсын ачаар бид өдий их сайн сайхныг үзэж, жаргаж байна шүү дээ. Нам засаг маань биднийгээ мөн ч сайн улстай нөхөрлүүлсэн юм шүү дээ! гэж дандаа л санаж ярьж байдаг зүйлээ бодож явлаа. 

	Ханд гуай удсан ч үгүй төмөр замын шинэ шугамд хүрчээ. Хэсэг адуу туусан залуу хар хүү тохиолдоход Ханд гуай:

	— Хүүхээ энэ замаа дагаад явахаар станц руу орчих уу? гэж асуув. 

	— Тэгнэ ээ тэгнэ. Ер нь энэ замаа дагаад яваад байтал Бээжин ч орсон төөрөхгүй. Замаа дагаад хойшоо явбал Улаанбаатар, за тэгээд бүр цаашаа Москва орчхож болно шүү гэж адуучин хариулав. 

	Тэгээд Ханд гуай станц руу шогшуулж гарав. Түүний замд телефоны шугам шалгаж яваа нэг орос хүн тохиолдов. 

	— Сайн явж байна уу хүүхээ! гэж Ханд гуай мэнд мэдэхэд тэр хүн, 

	— Сайн байна гэж хариулав. Монголоор овоо ярьж байна. Хэл амархан сурдаг сүрхий улс, хэний үр ч ялгаагүй, биднийхээ л төлөө ажиллаж байна шүү дээ, хөөрхий эд чинь өдийд хоолоо иддэг заншилтай улс гэнэ билээ. Тэгэхэд энэ хүүхэд тал дээр ажиллаж байх юм гэж бодоод Ханд гуай мориноос буухад тэр хүн. 

	— Морь сайн! гэж эрхийгээ гозойлгов. Ханд гуай, нар луу зааж:

	— Үд боллоо. Амар! Хүү минь амар! гэв. 

	— Да! да! Нар сайн! гэж орос хүн хариулав. Ханд гуай богцоо уудалж шинэхэн цагаан хүүдийтэй ааруул гаргаж:

	— Май бэлэг! Чихэртэй ааруул, гэж түүнд өгөхөд тэр баясгалантай инээмсэглэж далаа хавчаад:

	— Баярлалаа зүгээр зүгээр, гээд авахгүй цааргалав. 

	— Юу гэсэн үг вэ, хүү минь ав! орос, монгол, хятад ах дүү гээд эмгэн гурван хуруугаа нийлүүлэн дохиолж хүүдийтэй ааруулаа шууд гарт нь бариулаад дахин богцоо уудлахад, тэр хүн:

	— Баярлалаа, хватить, хватить гэв. 

	— Сайн хүү бол! Хувааж иднэ гэнэ шүү! Юуг нь ч хувааж идэх юм билээ дээ гэж эмгэн үглэсээр богцноосоо бяслаг, гүзээний булан цагаан тос гаргаж нэмж өглөө. Тэр хүн бүр тэвдэж:

	— Хватить хватить гэсээр байхад нь, 

	— Тэг хүү минь хувааж ид! Хувааж ид гээд баярласан эмгэн богцноосоо үйсэн савтай хутгууш, цаасанд боосон шинэхэн өрөм нэмж өгөв. Тэгээд эмгэн:

	— Хүүгээрээ би танай том даргад хадаг бариулъя! гээд өврөө уудлахад нь орос хүн бүр тэвдэж:

	— Хватить хватить гэж яаран хэлэв. 

	Эмгэн хадгаа дэлгэж дээр нь өнөөх бичгээ тавиад түүнд барив. Тэр хүн бичгийг нь авч уншаад, 

	— Баярлалаа! Их сайн! Манай явна аа! Том даргад заавал өгнө гэж хэлээд хадгийг авлаа. 

	Ханд гуай ингэж хэргээ бүтээгээд гэртээ их л маадгар харьжээ. Тэгээд айл саахалтаараа энэ явдлыг баяр хөөр болон ярьцгаав. 

	— Ашгүй бүр овоо хэл мэддэг хүүхэдтэй уулзсан шүү. Түүнд би ааруул энэ тэрээ бэлэглэсэн чинь "хувааж иднэ хувааж иднэ" гээд л баяртай нь аргагүй авсан гэж эмгэний хэлэхэд өвгөн нь инээж:

	— Хувааж иднэ ч гэж арай хэлээгүй байх даа хө гэв. 

	— Үгүй ер! манай энэ чинь зөнөг залгаад ярьж чадахаа болиод байгаа хүн шүү гэж эмгэн уцаарлав. 

	— Чамайг бодвол би, орос шинжээчийн хөтчөөр хоёр жил явсан, орос хүний юу гэж хэлэхийг гадарлах хүн шүү хө гэж өвгөн хэлэв. 

	— За тэгээд чи юу гээд байгаа юм бэ? гэж эмгэний асуухад

	— Яах вэ дээ! Ааруул ээзгийгээр шахаад байхаар чинь тэр орос хүн "хватить хватить" гэсэн байлгүй яах вэ! Түүнийг нь чи "хувааж иднэ" гэж буруу ойлгоо байлгүй. "Хватить" гэдэг чинь монголчилбол "боллоо хүрлээ" гэсэн үг шүү дээ гэж өвгөний хэлэхэд хүмүүс нир хийтэл инээлээ. 

	Эмгэн бас л мөчөөгөө өгсөнгүй:

	— Энэ зэргийн юман дээр алдаж онох ч гайгүй хэвтэнэ. Юу ч л гэсэн орос монгол хоёр хүн угийн зорилго нэгтэй болохоороо ухаан санаагаа мэдэлцэж чаддаг юм даа гэв. Ханд эмгэний нэг явдал иймэрхүү билээ. 

	Ханд гуай төмөр замын шинэ станцыг үзэхээр удахгүй очих гэнэ. Тэгэхдээ бас хоосон очихгүй гээд шинэ ааруул тавихаар бэлтгэж байгаа гэнэ. 

	 


ХОШИН ӨГҮҮЛЛЭГ

	 


БАЛДАН, ГАЛДАН ХОЁР

	 

	Балдан, Галдан гэдэг адилхан хоёр залуу бий. Гэвч ажил төрлөөрөө адилгүй юм санжээ. 

	Балдан нь малч ажилч, бас хичээл дугуйланд идэвхтэй. Ном сонин их уншдаг. Тэгээд нөхөрсөг тусч тул нутгийнхан нь түүнийг магтдаг. Залуу хүүхнүүд ч Балданг л сэмхэн сэмхэн ширтэцгээдэг ажээ. 

	Галдан нь Балдандаа атаархдаг байжээ. Балдантай уулзсан бүхэн нь түүнийг магтаж, халуун сайхан үг хэлдэг байхад Галдантай уулзахдаа: Чи цаг үргэлж айл хэсэж, архи дарс эргүүлж шалиглаж явахаа боль. Эцэг эх чинь өтөлж, хэдэн малаа хүч хүрэхгүй болж шүү! Чи тэдэндээ тусалж, малаа өсгөхийг бод гэж л үглэдэг байв. 

	Нэг өдөр Галдан архи айраг эргүүлж «төмөр тэргээ өгөөч түлээ зөөгөөд өгье...» гэж дуулаад давхиж явжээ. Гэтэл түүний зам дээр өвсөө хадаж байгаа Балдан тохиолдов. Галдан дотроо бодов. Энэ Балдан ажилд сайн гэхээр онгирч, улам ажилч хүн болох гэж дэндэж байна. Бас тэгээд надад хүртэл өвс хадахын ашиг тус гэж лекц унших санаатай байна билээ шүү... Залуу хүн чинь над шиг ингэж, тарган морио унаад торгон дээлээ өмсөөд, айраг архи сэнгэнүүлж хэнхдэгээ яраад давхиж явдаг юм биш үү гэж боджээ. Тэгээд нэг сайн гайхуулна гэж шийдэж мориныхоо гүйхээр Балданы дэргэдүүр өнгөрөхдөө:

	— Балдаан! Залуу хүн чинь ингэж явдаг юм шүү гэж хашхирав. Гэтэл морь нь хадсан өвснөөс бусгахад Галдан олгойтой ус шиг улхайн ойчив. Балдан хадуураа тавьж, 

	— Мөн дөө... залуу хүн чинь ингэж явдаг юм байж дээ гээд инээд алдав. Галдан ойчихдоо өвдсөн боловч ичихдээ ёо гэж хэлсэнгүй. Балданы шоолж инээхэд хор нь хөдөлж, өвдсөнөө хайхрахгүй босон харайв. Тэгээд түй! мондийн хар өвс! гээд Балданы хадсан өвс рүү нулимав. Балдан анхандаа уурламаар завдсан боловч уужирч, 

	— Толгой чинь эргэж, нүд чинь харанхуйлж байна уу? Хар биш ногоон өвс байна шүү гэв. 

	— Ногоон ч байсан ямар ч байсан тэр!

	— Чи юунд дандаа ингэж байдаг юм бэ. Өвлийн бэрхэд хэдэн малын аминд ордог юмны чинь нэг энэ шүү. 

	— Үхсэн хойно оо! Манай мал, хадсан өвсийг идэх байтугай үргэдэг юм чинь дээ. Чи харахгүй юу. Миний морь өвснөөс үргээд намайг хаячихлаа шүү дээ. 

	— За чи битгий дэмий юм ярь л даа. Энэ чинь адгуус шүү дээ. Ер нь чи ингэж дэмий тэнэж байхаа болиоч дээ. Жаал өвс хадаж авахыг бод. Хоёул хамжъя. Би чамд зааж өгье. Надад илүү хадуур хэрэглэл зөндөө... гэхэд нь Галдан нь хайхарсан ч үгүй ташуураа шүүрч аваад: «Жаахан Дулмаа хаачсан бэ...» гэж дуулаад, үргэж давхисан мориныхоо хойноос гэлдрэв. Балдан:

	— Гайгүй мөд... мөдхөн өвөл болно доо... гэж хэлээд хадуураа шүүрч авав. 

	 

	* * *

	 

	Өвөл болов. Балдан, Галдан хоёрынх ойролцоо өвөлжив. Тэдний адуу оторт гарахад Галдан ганц хайртай морио нүдэндээ харж байя гэж үлдээгээд бусад адуугаа оторт явуулав. Цас байн байн орж бэлчээр зузаан цасанд бүрхэгдэв. Цагаан цасан дундаас Балданы хадсан их өвс ногоон гүвээ шиг харагдав. Балдангийнхан тэнгэрийг царайчлан харахгүй тайван. Мал нь ч тавтай хивнэ. 

	Балдан нэг өдөр сумынхаа төв дээр очиж, сүүлчийн сонин сэтгүүлүүдийг аваад харихаар давхиж явав. 

	Түүний зээрд морь нь тарган, омголон. Давхихад нь туурайгаар нь цасан манан бужигнана. Гэтэл судгийн хажуугаар өнгөрөхдөө, Балданы зээрд морь огло харайн бусгав. Балдан мориныхоо амыг татаж, судаг руу үзвэл, Галдан хөлдөх шахтлаа бээцийгээд цас малтаж, өвс зулгааж байв. Түүний бараг «эхнэр шигээ» хайрладаг бор морь нь эвхийчхээд Галдангийн дэргэд зогсож байв. Балдан сандарч, 

	— Үгүй! чи чинь яаж байгаа юм бэ? гэхэд Галдангийн эрүү нь хавшиж, 

	— Бор морь минь! харж байна уу, турж үхэх нь гэж арай чарай дуугарав. 

	— Тэгээд бусад нь... гэж Балданг яаран асуухад, 

	— Бусад нь мөн л... мөн л... гэж Галдан өндийв. 

	— Чи тэгээд манай өвснөөс авахгүй яагаа вэ? Манайханд хэлсэн үү? гэж Балданг асуухад Галдан:

	— Үгүй... хэлээгүй гэв. 

	— Яагаа вэ? Хэлэхээ ичээ юү? гэхэд нь Галдан доошоо харж дуу гарахгүй зогсов. 

	— За явъя. Одоо очоод манай өвснөөс ав! Орой хоёул явж өвөлжөөндөө өвс зөөж авчирна шүү гэж Балданг хэлэхэд: Галдан, 

	— За... гээд, дахин юу ч хэлж чадсангүй, Балданг дагаж одов. Балдан гэртээ ирж буугаад мориндоо өвс тавьж өгөхөд Галдангийн бор морь, өвс рүү нь дайран оров. 

	— За харж байна уу Галдан! Чиний морь өвснөөс үргэдэг биш билүү гэж инээмсэглэхэд Галдан улам ичиж, за за боль л доо гэж Балданы мөрийг алгадаад: 

	— Би гэмээ мэдлээ. Одоо чамайг дуурайж ажиллана. Чи намайг дагуул гэж хэлэв. 

	 

	* * *

	 

	Түүнээс хойш Балдан, Галдан хоёр дотно үерхэж, ажил төрөл, элдэв нэгээрээ ав адилхан өсөж хөгжиж явдаг боллоо. 

	 

	1948 он

	 

	 


ДОЛДОЙЖАВ

	 

	«Тарьсан модыг усалж байх нь их чухал гэж үргэлж үглэж байдаг хүн нэг бий. Тэр бол нэг байгууллагын аж ахуйн дарга юм. Түүнийг зарим хүн "Дооёо" гэж нэрлэдэг юм. За юу ч гэсэн энэ хүний нэр "Долдойжав" болог!

	Зуны нэг өдөр билээ. Долдойжав гуайн, аж ахуйн талаар хариуцсан байгууллагын дээгүүр услаг үүлс нүүдэллэн ирж, бороо орж эхлэв. "Тарьсан модыг усалж байх нь чухал" гэж Долдойжавын үглэж байдгийг тэр үүлс мэдсэн юм шиг тарьсан моддын дээрээс үерийн усыг улам ч их цутгав. 

	Удсан ч үгүй үер бороо өнгөрөхөд, Долдойжав гуай том хувинтай ус барьж ирэн, даргынхаа өрөөний хоёр цонхны дэргэдэх гурван жижиг улиасыг услав. Улиаснуудын ёроолын хонхорт аягалан дүүрсэн борооны усанд, Долдойжав гуайн нэмж хийсэн ус нийлж үерлэн халив. Долдойжав гуай, "модыг усалж байх нь чухал" гэж аман дотроо бавтнан хэлээд, даргынхаа өрөөний цонх руу сэм харвал, дарга нь өрөөндөө байсангүй. "Ямар тоогүй хэрэг вэ!?". Энэ үед дарга өрөөндөө байж, энэ "их зүтгэлийг" үзсэн бол Долдойжав гуай хэчнээн их магтаал сайшаалыг сонсох байсан бол... 

	Юм бүхэн дандаа азгүй өнгөрдөггүй. Долдойжав гуайд бас аз тохиолдож магадгүй байжээ. 

	Тэр орой, байгууллагынхан нь субботникийн ажилд гарахад, Долдойжав гуай хар ажлынхаа хувцсыг өмсөж, чих, хамраа сайн бөглөөд, гартаа том бээлий хийж, нэг гартаа их хүрз, нөгөө гартаа хүнд царил барьж, сугандаа том шуудай, бүсэндээ аварга ёотуу хавчуулж ирэв. 

	Долдойжав гуай "баатарлагаар" хөдөлмөрлөх гэж ингэж зэхэж ирсэн боловч бас л азгүй явдлаар эхэллээ. Учир нь, энэ субботник дээр дарга нь ирээгүй байв. Даргыг ирээгүй байхад, хэчнээн баатарлагаар ажиллавч, хэн намайг үнэлэх вэ гэж Долдойжав гуай дотроо гонсойн бодов. Азгүй явдал дараа дараагаар тохиолдсонд Долдойжав гуай гуниглаж эхлэв. Тэр өдрийн субботник нь газар ухаж, шороо зөөх ажил байсан тул Долдойжав гуай бүр ч халшрав. 

	Бусад нөхдийнхөө ард нь орж, хажууд нь хоцорч аргацаан цаг нөхцөөгөөд, хааяа нэг шуудайн бөгсөөр шороог дааж ядан үүрч, хөдөлж ядан явав. Долдойжав гуайг хүмүүс ажиглаж байв. 

	«Аз хүү ирвэл ёоз хүүгээр гэр барьдаг». Тэгтэл гэнэт олны ажиллаж байсан чимээнээс тасархай, сүрхий чимээ сонстов. Тэр чимээ, ажилдаа улайж, бие биеэ ч ажиглаж завдахгүй байсан хүмүүсийн анхаарлыг татав. Үзвэл, Долдойжав гуайн их далайлтаар царилдах, хүрздэх чимээ хангир чингэр болж, шороо чулуу зүг бүр үсрэн, хүрзний нь үзүүрт оч гялалзаж, тоос манан дэгдэж байв. Зарим хүн, Долдойжавын их далайлтуудад дайралдахаас болгоомжлон зайлах нь үзэгдэв. Ямар сонин хэрэг вэ! Өнөөх хамгийн хойрго ажиллаж байсан хүн гэнэт ийм сүрхий "баатарлаг" ажилласанд хүмүүс цөм гайхацгаав. Гэвч энэ сонин оньсого тэр дороо тайлагдав. Субботник хийгчид дээр байгууллагын дарга нь хүрэлцэн ирсэн байжээ. Ингэж, Долдойжав гуайн аз гэнэт "тэнгэрээс буусан мэт" иржээ. 

	Субботникийн ажил тарлаа. Долдойжав гуай даргыгаа дагаж инээж, маасганаж явах замдаа, 

	— Дарга аа! Бид дараагийн субботникт улам ч мундаг ажиллаж 4-5 зуун хувь гүйцэтгэнэ гэж ярих далимдаа, — Өнөөдөр хэн хэн ямар ямар үнэлэлттэй ажилласан гэж та санаж байна гэж өөрийнхөө тухай тандан асуув. Тэгэхэд даргын хэлсэн нь, 

	— Ер нь ямар нэг ажиллагааны үнэлэлтийг би ганцаар тогтоодог биш... олон түмэн тогтоодог юм гэв. Энэ үгийг сонсоод, Долдойжавын зүрх бараг зогсох шахаж, царай нь цайрав. Учир нь хүнийг олон түмэн үнэлдэг, өөрөөр хэлбэл хүнийг олон түмэн сайшаадаг, муушаадаг гэж даргыг нь хэлсэн үг Долдойжавыг алгадаад авах шиг болжээ. 

	Яг, Долдойжав гуай шиг хүн ховор биз ээ! Гэвч Долдойжав гуайтай төстэй хүн мундахгүй байдаг гэж хүмүүс хэлэх юм. Энэ үнэн бол уу? Хүндэт уншигчид та бүхний орчин тойронд Долдойжав гуайтай төстэй, Бялдуужав ч гэмээр юм уу, Зусармаа ч гэмээр хүн байдаг эсэхийг ажиглах ажаамуу. 

	 

	1950 он


ЗАХЫН ГАНЦ МОДНЫ УЧИР

	 

	Гудамжны хоёр захын явган зам дээгүүр зорчигчид олон тул хааш хэрэг алхаж болохгүй байв. Том сияан хувин бялхам сүү барьж, хүүхэд хөтөлсөн авгай богинохон алхалж явна. 

	Тохиолдогчид төд төд зам тавин өгч, энэ авгай хэнээс ч илүү, сааталгүй урагшилж байв. Гэтэл урдаас нь хол хол алхаж зорчигчдын дундуур хага зүссэн, юунд ч хэнд ч торж саатдаггүй нэг хүн гараад ирлээ. 

	Тэр хүн авгайд зам тавьж өгөх шинжгүй, шууд тэмүүлэн айсуй. Авгай сандарч, хувинтай сүүгээ баруун гартаа сэлгэн барьж, зам зайлж өгөх хооронд өнөөх хүн дээгүүр харж, авгайг мөрөөрөө шахан ирэв. 

	Авгай бүр тэвдэж, бушуухан зай тавих гэж ухасхийгээд, довжооны ирмэгийг хальт гишгэж, сүүгээ нэлсхийтэл асгаж орхив. 

	Авгай асгарсан сүүнээс духандаа түрхэж, харамссан нүдээр эргэж үзэв. Гэтэл, өнөөх гай болсон хүн ажиг ч үгүй, данагар данагар алхсаар далд орж явлаа. 

	Хоосон хувингаа барьж, асгарсан сүүгээ эргэн эргэн харж явагч авгай:

	— Данагар данагар алхаатай, 

	Дал мөрөөр дүүрсэн отготой... гэж феодалын үеийн нэг дуунд гардаг юм. Урьд цагт феодалууд ард олныг хүндэтгэдэггүй, хорхой шавжийн төдий ч тоомсорлон үзэхгүй, харин дэргэдүүр нь данагар данагар алхаж дайрчихад холгүй омгорхон явдаг байсан юм. Ер нь олны хөлийн газар, боловсон, даруу байдлыг эрхэмлэхгүй, би л гэж сагсуурч, омгорхон явдаг гэм бол феодалын суртал юм шүү гэж хүүхдээ сурган хэлж байв. 

	 

	* * *

	 

	Хонх дуугарав. Кино үзэх танхимд үзэгчид дугаарлан орж эхэллээ. Гэтэл өнөөх авгайн сүүг асгуулж, гай болсон хүн, дугаарын эх рүү дайрч байх нь харагдав. Аятайхан дугаарлан зогссон хүмүүс, бие биеэ шахан түлхэлдэж, бид хэдэн хүн дугаараас бүлтэрч гарав. Биднийг дугаарын сүүлд орж зогсох үед, өнөөх "дайчин эр" бусдыг түлхэн нудран зүтгэсээр, үзэх танхим руу тэмүүлэн орох нь харагдав. 

	Гэрэл унтарч, кино эхлэх арай болоогүй байв. Миний урдах сандал дээр суусан хүн, уншиж байсан сониноо сандал дээрээ орхиж, түр явах хооронд өнөөх "дайчин" ирж, сониныг нь авч хаячхаад, сандлыг эзэлчхэв. Үхэн хатан яарч, сандарч орж ирсэн хүн маань өнөө болтол суух газар олоогүй, юу эрж явсан хэрэг билээ. Юунд тэгж яарсан юм бол гэж бодож суутал, түрүүчийн хүн ирж, шал дээр хэвтсэн сониноо олж аваад, ондоо сандал тийш очив. 

	Кино гарч эхлэв. Өнөөх "дайчин" том малгайгаа духан дээрээ дунхайтал тавьж суугаад, байгаад л гараа сарвалзуулан суниан, байсхийгээд л өрөөсөн хөлөө сандал дээр авч улам овойн суугаад, экраныг халхлах тул арын нь хүмүүс киног дутуу хагас үзэж байв. Гай болж энэ "дайчин" эр яг урд минь эгц тохиолдон суусан тул миний нүд экранаас бүр тусгаарлагдаж, киноны зөвхөн дууг нь сонсож суув. Гэтэл мань "дайчны" хажуу дахь хоёр хүүхэн "хөл дэгээдээд байна, наад хүн, цаад хүн" гэж шивэр авир ярилцаж, мань хүн ч гэсэн хоёр хүүхэнд, 

	— За энэ хүн чинь сүүлдээ, тэр түрүүний хар сахалтай хүнд алагддаг юм. За за энэ хоёр чинь ингэсхийж байгаад үнсэлцдэг юм гэж киног урьдчилан тайлбарлаж, чанга чанга ярих тул сүүлдээ киноны дуу нь ч ойлгогдохоо болив. 

	Нэг мэдсэн, мань хүн шагширтал гасалж байна. Экран дээр тийм их гасалмаар явдал болов уу гэтэл бусад хүмүүс чив чимээгүй үзэцгээж байна. Мань "дайчин" юунд гаслав. Өнөөх авгайн сүүг асгуулчихсанаа санаад гасалж байгаа юм уу? Эсхүл нохой дагуулж ирсэн юм бол уу гэж санаж суутал кино дуусаж гэрэл асав. 

	Хүмүүс журамтайгаар цувран гарч эхэллээ. Гэтэл хүмүүсийн дунд хүчтэй түлхэлт үүсэж, нэг зуур шахалдаж эхэлснийг үзэхэд мань "дайчин" л үүнийг үүсгэжээ. 

	"Дайчин" энэ танхимд орохдоо амь тавьж, хэчнээн яарч, сандарч орсон билээ? Үүгээрээ бол гарахдаа яарахгүй баймаар, гэтэл тэгсэнгүй, тэнд удаан байхаас ухаан алдталаа айсан юм шиг, хүмүүсийг дайрч, ёворч довтолсоор хамгийн түрүүнд гарч байх нь харагдав. 

	Киноноос тарсан хүмүүс зүг бүр тийшээ явцгааж, гудамжинд хөл татрав. Кино үзэх танхимаас хамгийн түрүүнд гарсан мань "дайчин" киноны үүдэнд хамгийн сүүлд хоцорч, ташаа тулан зогсохыг нь үзэхэд ойн захын ганц мод санаанд оров. Багадаа пионерын лагерьд гарч, ойд экскурсээр явж байсан нэг үед, ойн захын ганц модны учрыг багш минь, бидэнд хэлж өгч байсан нэг явдал санагдав. 

	— Чигжүү ой доторх модод гоолиг, мөчрүүд нь жигдхэн, цэвэрхэн ургаж, биесээ халхлахгүйн тул шилмүүс бүр, навч бүр нарны гэрлийг саадгүй үзнэ. Харин ойн захын онцгой мод бол хажуугаасаа шахагдаж хавчигдах зүйлгүй болоод арвагар сарвагар, тахир мухир ургаж үзэмж муутай харагддаг шүү дээ. 

	Олны хөлийн газар, боловсон ёс дэглэмийг хайхардаггүй, хааш яаш явдаг хүн, ойн захын ганц мод шиг үзэмжгүй харагддагаар ч барахгүй, бусдынхаа чөлөөт аж байдалд хортой байдаг юм байна. 

	 

	1947 он


ДУЛАМЫН ХҮЛЭЭСЭН ЗАХИДАЛ

	 

	Балданг ажлаа тараад гэртээ ирэхэд нь хөдөөгийнхний нь мэндийг сонсгохоор ирсэн өвгөн Лут зочлуулж суужээ. Гэтэл Дуламаас нь бас нэг захидал иржээ. Тэр захидалд өөрийн нутаг орны сонин зэргийг бичээд, «Надад захидал явуулж байвал, дандаа шинэ үсгээр бичиж байгаарай» гэж дурдсан байв. «Дандаа шинэ үсгээр бичиж байгаарай» гэдэг нь ямар учиртай юм бол? гэж бодмогц, шинэ үсгийн хичээл санаанд нь оров. Өнөө, шинэ үсгийн хичээлтэй өдөр байж шүү дээ. За яах вэ. Бас л мартчихжээ. Дугуйлангийн бүртгэгч Долгор, надад овоо ивээлтэй байдаг юм газар. Үүний өмнө, шинэ үсгийн хичээлийг 7 удаа тасалж орхиход, А (ажилтай) гэж тэмдэглэсэн юм сан. Энэ удаад, мөн л өршөөл үзүүлчих байгаа? гэж тайвширна. Гэтэл, Дуламын захидлын хамгийн сүүлчийн үгс, толгойд нь эргэлдэнэ. Амралтаа дуусаж ирээд, айл гэр болон хамтрах тухайгаа юү ч дурдаагүй мөртөө, шинэ үсгийг онцлон дурддаг нь юү билээ гэдэг бодол дахин дахин бодогдоно. Гэтэл өвгөн Лут, маргааш эрт гарах тул Балдан, Дуламдаа захидал бичих болж, заавал шинэ үсгээр бичих нь яггүй санагджээ. Би цагаан толгойн үсгийг бараг л мэднэ. Түүнээс илүү, олон дүрэм мүрэм хэрэг алга. Юү байх вэ, цус! оролдвол болно гэж бодоод, Балдан захидал бичиж эхлэв. Зарим нэг үсгийг цагаан толгойгоос харах хэрэгтэй болов. Тэгээд шургуулга саваа онгичин, цагаан толгой эрж гарлаа. Балданы эх

	— Хүү минь юү эр ээ вэ? гэхэд Балдан

	— Шинэ үсгийн цагаан толгой... гэв. Эх нь дуу алдаж, 

	— Ээ! хүү минь, түүнийг чинь, баруун хашааны Балжидад, аль хэдийн өгчихсөн шүү гэв. 

	— Би одоо түүнийг чинь сурах хэрэгтэй болоод... гэж Балданы уцаарлан өгүүлэхэд, эх нь, 

	— Одоо цагаан толгой, Балжидад хэрэггүй болсон байх, хүүхэд гүйлгээд авчруулъя гэв. 

	— Ээж ээ! больё доо. Нэгэнт өгөөд, яаж буцааж нэхэх вэ. Балжид авгайд ч, яалаа гэж цагаан толгой хэрэггүй болох вэ? гээд Балдан, захидлаа бичихээр дахин оролдлоо. Эх нь, 

	— Балжид уржнангаас эхлэн, хорооны шинэ үсгийн дугуйланд явж, «нас дээр гарахлаар ухаанд ном тогтоохгүй юм» гэж ярьдаг сан, харин саявтар шалгуулаад, шинэ үсэг мэддэг болж, хичээлээс тайлагдсан шүү. Хүү минь саянаас л шинэ үсгээ үзэж байгаа юм уу? Яасан орой эхлээ вэ дээ? гээд дуугүй болов. Өвгөн зочин Лут, бичиг бийр болон хичээж суугаа Балданы, нэг амсхийхийг тохиолдуулж, 

	— Хүүхээ! өвгөн гуайнхаа нэрийг шинэ үсгээр, ацаг шүдтэй тавиад өгөөрэй. Хонь хариулж явахдаа дуурайлган зурсаар байгаад, ядахдаа нэрээ тавьдаг болъё гэв. Балдан «Лут» гэж яаж бичих билээ гэж бодов. Хэд хэд бичээд үзэв. Ер нь буруу бичиж байх шиг санагджээ. Хуучин бичгээр бол таталж байгаа нь энэ гэж, ацаг шүдгүй юм мурийлгаад луйвардаж болох боловч, шинэ үсгээр тэгж боломгүйн зовлонг сая амсав. Бас чадахгүй байна гэхээсээ ичив. Тэгээд, энэ өвгөн юү мэдэх вэ гэж, нэрийг нь бичээд өгөв. Лут өвгөн яаран тосож авахдаа, харагдахаар том бичиж гэж баяссанаа, 

	— Үгүй, хүү минь, хөдөө нэг хүүхдээр тавиулаад авснаа хаячихсан юм. Тэр хүүхдийн бичиж өгөөд, хэлж байснаас энэ чинь арай л ондоо болоод байна гэхэд Балдан жаахан сандарсхийж, 

	— Лут гуай! Би арай, буруу бичиж орхиогүй байх, хөдөөгийнхөн ч дээ шинэ үсгийг онц мэддэг юм уу даа. Ер нь таны нэр адармаатай юм гэв. 

	Лут үл мэдэг инээмсэглэж, 

	— Хөдөө, хүүхдүүд, миний нэрийг, ялангуяа шинэ үсгээр бичихэд их амархан гэцгээдэг юм. Тэд буруу ч боддог байж болно. Эрхбиш хот орны албаны улс тэднээс ахална гэж хэлэв. Балданы жаал дүү нь, өвгөний гарт байгаа тэр бичгийг үзээд, 

	— Ах аа! та «Лүд» гээд биччихжээ гэж, учиргүй инээв. Өвгөн Лут, дотроо бодож байсныг баттай болсонд, түс хийтэл инээд алдахад гэр дүүрэн инээдэм боллоо. 

	Сургуулийнхаа завсарлагаар хөдөө гэртээ амарч байгаа багш Дулам, гэр малын ажилд шаламгайлан оролцож, хөдөөгийн бор хүүхэн болчихсон байжээ. Балдан яагаад Лут өвгөнөөр захидал ирүүлсэнгүй вэ? гэж гайхасхийн, гэвч заавал захидал ирэх ёстой... гэж үргэлж бодож хүлээдэг Дуламд, нэг захидал хүрч ирэв. Задлан үзвэл, шүлэглэсэн захидал бололтой. Эхлээд «Харт хонхор Тулмаа! Эргим чоныхоо гэлхсэн ясаар, Эн шөлгийг шинэ усгээр хив» гэснийг уншиж ихэд гайхав. Эхний хэсгийг дахин уншвал: «Хайрт хонгор Дулмаа! Эрхэм чинийхээ хэлсэн ёсоор энэ шүлгийг шинэ үсгээр хийв» гэсэн юм байна гэж мэдэв. Тэгээд айхавтар ташаа бичсэнд нь инээд нь тэсгэлгүй хүрч, элгээ хөштөл хөхрөн байж, энэ соньхон захидлыг уншиж барлаа. Арай гэж инээдээ барьсан Дуламын сэтгэлд Балданы, дэндүү биеэ тоосон байдал санагджээ. Балданы хоцрогдонгуйг мэдэж, шинэ үсэг зэрэг, өөрийн үзсэн мэдсэний хэрээр түүний боловсроход туслах тухай огт санаачилдаггүй байснаа гэмшин мэдлээ. Гэвч Дулам хүүхэн, тэр захидлыг санах бүрдээ инээд нь өөрийн эрхгүй хүрээд, байя ондоо юм бодъё гэвч болдоггүй гэнэ. 

	 

	1946 он


ЁСТЫН ЁСЧ ГЭДЭГ НЬ

	 

	Уг өгүүллэг манай цахим номын санд тусгай ном болон орсон тул эндээс татаж авч уншина уу? 

	 


ХАМГИЙН САЙН НАЙЗ

	 

	Батаа, Билгээ хоёр нэг байгууллагад ажилладаг. Батаа нь нярав, Билгээ нь байцаагч. Энэ хоёр угаас нэг нутгийн, багаас тоглож өссөн тул их найз юм.

	Батаа, Билгээтэй нэг дор ажиллаж, бүр ч дотно үерхэх болсноос хойш их өөр болов. Мэдлэг хүмүүжлээ дээшлүүлэх гэж Билгээг дуурайв.

	Тэр хоёр, чөлөөтэй цагаа хамт өнгөрүүлж, хичээл дугуйланд заагдсан зүйлээ цуг давтана. Ном сониныг алгасалгүй уншина. Уншлагын газар хоёул очих дуртай болов. Бас бямба, ням гарагт театр, кинонд хамт очно. Хааяа танцад явцгаана.

	Билгээ мэдлэг боловсролоор давуу тул Батаадаа их тусалдаг байв. Ер нь энэ хоёрын үерхэл биесээ боловсруулж хүмүүжүүлэхэд дүүрэн чиглэгдсэн ажээ.

	Билгээд хөдөө явах ажил байн байн тохиолддог байлаа. Билгээг хөдөө явсан нэг үед Батаа нь Гочоо гэдэг нэг жолоочтой танилцав.

	Гочоо заримдаа өвөр дүүрэн төгрөгтэй явах тул «наргия» гэж Батааг урьдаг болов. Архи пивоны шилээр ширээ дүүргэж мансуурч суухыг Батаа аятайхан ч юм байна гэж санаж эхэллээ. Долоо хоногт 2-3 удаа ингэж наргих нь даанч цөөдөөд байх шиг санагддаг болжээ.

	Батаа, хурал дугуйланг тасалж, ном дэвтэр барихаа байв.

	Кино үзэхээ болиод, архины мухлагт очдог болов. Ном уншлагын газар очихын оронд мөрийтэй тоглодог болов. Эд бүгд дээр Гочоо гэдэг шинэ найз нь мөнгөөр тусалдаг байв. Ийм баян найзтай болсон тул яасан ч алзахгүй гэж Батаад бодогдоно.

	Гэвч Гочоо нь үргэлж баян явдаггүй. Заримдаа ганц ч улаан мөнгөгүй болчихдог байв. Гочоо ийм үедээ Батаагаас мөнгө зээлдэж авдаг боллоо.

	Батаа анхандаа хувийн мөнгөнөөс зээл өгдөг байв. Гэтэл зээлийн хэмжээ сүүл сүүлдээ өссөн тул албаны мөнгө рүү орох хэрэгтэй боллоо. Албаны мөнгөнөөс зээл өгөхөд Батаагийн сэтгэл зовдог боловч, Гочоогийн найзархаг байдал, яахин, Батаагийн төлөө мөнгө харамгүй зарцуулдгийг бодоод зээлдүүлэхийг татгалзахгүй болов. Мөн ч Гочоогийн авто машинаар дуртай цагтаа давхидгаа бодоход Гочоо бол «хамгийн сайн найз», «өгөлгүй болохгүй, тэгэхгүй бол найз эвдэрнэ» гэж Батаагийн чихэнд ямар нэг чөтгөр шивнэх шиг болдог байжээ.

	Энэ чөтгөр бол өмнөх хөлчүүрхэг ундаан бололтой. 

	 

	* * *

	 

	Билгээ хөдөөгөөс ирэв. Ажил дээрээ очиж, хэрэг явдлаа дуусгаад Батаагийн тасалгаагаар оров. Гэвч Батаа ажилдаа байсангүй. Зарим нэг хүмүүстэй уулзаж, Батаагийн архи их ууж мөрийтэй тоглодог болсон, бас ажил тасалж тушаалаар донгодуулсныг сонсов.

	Найзынхаа төлөө Билгээгийн сэтгэл зовниж, тэр оройгоо Батаагийнд очив. Батаа гэртээ ганцаараа байв. Тэгээд Билгээ, Батаагийн завхарч эхэлж байгааг нь ярьж Гочоо гэдэг зальхай хүнтэй нөхөрлөхөө боливол дээр гэдгийг дурдав. Хэрэв биеэ одоохон дээр нь барьж авахгүй бол ялзралын хар нүхэнд унах гэж байна шүү гэж сургамжлан захив.

	Билгээ, долоо найм хоноод, бас хөдөө гарав.

	Гэвч Батаа, Билгээд нэг ч захидал явуулсангүй. Батаа, Гочоогийн тусламжаар хэд хэдэн панзчинтай нөхөрлөж, ашиг олзноос нь бага сага хүртдэг болжээ. Тэгээд Билгээгийн захисан үнэт сургамжуудыг ч байтугай, Билгээг ч мартаж эхэлсэн байж мэдэх юм.

	 

	* * *

	 

	Билгээ хөдөөгөөс буцаж ирэв. Ирсэн оройгоо Батаагийнхаар очлоо. Батаа, Билгээ хоёр хуучин янзаар хөгжилтэй уулзаж ярилцсан боловч Батаа гэнэт дуугаа нам болгож, 

	— Найз чинь бүр балраад байна. Өнөөх Гочоод албаны мөнгөнөөс гурван мянган төгрөг зээл өгчихсөн юм. Гочоо хоёрхон хонуулаад эгүүлж өгнө гэсэн боловч хориод хоног нэхэл дагал болоод олж авч чадахаа байв. Гэтэл бүр гай болж: өнөөх түлээ татаж өгч байгаа улс сүүлийн хагас мөнгөө авах гэж ирэв. Өнөөдөр дөрвөн мянган төгрөг авахаар цохуулчихжээ. Тэгээд өгөх мөнгө хүрэхгүй болж, маргааш мөнгөө аваарай гээд зугтаах шахуу ирлээ. Тэгсэн ч маргааш тэдэнд өгөх мөнгө бас л байхгүй. Одоо яадаг билээ, Туслах арга чамд байна уу? Эл явдлыг минь дарга нар мэдчихвэл яана даа гэж гунигтай өгүүлэв.

	Билгээ удтал дуугүй сууж, үүнд туслах уу? тусалъя даа ч гэсэн миний мөнгө бас л хүрэхгүй юм. Гэвч ийм явдалтай эвлэрч болох уу? гэсэн ч найз нөхрөө хайрлахгүй байж болох уу гэж дотроо бодов. Билгээгийн сэтгэлд найзыгаа хайрлах хэрэгтэй гэдэг бодол хүчтэйгээр төрж байсан боловч, 

	— Үгүй... чиний эл гэмт явдал, ялзарсан байдалтай эвлэрч чадахгүй гэж бараг хашхирах шахам чангаар хэлэв. Батаа сандарч, 

	— За за! мэдлээ, надад туслахгүй бол дуугүй байхыг гуйя. Айл амьтан сонсчихно шүү гэж гомдолтойгоор хэлтэл гаднаас Гочоо согтуухан орж ирэв. Гочоо агсам байдлаар Батаа руу хандаж, 

	— Май! 3100 төгрөг! 100-г нь чи өөрөө ав! манай олз! чи нэг их царай алдаж, намайг эрж сурч, айл амьтнаар гүйсэн гэх шиг билээ... Олдохоо хүрвэл хэдэн төгрөг хаанаас ч олдоно л доо гэж боодол төгрөгөө Батаа руу шидээд гарч одов.

	— Яамай ч үгүй 100 төгрөгийн олзтой шив дээ гэж Билгээгийн асуухад, Батаа юу ч гэж хэлж чадсангүй таг дуугүй зогсов.

	Билгээ уурлаж гарахаар

	— Чи найзыгаа бодоорой. Энэ явдлыг хэнд ч хэлэхгүй, дуугүй байхыг гуйя гэж хэлэв. Билгээ улам ч уурлах шиг болоод, 

	— ... Тийм ээ! Би найзынхаа төлөө хэзээ ч бодно. Тиймийн тул дуугүй явж болохгүй юм гээд тэр дороо гарч одов.

	 

	* * *

	 

	Ажилчдын зөвлөгөөний хурал тарав. Билгээ Батаатай цуг явах гэж хүлээсэн боловч Батаа, Билгээтэй дуугарсан ч үгүй хажуугаар нь өнгөрч, түрүүлэн алхлав. Билгээ, Батааг гүйцэж очоод, 

	— Бат аа! маргааш ч сайн өдөр бил үү гэхэд Батаа ууртайгаар, 

	— Магадгүй гэж хариулав. Батаагийн ууртай байгаад нь Билгээгийн сэтгэл нэг л эвгүйхэн болж, 

	— Бат аа! Чи битгий уурла! маргааш манайхаар очоорой хоёул сайн ярилцъя гэв.

	— Та зөвлөгөөн дээр хангалттай ярьсан шүү дээ. Энэ чинь хүрнэ. Дахин мууг минь үзэхээр өс хонзон бидний хооронд байхгүй биз дээ гэж Батаагийн хоолой чичрэн өгүүлэв.

	— Чиний мууг үзэх гэж шүүмжилсэн юм биш. Харин найзыгаа хайрладаг учраас, ялзарч байгаа байдлаас чинь ариутгаж авах гэж шүүмжилсэн юм шүү гэж хэлэхдээ Билгээгийн хоолой жигтэйхэн гунигтай бухимдалтайгаар сонстов.

	— Үхсэн хойно оо... «найз» гэнэ шүү! Надад дургүй байдаг зарим нэг хүн ч миний мууг чам шиг үзэх гэхгүй байхад харин «хамгийн сайн найз» гэж санаж явсан чи... даанч дээ... гэж ууртай ширүүнээр хэлэв.

	— Би чамайг хайрлах хэрэгтэй юм. Тийм учраас шүүмжлэх хэрэгтэй байлаа... гэж Билгээгийн ярихыг тасалж, 

	— Шүүмжилсэнд чинь баярлалаа! Билгээ! Бид хоёр энэ минутаас эхлээд найзууд биш. Мэдэв үү! гэж хэлээд Батаа өөр гудамж руу гүйж оров.

	— Бат аа, Бат аа! Хүлээ! гэж Билгээ дахин дахин дуудсан боловч Батаа тэр чигээрээ үзэгдэхгүй болов.

	Билгээ гудамжийн буланд удаан болтол бодолхийлэн зогссоор хоцров.

	Энэ явдлаас хойш Батаа, Билгээтэй үерхэхээ больж, мэндгүй өнгөрдөг болжээ.

	 

	* * *

	 

	Билгээ бас л хөдөө явав. Энэ удаа нэлээд удаан хугацаагаар явсан юм санжээ. Энэ завсар Батаа, Гочоо хоёрын үерхэл улам нягтарч, Батаа, улам л ялзарсаар байжээ. Батааг засаж залж авах гэж оролддог хүмүүс ч олширчээ. Хурал зөвлөгөөн бүр дээр Батааг шүүмжлэгчид нэмэгджээ. Батаа албан, олон нийтийн байгууллагаасаа сануулга донгодлогыг олон удаа хүлээв. Гэвч Батаа онц засралыг олсонгүй. Билгээг хөдөө ажлаас эргэж ирэхэд Батаа шүүхэд шилжсэн байв. Тэр албаны үлэмжхэн мөнгө дутагдуулсан хэргээр мөрдөгдөж эхэлжээ.

	Батаа хорих газар, хулгайн хэрэгтэй нэг хүний хамт хоригдож байв. Хамт хоригдож байсан тэр хүнд нь байсхийгээд л эргэлт ирдэг байлаа. Эхнэрийгээ эргэж ирнэ. Бас Гочоо яасан ч эргэнэ гэж Батаа лавтай бодож, харин Билгээ бол яасан ч намайг эргэхгүй гэж санаж байв.

	Гэтэл эхнэр нь ч эргэж ирсэнгүй, Гочоо нь ч ирсэнгүй. Харин нэг өдөр Билгээ эргэж иржээ. Билгээ ажлынхаа заваар гүйж Батааг эргэж очихдоо, түүнийг хэдхэн цагийн хугацаагаар дааж авч, хувцас хунарыг нь солиулахаар гэрт нь дагуулж очив.

	Энэ нь оройн 11 цагийн үе боловч Батаагийн эхнэр гэрийнхээ үүдийг түгжээд унтсан бололтой байв. Батаа хаалгаа дуудаж, ядаад, хатавчаараа гараа оруулж хаалгаа тайлав. Гэтэл Батаагийн эхнэр ч унтаагүй, харин Гочоо ирээд Батааг орлон гэрийн эзэн болоод унтаж байгаа нь үзэгдэв.

	Батаа, Билгээ хоёр эд бүгдийг үзээд дараа нь нүүр нүүр лүүгээ гайхсан байдалтайгаар харцгаав. Батаа цаас харандаа авч, «Гочоо! би чамайг дагаж чиний замаар ороод ялзралын хар нүхэнд ойчив. Чиний энэ зам эцэстээ юунд хүргэдгийг үзэв үү!» гэж бичээд Гочоогийн бээлий дотор хийв.

	— Үгүй... нөхөр Бат аа! чи ялзралын хар нүхэнд унаагүй байна. Харин чи, энэ нүх рүү их тэмүүлсэн шүү! Одоо манай хувьсгалт хууль, чамайг энэ нүх рүү унахаас аварна. Тэгээд чи зөв замд орж, сайн хүн болно гэж Билгээ эрс бөгөөд төв байдалтай хэлэв. Батаагийн сэтгэл хөдөлж, 

	— Би чинийхээ шүүмжлэлийг хүлээж аваагүй учраас иймд хүрэв. Чиний хэлж байсан үгнүүдийн учрыг би одоо мэдлээ.

	— Хэрэв найз нөхрийгөө, дээгүүр харж яваад нүхэнд гишгэчих гэж байхад нь татаж аваагүй хүн бол түүний найз нь байж болохгүйн адил, нөхрийнхөө дутагдлыг хэлдэггүй, шүүмжилдэггүй найз байж болохгүй юм байна гэж Батаа хэлээд, — Чи бол миний «хамгийн сайн найз» юм байна гэж Билгээгээ тэвэрч авлаа.

	 

	1948 он

	 


УНШДАГ БОЛСОН НЬ

	 

	Уг өгүүллэг манай цахим номын санд тусгай ном болон орсон тул эндээс татаж авч уншина уу? 



	
СУУДАГ ГҮЙДЭГ ХОЁР

	 

	Нэг байгууллагын нэг тасалгаанд хоёр ажилтан сууж ажилладаг байв. Нэг нь ня-бо, нөгөө нь байцаагч юм санжээ. Байцаагчийг Суурь гэнэ. Суурьтай эр байж дээ. Ня-бог Шуурай гэнэ. Шуурхай эр байж.

	Энэ хоёр өглөө ажилдаа зэрэг ирж үзээгүй юм байж. Тийм ч учраас өглөө, хэн сүүлдэж ирсэн нь түрүүлж ирсэндээ олон дахин бөхийн мэндэлдэг заншилтай.

	Тэр нэг өглөө, Суурь 9 цагтай уралдаад амьсгаадсаар ажилдаа ирээд, бүртгэгчид очиж: 

	— Суурь, Шуурай хоёр яг 9 цагт ирлээ гэхэд, цааснаас нүдээ салгадаггүй бүртгэгч, Суурь 9:00, Шуурай 9:00 гэж бүртгэв. Ес гучийн үед Шуурай гуай шуурхайлан ирээд, олон дахин бөхөлзөн "Амрыг эрье" гэж Суурьтай мэндэлсэн нь "найзыгаа бүртгүүлж амжаа биз" гэсэн ёгт санаа билээ. "Амрыг эрье" гэж Суурийн хариулсан нь "найз минь санаа амар!" гэсэн утгатай байжээ.

	Шуурай үзэг, харандаа, баллуур, шугамаас аваад том сампин, тооны машин, хавтастай данс бичиг гаргаж ширээн дээрээ өрсөн нь байдал маш сүртэй. Суурь ширээн дээрээ олон юм дэлгэх дургүй, харин үнсний сав хоёр гурвыг зэрэгцүүлж тавиад хайрцаг папирос нээж бэлтгэв. Суурийг хөдөлж ядаж байхын хооронд Шуурай найман тасалгааг нааш цааш нь сүлжээд, арван сонин юм сонсож ирлээ. За юу юу мэдээ вэ гэтэл, Найдангийн тушаал дэвших гэж байгааг мэдэж. Намсрайн амралт авах гэж байгааг мэдэж, Дамбын найр маргааш болохыг мэдэж, даргын машин хээр суусныг мэдэж, цалингийн цэс бэлхэн болсныг мэдэж, Цамбын гэргий жирэмсэн болсныг мэдэж дээ.

	Энэ мэдээгээ Суурьтаа хэлээд Шуурай гуай "холдоогүй" гэдэг нэртэй аяндаа мордлоо. Хоёр дэлгүүр дамжин, нэг артельд очиж малгай захиалаад, цагчнаар ороод зурагчнаар дамжаад үсчинд хүрэхээр гүйж гарчээ. Энэ хооронд Суурь гуай сууринаасаа ховхролгүй албан мэдээ шаардаж арваад удаа утасдаад, ам заавар өгөх гэж 5 дахин утасдаад, арваад папирос баагиулж албан тасалгаагаа униартуулж байжээ.

	Гонгор гэдэг хүн гаднаас ирээд ня-бо Шуурайг сурагласанд "Одоохондоо алга, ороод ирнэ удахгүй" гэж Суурь хариуллаа. Гонгор 30 минут хүлээгээд "За яадаг билээ хойдох ажил хэцүүдлээ" гэхэд "Суурь гадуур ажилд явчхав бололтой, гайгүй та одоо буцсан нь дээр, 12 цагийн үед ирсэн нь дээр" гэлээ.

	Гонгорыг гарсан дор, Шуурай шуугин орж ирээд, хойд артельд костюм захивал хямд юм, урд дэлгүүрт усны гутал элбэг байна. Баруун мухлагт барааны саван гарч байна. Зүүн гуанзанд зүгээр пиво худалдаж байна гэж ярьснаа бас дахин шурд хийгээд гарч одов.

	Гонгор орж ирээд, "бас л ирээгүй юу!" гэхэд Суурь "Ирсэн, ирсэн!" гэж тамхиныхаа утаанд хахаж цацан хэллээ. "Тэгээд хаана байна" гэхэд нь "холдоогүй" гэлээ. Гонгор 20 минут хүлээгээд "бас ирэхээ өнгөрөх шив" гэхэд, Суурь сууринаасаа ховхорч, "би олоод ирье" гэлээ. Гонгор ганцаараа үлдээд хүлээж 30 минут боллоо. Шуурай ч алга, Суурь ч алга. Гонгор гонсойгоод буцлаа.

	Хоёр "аварга" 2 цагт контортоо ирлээ. Суурь, үдээс өмнө үүрэгт албан ажлаа телефоноор "барагдуулсан" тул одоо хувийн ажлыг барагдуулах гэж ярьж гарав. Суурийн телефоноор ярьсан зүйлийн захаас дурдвал: нэг хүнтэй "Чи миний захисныг амжуулж байна уу?" гэдэг сэдвээр 10 минут, бас нэг хүнтэй бага насныхаа сонин үлгэр ярьж 20 минут, нэг "энхрий хонгор" гэж нэрлэгддэг хүнтэй, Дорж мөд ирэх эсэх тухай 40 минут ярилаа. Энэ бол их ярианы эх зах нь юм.

	Суурийг ингэж суутал нь Гонгор орж ирээд, "За бас л байхгүй шив" гэхэд Суурь "одоохондоо алга" гэж хариулав.

	Гонгор хүйтнээр инээмсэглэж, "Одоохондоо алга, гэсээр байгаад оргүй алга болох хүн юм даа" гээд гарч одлоо. Энэ үед Шуурай шуугихаар захаар шувт гүйж, сүүний захаар дайраад, хэдэн дэлгүүр хэсээд гэртээ харьж, ямбатай гэргийдээ янданг нь хөөлж, үнсийг нь гаргаж амжсан байжээ. Шуурай ингэж шуурхайлж явахад ар талд нь албан ажил нь хийдэж, Шуурайг сураглаж арван хүн ирээд, Шуурайг асууж арван хүн утасдаад, дарга нь хоёр дахин дуудсан боловч, Суурь найз нь тухай бүрд нь аргалж, "ойрхон яваа, ороод ирнэ“ гэдгээс аваад "толгой нь өвдөөд эмчид очсон", "холдоогүй" гэх зэрэг олон шалтаг зохиож ховлон суудаг байжээ. Мань хоёр найз тэр хүнийг тэгж давлаа, энэ хүнийг ингэж дөнгөлөө гэж, олиггүй явдлаа нууж, ов залиа магтаж баахан цаг нөхцөөдөг байжээ.

	Гэтэл хоёр овтны арга баашийг тэр байгууллагынхан мэдсэнээр барахгүй, гүйдэг суудаг гэж нэр "өргөмжлөөд" бас зохих арга хэмжээ бэлтгэж байв.

	Хэд хоногийн дараа Гонгорын ирэхэд өнөөх униартай өрөө цэлмэж, одоохондоо алга байдаг Шуурай гуай алга болоод, оронд нь өөр хүн ажиллаж байв. Суурь гуай ч сууринаасаа ховхроод алга болжээ.

	Ингэх ёстой байсан юм... хэн ингэж өөрчлөв гэсэн Гонгорын асуултад, тэр шинэ хүн:

	— Шүүмжлэл ингэж өөрчиллөө гэж хариулав.

	 

	1954 он


«МУНДАГ САНДАГ»

	 

	Энэ яриа нэг айлд үдшийн шөнө болж гэнэ. Тэднийд байсан нэг өвгөний хэлсэн нь: Хорин жилийн өмнөх явдал юм аа. Манай нутагт Сандаг гэдэг сайхан эр байлаа. Дүнхийсэн магнайтай, ханхайсан цээжтэй, хангай шиг эр юм сан. Амьтан ах дүүд тусч, ажил төрөлд гойд хүн сэн. Тэнхээ чадлыг нь хэлбэл тэнцэх эр ховор, самбаа зоригийг нь хэлбэл сацуулах хүн цөөхөн. Сандагийг нэг явж байхад нь, орсон буур довтлон дайрч гэнэ. Сандаг санаанд ч үгүй бууж морио тушаад, довтолж ирсэн буурыг тосон барьж аваад, урд хоёр хөлийг нь урт хүзүү дээгүүр нь зөрүүлэн тавьчихжээ. Тэгээд Сандаг тавлан бууж тамхиа нэрж, эзнийг нь ирэхийг хүлээж байсан гэдээг. Бас сумын төв дээр нэг ийм явдал боллоо. Хоёр байшингийн хоорондох нарийхан зайд атан тэмээ орж хавчуулагдаад хойшоо ч үгүй урагшаа ч үгүй болчихжээ. Арав шахам хүн ам амандаа шуугьж, өдөржин оролдоод өнөө тэмээг гаргаж барсангүй. Одоо яах вэ? Тэмээгээ алах уу? Байшингаа буулгах уу? гэдэгтээ тулжээ. Ингэж, байхад нь мань Сандаг хүрч очоод атан тэмээний хоёр борвиноос атгаж угзраад, хавчуулсан газраас нь ховх татан гаргаж байсныг үзсэн толгой би байна. Сандагийн самбаатай, тэнхээтэй холбогдсон яриа домог манай нутагт маш олон бий. Тэгээд тэр мундаг Сандаг нэрийг олсон юм.

	Мундаг Сандаг нэг айлын найрт очиж наргиж даргиад шөнө орой болсон хойно буцжээ. Тэгээд Сандагийн царай барайж хамаг бие нь дагжиж чичрээд нэг л хачин байдалтай гэртээ иржээ. Гэрийнхэн нь сандарч юу болов, яагаа вэ гэж элдэв янзаар шалж асуув. Угийн дуу цөөнтэй Сандаг улам дуугүй болж, яагаа ч үгүй, зүгээр гэхээс өөр юм хэлсэнгүй. Энэ явдлаас хойш Сандагийн байр байдал нэг л хачин боллоо. Салхи ширүүхэн сэр хийхтэй зэрэг Сандагийн нүд том болж хоточ нохой чангахан хуцахтай зэрэг дав дув хийж өндөлздөг болжээ. Сандагийн ажилсаг сүрхий нь сулраад мал ахуйдаа явахыг ч байж, ав гөрөөнд мордохоо цэглэв. Харанхуй болохтой зэрэг гэрээсээ холдохыг байв. Харин нэг өдөр Сандаг мордож нутгийнхаа Санжаа гэлэнгийнд очжээ. Санжээ гэлэнтэй хагас өдөр хэртэй ярьж ирснээсээ хойш Сандаг бүр хачин зан маягтай болжээ. Үргэлж, амандаа нэг юм үглэн уншиж бас шар модон эрх барьж маань тоолдог болжээ. Сандаг минь маань тоолохын оронд мал ахуйгаа бодох юм биш үү гэж айл, ах дүү нар нь хэлэхэд Сандаг, за яамай, заяа буян нь л мэдэг гэж хэлдэг болжээ.

	Урьдын Сандаг ингэж хувираад, золбоотой сайхан эр маань золгүй амьтан болчихлоо. Яг энэ үед, сургуулийн багш Дорж, Сандагийнхны хот айлд хүрч иржээ. Дорж бол их юм мэддэг, бас намын ухуулагч хүн юм. Тэр Сандагийн тухай сонсоод түүнтэй уулзав. Сандагийн мал ахуй, биеийн эрүүл мэндийг асууж, жирийн элдэв юм ярилцаж эхлэв. Дорж хүнтэй ярих хөөрөхдөө чадмаг, үг нь нягт оновчтой ажээ. Ямар ч малчин хүнтэй уулзсан, хүний ая эвд тохирсон яриа хөөр дэлгэж, хүний итгэлийг олж чаддаг эрдэмтэй хүн байжээ. Тийм ч учраас, дуу цөөнтэйн дээр улам дуугүй болсон мундаг Сандаг, Доржтой их л сүрхий ярьж, олон жил уулзаагүй ах дүүтэйгээ уулзсан юм шиг байв.

	Ойроос манайх ч нэг л явай муутай болчхоод байгаа айл даа, хэдэн хонинд маань чоно хоёр дахин орлоо. Нэг сайн морийг маань бас хээрийн юм идчихлээ. За энэ ч яамай, амь нас л мэнд байвал болох нь тэр... Би ч их юманд хорлогдсон хүн дээ гэж Сандаг гунигтай өгүүлэв.

	Яаж харлаа вэ дээ. Юунаас болоо вэ? гэж Дорж асуув.

	Буг чөтгөрт хорлогдчихлоо. Би өөрөө л хийсэн хэрэг юм. Би шөнө жаахан согтуу явж төөрөөд Бугтын өвөлжөө рүү орчихсон юм. Тэр өвөлжөөг буг чөтгөртэй гэж хэлэлцдэг болсоор хэдэн жил болж байна. Тэр нь ч үнэн юм байна. Би биеэрээ үзлээ. Би тэгэхэд тийм ч их согтуу яваагүй. Өвөлжөөн дээр очмогц төөрснөө ч мэдсэн, тэгтэл чөтгөр ч дуугарсан. Анхандаа «Хүү-хуш хуш» гэж дуугараад дараа нь «хүүш хүш хүш мундаг Сандаг» гэх шиг болсон юм, Тэгээд би ухаан алдчихсан юм байна. Замдаа чухам яаж ирснийг бүү мэд! Гэрийнхээ гадаа ирээд буухдаа л ухаан минь цэлмэсэн юм. Тэгээд Санжаа гэлэн гуайд морь, үнээ хоёроо барьж жаал зугаа арга чарга хийлгээд нэг юм гозойж байна шүү дээ гэж Сандаг хэлээд санаа алдав.

	Аа тийм бий! Сандаг минь битгий их айж зов! Би чамд тусалъя. Би тэр чөтгөрийг чинь үгүй хийгээд өгч чадна. Тэр Бугтынхаа өвөлжөөг надад гайгүй сайн заагаад өгчих гэж Дорж тоглож байгаа бус, үнэхээр итгэмээр тийм тайван золбоотой хэллээ.

	 

	* * *

	 

	Дорж Бугтын өвөлжөөн дээр нар жаргахын багцаанд хүрчээ. Хэдэн жил эзэнгүй байгаа энэ өвөлжөө уг нь тун сайхан нөмөр газар байгуулагдсан ажээ. Өвөлжөөн дээр хоёр айлын малын хашаа, бүдүүн модоор зааж барьсан урт саравч байлаа.

	Тэнгэр бүрхэг, дүнсгэр, өчүүхэн ч салхигүй байгаа нь бороо орохын өмнөх дохио бололтой. Дорж чагнаад чагнаад «чөтгөрийн» дуу гарахыг сонссонгүй. Чөтгөр нүхнээсээ гарч ирэх цаг болоогүй юм байж дээ гэж инээмсэглэн бодоод өвөлжөө бүрхэн ургасан өмхий шарилжаас зайлж ойрхон сэргэлэн өвстэй дэнж дээр очиж суув. Дорж чөтгөрийн дуу хэзээ гарахыг сууж жаахан чагнаад хэвтэж баахан хүлээв. Хүлээсээр байгаад үүргэлж үүргэлсээр байгаад унтчихав. Үүлний нүүх түргэсэж ойрхон үргэлжилсэн бургасан шугуй салхинд сүртэй шуугив. Салхи улам ширүүсэн дээлний нь хормой хийсэн Доржийг сэрээв. Дорж сэрмэгцээ чагнавал салхины шуугиан дунд "хи хшш хшш хүн хн" гэсэн чимээ өвөлжөөний тэндээс сонстож байв. Дорж босож суниагаад карабин буугаа зэхэж өвөлжөө рүү мяраалаа. Дөхөх тусам нь тэр чимээ улам тод болон сонстож байв. Дорж мяраасаар бүр саравчинд тулж очвол тэр чимээ саравч ар талд гарч байгаа бололтой байв. Мяраасаар саравчны ард гарвал тэр чимээ саравч дээрээс сонстож байгаа нь ил боллоо. Дорж саравч дээр авиран гарав. Харанхуйд сайн ажиглан харвал саравчны дээр нэг гулдайсан цагаан юм хэвтэж, түүнээс өнөөх ёрын дуу тасралтгүй гарч байжээ. Дорж түүнд, жаахан дөхөж очоод буугаараа ёворч үзвэл «тон» гэсэн модны чимээ сонстов. Дорж сая учрыг мэдэж бүр ойртон үзвэл тэр нь гулдайсан, нүцгэн дархи мод ажээ. Тэр дархи голоороо хөндий тул түүгээр салхи орж дуугардаг юм байжээ. Дорж эсгий малгайгаа аваад дархины нүхийг бөглөхөд өнөөх муухай дуу тасалдан зогсов. Дорж дээлийн хормойгоор салхийг халхлан байж чүдэнз асаан дархины нүхийг гэрэлтүүлэн үзлээ. Түүний дотор хэсэг үйс орж тээглээд үйсний хэсэг салбархай нь сул санжганаж байв. Дархины нүхээр шуурах салхины урсгалыг энэ үйс нэгэн хэмээр чичрүүлж, өнөөх муухай дууг үүсгэдэг байсан нь тодорхой боллоо.

	Энэ хөндий дархи, миний хийх гэж байгаа «чөтгөр гэж юу ч байдаггүй» гэдэг ярианд минь гайгүй сайн үзүүлэн таниулах хэрэглэл болох юм байна гэж Дорж бодохын хамт, мундаг Сандагийг айлгасан болохоор энэ мөн л «мундаг» дархи юм даа гэж инээд нь хүрэв.

	Тэгээд бас, шашны бурангуй хоосон суртал бол хүнийг ийм арчаагүй инээдэмтэй амьтан болоход хүргэдэг шүү дээ гэж бодоод, Дорж сүүрс алджээ, гээд ярианч өвгөн бас санаа алдаж чимээгүй боллоо. 

	За тэгээд мундаг Сандаг яасан бэ гэж бусад нөхөд нь асууцгаав.

	Мундаг Сандаг тэр дархийг үзэж бүх учрыг нь мэдээд элгээ хөштөл инээжээ. Би энэ муу дархинаас болоод үнээ, морь хоёроо гарздаж шүү. Одоо түүнээ эргүүлж авъя гэвэл Санжаа гэлэн өгөхгүй байх даа. Лам нарт өргөл барьц өгдгийн эцэс нь тэр болог! гээд авч явсан шар модон эрхээ газар хаясан юм гэдээг гээд өвгөн яриагаа дуусгав.

	 

	1954 он


ЛХА ТАВАН ТЭНГЭР

	 

	Тэр орой Лхаасүрэнгийн сайхан зан хөдөлжээ. Эхнэртээ их л янаг сүж, анх хуримаа хийсэн орой шигээ маасганаж байлаа. Тэр, хөлчүүрхэх үедээ ингэдэг юм санжээ.

	Лхаасүрэн, долоо хоногийн гурван оройг ингэж хөлчүүрч мансуурч өнгөрүүлнэ. Бусад оройг тэр «сэрүүн тунгалаг» өнгөрүүлдэг нэртэй. Тэгэхдээ кино үзэхгүй, ном уншихгүй, шатар тавихгүй, ямар нэг ажил төрөл оролдохгүй, харин жаран харыг далан гурав эргүүлж, "үүлүү! даалуу!" гэж эрүүгээ чилтэл орилж өнгөрүүлдэг байв. Найз Бавуу нь тэр орой хоёр шил архитай тэднийд ирж Лхаасүрэнг дайлж цайлаад саяхан явсан байжээ.

	Лхаасүрэн, сумын гүйцэтгэх захиргааны дарга бөгөөд, Бавуу малын эмч юм.

	Учир утгагүй юм байдаггүй болохоор Бавуугийн энэ дайлалт ч бас учир утгатай юм. Дөрөвдүгээр сарын сүүлчээс эхлэн сумын ажилтан нар багуудад явж ажиллах нь ихэсжээ. Энэ үес сумын төвд хурал зөвлөгөөн ч болдоггүй, ёстой л нэг "алба тайван" гэгч боллоо.

	Тэр нам жимийн дунд нэг сүрхий шуугиан гаргадаг хүн бий болжээ.

	— Чадахгүй... очих бололцоо алга. Чиний мал байтугай миний толгой өвдөөд байна гэж Бавуу хашхирч эхлэв.

	— Тэр малыг чинь би өвчлүүлээгүй, үхвэл үхэж байг... гэдэг хар аминчхан үг спиртийн хатуу үнэртэй хамт, Бавуугийн амнаас ханхлан гардаг боллоо. Гэрийн дотор өндөр нам дуу гараад, аяга шаазан хангинаж авдар сав тар няр хийхэд юу болов? гэвэл агсан Бавуу гуай агсарч байна гэдэг боллоо. Бавуугийн тарьсан хэрэг таван хялгаснаас нь олон болжээ.

	Цамбын том толийг хага цохисон, Дамбын хээр морийг багтрааж алсан, Хандын самыг хугалсан, Хайдавын толгойг хагалсан янз бүрийн явдал будилааныг Бавуу тарилаа.

	Бавуу нэг ийм хэрэг тарьсныхаа дараа, хоёр шил архитай Лхаасүрэн гуайнд зочлон очдог байжээ.

	Лхаасүрэн өөрийгөө онц нигүүлсэнгүй гэж үзэх тул Бавуугийн зочлолыг дуртайяа хүлээн авдгаар барахгүй, бас өөрийгөө ёс зарчим, хууль дүрмийг хатуу баримтлагч гэж үзэх тул Бавууг зэмлэхээ арай мартдаггүй байжээ.

	Бавууг албан тасалгаандаа дуудан ирүүлж, 

	— Хүүхээ чи бас л ууж, бас л ажил тасалж гэх шив дээ... Энэ удаа туйлын хатуу сануулъя! гэж Лхаасүрэн гуай туйлын зөөлөн энхрий дуугаар хэлдэг.

	"Хатуу сануулга" авсаар байгаад Бавуу ёстой л шил шиг хатуу болж гэнэ.

	Бавуу тэр өдөр нэг өвчтэй хургыг камфораар тарих гэж андуураад кофеноор тарьчихсан нь тэр хурга дороо үхжээ. Тэгээд Бавуу, Лхаасүрэн гуайд хоёр шил юмтай очсон нь тэр байжээ. Түүнээс болоод Лхаасүрэн гуай маасганаж байсан юм санжээ. Лхаасүрэн хөлчүүрч бодсон нь: Энэ Бавуу сайн хүү! Намайг хүндэтгэнэ гэдэг бол сэхээтэйнх шүү дээ. Би хорин жил алба хаалаа. Би гэдэг чинь хэн бэ? Одоогийнхоор бол гавьяатай, урьдынхаар бол буянтай хүн дээ. Албан тушаал гэвэл байна. Адуу мал гэвэл байна. Бас талтай, нүүртэй талын чинээ хүн дээ. Тал найз нараа хамгаалахаа л нэг хамгаална даа. Ахыгаа байсан цагт Бавуу минь ажрахгүй. Арван хурга алсан ч байг хамаагүй. Ажил хийсэн хүн алдаа гаргадаг юм. Лха гэдэг говийн Лха бурхны Лха, сүрэн гэдэг сахиус гэсэн үг юм гэнэ билээ. Харин би бол Бавуу найзынхаа Лха таван тэнгэр нь юм шүү гэж бодоход нь түүний махлаг нүүр малилзаж байжээ.

	Маргааш өглөө нь болоод мандах нар гарлаа. Лхаасүрэн гуай ажилдаа очлоо. Гэтэл түүний ширээн дээр шилний дор нэг зураг байв. Урьд нь ийм юм байгаагүй тул Лхаасүрэн сонирхож тэр зургийг авч үзвэл, бурханд мөргөж байгаа хүнийг зурсан гар зураг ажээ. Түүнийг үзмэгц Лхаасүрэнгийн царай хувирав. Тэгээд гүйцэтгэх захиргааныхныг ээлж дараалан дуудаж, "Хэн миний ширээн дээр элдвийн зураг тавьсан бэ?" гэж гайгүй ширүүн асуужээ. Түүнийг мэдэх хүн гарсангүйд Лхаасүрэн хагартлаа уурлаад тасалгааныхаа хаалгыг тас хаян гарч одов.

	 

	* * *

	 

	Аймгийн намын хорооны байшингийн хоёрдугаар давхрын нэг тасалгаанд хоёр хүн ярилцан суув.

	Намын хорооны ажилтан Гомбосүрэн нэг зургийг өмнөө тавиад инээмсэглэн харж сууна.

	— Энэ зургийг надтай тун адилхан зурсан байгаа юм. Энэ бол хүнийг доромжилж байгаа хэрэг гэж Лхаасүрэн хэллээ. Гомбосүрэн тайван инээмсэглэж:

	— Энэ чинь аймгийн сонинд нийтлэгдсэн зураг байна. Үүнийг ямар нэг хүн үсэг тайлбараас нь салган хайчилж авсан бололтой гэхэд, 

	— Тэгвэл намайг сонинд нийтэлчихсэн юм шив дээ гээд Лхаасүрэнгийн нүд орой дээрээ гарав.

	— Та ер нь хэвлэл ашигладаггүй хүн юм аа даа гэж Гомбосүрэнг хэлэхэд хулгасхийж:

	— Үнэнээ хэлэхэд би чинь хэвлэл ашиглах талаар муу нь үнэн юм. Тийм учраас ч өөрийгөө сонинд гарсныг мэдээгүй явдаг байна шүү гээд санаа алдав. Энэ чинь хэвлэл ашигладаггүйн гэмээ одоо л ухамсарлаж байгаа юм байх гэж Гомбосүрэн бодоод, 

	— Та тэгээд энэ гэмээ ухамсарлаж байна уу? гэхэд нь Лхаасүрэн, сонинд гарсан явдлаа ухамсарлан мэдэв үү? гэсэн асуулт байна гэж ойлгожээ.

	— Ухамсарлалаа! Энэ бол миний түмэн буруу! Би хэдийгээр бурхан шүтдэггүй хүн боловч нэг удаа бу бу бурханд мө мө мөргөсөн нь үнэн юм. Энэ ч бас шалтгаантай юм гэж Лхаасүрэн хэлэв.

	Бурханд мөргөсөн гэнэ. Зүүдээ ярих гээд хулгайгаа ярих гэгч болох нь шив гэж Гомбосүрэн бодоод:

	— За тэгээд хэдийд тэр вэ гэж асуув.

	— Жамбаа мэргэн гуайн бурханд мөргөсөн юм. Тэгэхдээ ийм учиртай юм. Ер нь дарга байх гэдэг бол хамгийн наад зах нь хүмүүсээр биеэ хүрээлүүлэх хэрэгтэй байдаг... юмыг хуучны ёс заншлаар гүйцэтгэхэд их таашаадаг зарим нэг настайчууд хааяа байдаг. Би бас заримдаа, зөвхөн заримдаа тэдний аясыг дагуулж үздэг юм. Тэгээд би Шижээ өвгөнтэй хамт Жамбаа мэргэнийд очихдоо түүний заншилд тохируулах гэж дэмий л нэг мө мө мөргөсөн юм гэж Лхаасүрэн түгдэрсхийн

	— Тэгвэл энэ зураг тантай аль ч талаараа ширхэгчлэн тохирч байх шив дээ гэж Гомбосүрэн хэлэв.

	— Тун адилхан зурчихжээ. Тэгэхэд бид гурваас өөр хүн тэнд байгаагүй юм сан. Энэ сонины зурагчид тун хэцүү улс юм даа, чухам хаана нь байж байгаад ийм адилхан зурчихдаг юм бол! гэж Лхаасүрэн гунигтай өгүүллээ.

	Гомбосүрэн нэг сонин гаргаж ирээд түүн дээр хэвлэгдсэн өнөөх зургийг зааж:

	— Тайлбарыг нь уншаач гэв. Тэр зургийн гарчиг нь "урьд цагт" гээд зургийн дор "Бурхан тэнгэр, хангай дэлхий минь хайр хишгээ хүртээж хайрла!" гэж бичжээ. Түүнтэй зэрэгцэж "одоо цагт" гэдэг зураг байх бөгөөд тэр нь нуруулдсан их өвсний наана зогсож байгаа баясгалант малчны зураг ажээ. Тэр зургийн дор "Бид байгалиас хайр хишиг гуйхгүй" гэжээ.

	Лхаасүрэн эдгээрийг хоёр дахин уншив. Тэгээд царай нь минчийтлээ улайж "гэмт хүн гэлбэлзэнэ" гэгч болсноо мэдэж:

	— За даа, ингэчихдэг юм байж дээ гээд уртаар амьсгалж, дэмий л гуяа хорстол алгадсан юм гэдэг.

	Энэ явдлаас эхлэн Лхаасүрэн гуай хөгөө хөлдөө чирсэн гэнэ билээ. Хамгаалан сахигч Лха таван тэнгэр нь хөглөсөн болохоор Бавуу гуай ч бас л зохих арга хэмжээгээ хүртсэн нь мэдээж. Лхаасүрэн гуайн ширээн дээр тэр зураг гэнэт бий болсон нь санамсаргүй тохиолдол биш юм. Тийм ч учраас Лхаасүрэнгийн хамаг дутагдал илэрсэн нь санамсаргүй тохиолдол биш ээ! Ганцхан хүсэх нь амин хувийн ашиг завшаан хичээж, хамаг дутагдалтай эвлэрээд хар хэрэг таригчдыг хаацайлж хамгаалж суудаг "Лха таван тэнгэрүүдийг" Лхаасүрэнгийн хөглөсөн шиг явдлууд сүүл шиг дагаж сүүдэр шиг ханилж явах болтугай!

	 

	1955 он

	
БООЛ ХӨЗӨР

	 

	Би Доо өвгөнтэй хөзөр тоглов. Би хөзөрт муугүй боловч дараагаар 4 хожигдов. 5 дахин тогловол Доо гуай бас л хожчихоод, 

	— За чи ч юмгүй юм байна даа, би гараад ирье. Тэгээд насан тоолон чинь хожоод өгсөн ч болно гэж хэлээд гарав. Ажил хийж (хөзрөө хольж) байх зуураа би, дандаа хожигдоод байсныхаа учрыг бодов. Гэтэл Доо гуай нүдний шилээ орхиод гарсан байв. Хожигдоод байдгийн бүх учир нь энэ нүдний шилэнд л байх шиг байна гэж бодоод, тэр шилийг авч нуув. Доо гуай орж ирээд хуваагдаж бэлхэн болсон хөзрөө авч суумагц, нүдний шилээ үгүйлэв.

	— Мэдэхгүй шүү та шилээ зүүгээд л гарах шиг болсон гэвэл, Доо гуай эрээд эрээд шилээ олсонгүй. Тэгээд бид тоглоомоо үргэлжлэв. Доо гуай шилгүй болоод баахан будилж, муухан тоглож байв. Газар мод (хөзөр) дуусав. Бид гурав гурван модтой үлдэв. Доо гуай над руу дөрвөлжний наймаар явсанд (энэ тоглолтод цэцэг хөзөрлөсөн тул) би цэцгийн наймаар дарав. Тэгээд би цэцгийн ноён, буймангийн туг хоёртой үлдэв. Ноён хөзрөөс дээгүүр хөзрүүд цөм гарчихсан тул ноён хөзрөө бариулаад, буймангийнхаа тугаар дагаж ганцхан хожъё доо гэж бодоод, ноён хөзрөөрөө явав. Доо гуай ноён хөзрийг минь үзчихээд, 

	— Аа энэ чинь ноён Черчилль ирж байна уу? Май! гэж боол хөзөр гаргаж ноён хөзрийг минь дарж хаячхаад, гил харын арваар дагаж, 

	— За зургаа дахь хожил минь болов уу! гэж хэлж билээ.

	— Хүүе Доо гуай, яаж байгаа юм бэ! Наана чинь ноён хөзөр байна шүү дээ гэж миний хэлэхэд, 

	— Харин тийм байна. Энэ чинь ноён Черчилль биз дээ гэж өвгөн инээв.

	— Аа, энэ чинь, хөзөрт ардчилал тогтож байна уу? гэж асуухад минь Доо гуай, 

	— Тийм ээ! Харин үүнийг Черчилль ноён сонсвол, бас л нэг сүрхий юм зохиох гэж зүдрэх байх даа гэдэг байна.

	— За тэд ямар сүрхий юм зохиодог юм? гэвэл, 

	— Яах вэ дээ, тэд чинь шинэ юмнаас үхтлээ айж, сүүлээ хавчдаг ноёд шүү дээ. Бас л хөзөрт ардчилал тогтох нь гэж айж сандраад хөзрийн хатны оронд винтов, ноёны оронд пулемёт, дадрын оронд их буу, тугийн оронд танк, тамгын оронд мина, хар-хүний оронд атомын бөмбөг зурсан шинэ янзын хөзөр гаргах төлөвлөгөө номлол хийнэ дээ гэж Доо гуай хэлэв. Тэгээд Доо гуай, 

	— За, хүү минь тоглоом тоотой нь дээр... гэдэг билүү миний нүдний шилийг гаргаад аль! би Европ руугаа нэг харъя гэж нэмэн хэлэв. Би нүдний шилийг нь гаргаж өгөхдөө, 

	— Таны нүдний шил тийм хол хардаг юм уу гэж асуувал, 

	— Тийм ээ, хүү минь! Ганц Европоор ч барахгүй, Хятад, Солонгос, ер нь хаа л дуртай газраа харж болдог юм гээд өвгөн шилээ арчиж зүүв. Тэгээд "Үнэн" сонины нэгэн шинэ дугаарыг авч, 

	— За, би энэ шилээ зүүгээд "Үнэн" сониноо барихаар бүх дэлхийг үздэг юм гэж хэлээд өвгөн Доо гуай сониноо уншиж гарлаа.

	Би ингэж ганц ч хожилгүй хоцорсон билээ.

	 

	1949 он

	 


САМУУРАЙН ШИНЭ ЭЗЭД

	 

	Токио хотын нэг цэргийн эмнэлгийн газар хүнд өвчтэй нэг хүнийг америк хоёр цэрэг дамжлан авчирчээ.

	Энэ нь хуучин самуурай байсан бөгөөд харгис хэрцгий, хүний үнэргүйгээрээ жирийн япон хүмүүст жигшигдсэн хүн ажээ. Тэр муу хүн өвчлөн гудамжинд хэвтэж, "дайн зайлшгүй" гэж солиорон хашхирч байхыг нь Америкийн согтуу цэргүүд сонсоод, энэ хэрэгтэй сайн хүн байж мэднэ гэж бодоод өөрийн цэргийн эмнэлэгт авчирсан юм байжээ.

	Тэд, өвчтөнийг тусгай өрөөнд хэвтүүлж, америк эмч нар хичээнгүйлэн эмчилдэг болов. Хэдий хичээнгүйлэн эмчлэвч самуурай засал авахгүй ухаан нь орж гарч, элий балай хэвээр ажээ.

	Самуурай үе үе хийрхэн дэмийрч "бууд! барь! ха- ха-ха, дүүжил...шатаа!" гэж орилно. Тэгснээ "тэр-тэр- тэр! Хасан нуур, Халхын гол" гэж шивнэснээ, "Зөвлөлтийн цэрэг... и-и-и, амь авар!" гэж хашхирна.

	"Би үхлээ... доктор! үхлээ, үхлээ!" гэж бархирахад нь американ эмч нар амь тариа хийхээр сандран гүйж ирэв. Тэднийг ирэхэд самуурай, тамирдсан туранхай гараа сарвалзуулан, "зугт! самуурай нар аа! зугт! хэрхэвч бүү олзлогд!" гэж тарваганы соёо шиг муухай үүдэн шүдээ ярзгануулан архирах мэт өгүүлэв.

	Америк эмч самуурайд зөөлнөөр ойртон, хөнжлийг нь засаад, 

	— Бид америкууд байна гэхэд, тэр өвчтөн нүдээ жартайлгаж инээмсэглээд, 

	— Аа, та нар чинь америкууд юм уу!? Их наран Япон улсын колони Америкийн иргэд үү? гэж асуув.

	Тэр тасалгаанд байсан хэдэн америк "хэ-хэ-хэ" гэж инээцгээв.

	Өвчтөн, тэднийг дагалдан "ха-ха-ха" гэж инээгээд, 

	— Сайн, сайн. Манай их наран улс Америк улсад хүрэх их урт олс томжээ. Тэр олсоороо америкуудыг оосорлож амжжээ. Оо их сайхан хэрэг! гэж инээхэд, америк эмч солиорогч самуурайн гарыг шүүрэн авав. Тэгээд тарианыхаа зүүг самуурайн туранхай тахир гарт шивэх завсраа, 

	— Та тэсвэрлэж үз! Тэр урт олсыг та нар томж амжаагүй. Харин манай Америкийн эрхэм ноёд, Нью-Йоркоос Токио хүрэх урт олс томсон. Түүгээрээ та нарыг оосорлож авсан. Та тэсвэртэй байгтун, гээд тариагаа хүчлэн шахав. Самуурай муухай дуугаар ёолж, 

	— Ёо-ёо-ёо, гар өвдөж байна... Би энэ гараа их хайрладаг юм шүү! ёо ёо, аяар гэм. Миний энэ гар бол их наран Япон улсын эзэн хааны төлөө баатарлагаар зүтгэсэн алдарт самуурайн гар гэдгийг та нар ойлгож байна уу! ёо ёо болиоч... Миний энэ гар их түүхтэй гар шүү! Би Хасан нуурын байлдаанд энэ гараа хуга буудуулсан юм. Тэгээд гаргүй болоод, ар талд гарч амь бүтэн үлдсэн юм. Ингэж, амь насаа энэ гараараа сольж авсан юм шүү. Бас Халхын голын байлдаанд нэг хөлөөрөө амиа сольж авсан юм. Тэгээд 1945 онд үлдсэн ганц гараа өргөж байж амьд үлдсэн юм. Миний амь, миний бие бол чухам их үнээр амьд үлдсэн юм шүү гэж самуурай хашхирав.

	Дэргэд нь зогсож байсан америк офицер, самуурайн үрчийсэн нүүр, жартайсан нүдийг хүйтнээр харж, 

	— Сайн байна. Сайн байна... Та ёстой баатарлаг самуурай мөн байна. Манай Америкийн эрхэм ноёд бүх дэлхийг оосорлож болох урт олс томох гэж туршиж байна. Энэ хэргийг бүтээхэд та болоод таны адил баатарлаг самуурай нар бидэнд хэрэгтэй байна. Халхын гол, Хасан нуурт яаж, их наран эзнийхээ төлөө зүтгэсэн шигээ дэлхийн ямар нэг гол, ямар нэг нуурын тэнд, манай уолл-стритийн эрхмүүдийн төлөө та зүтгэх болно доо! Тийм учраас та түргэн сэхэж эдгэх хэрэгтэй гэв.

	Солиорсон самуурай, муухай шүдээ ярзайлган инээмсэглэж

	— Танай уолл-стритийн эзэд чухам ямар хүмүүс байдаг вэ? гэж асуухад, америк офицер бардам байдлаар:

	— Манай уолл-стритийн эзэд бол яг л таны хуучин эзэд шиг хүмүүс юм гэж хариулав. Самуурай энэ үгийг сонсоод, урт хумстай хатангир хуруунуудаа араатны савар мэт сарвалзуулан, 

	— Эзэд ч яах вэ адилхан л юм... Эздийн төлөө зүтгэе гэвч, амиа сольж авах юм надад даанч үлдсэнгүй гэж санаа алдан нүдээ анив. Тэгээд улам солиорч, нохой шиг архиран амьсгалж байснаа "Хасан нуур... Халхын гол" гэж шивнээд, "а-а-а амь авар! би үхлээ доктор! доктор!" гэж орилов.

	Самуурайн шинэ эзэд үүнийг сонсоод "хэ-хэ хэ" гэж инээцгээв.

	Манай энх тайвныхны талд өдөр ирэх бүр эрүүл ухаантай түг түмэн хүн нэмэгдэж байхад, Дайн өдөөгчдийн жагсаалд самуурай мэт амьтад олддог ажээ.

	 

	1950 он

	 


УЙЛАХ, ИНЭЭХ

	 

	Манай энд өдөр байхад шөнө болж байдаг орон бий. Энэ нь Америк тив юм, Америк тив дээр Америкийн Нэгдсэн Улс оршдог. Америкийн Нэгдсэн Улсад Нью-Йорк гэдэг хот бий. Нью-Йорк хотод болсон нэг явдлыг өгүүлье:

	Энэ нь өнгөрсөн 1948 оны намар билээ. Америкийн, дайнд баяжаад дахин баяжих гэж дайн хүсдэг данжаадуудын нэг болох Ньюман, ойртож байгаа сонгуулийн тухай санааширч байснаа, цонх руугаа очиж, өндөр байшингуудын дээгүүр нүүж байгаа тугалган хөх үүлсийг шуналтай ширтэв. Түүний байдал энэ үүлсийн дээр юу байгаа бол эзлээд авчихмаар илүү дэлүү газар байдаггүй байгаа! Нефть, нүүрс бас бус хэрэгтэй юм байдаг юм биш биз гэж бодон, шүлсээ залгиж байгаа мэт. Энэ үүлс, атомын бөмбөгнөөс айх бол уу? Хэрэв айвал, бид, «Маршаллын төлөвлөгөөгөө» аваад, тэнд зочлоор очих юм сан гэж тэр сүүрс алдаж байх мэт ажээ.

	Тэдний байшингийн дэргэд нэг ядуу бүсгүй зогсжээ. Энэ америк эмэгтэйг Лина гэж нэрлэнэ. Лина сайх үүлсийг ч харахгүй. Хамаг навчсаа унагаж нүцгэрсэн таримал модыг ширтэн сүүрс алдах ажээ.

	Ньюман, цонхоо онгойлгож Лина руу тонгойж хараад, 

	— Чи юунд санаашрав? Нүцгэрсэн моддын төлөө юу? гэж асуув. Лина тэргүүнээ өргөж:

	— Хаанаас даа эзэн минь! Хавар болохоор энэ модод дахин цэцэглэнэ шүү дээ. Харин манай Америк гүрэн, дэлбэрэлгүй хоцроод элсэнд булагдсан галт бөмбөг шиг, элдвийн муусайн бал зэвд идэгдэж байна. Үүний тул санааширна гэв.

	Ньюман өгүүлрүүн:

	— Маш зүйтэй! Манай Америк гүрэн, дэлбэрэх гэж байгаа бөмбөг шиг сүртэй байх ёстой. Тэгэхдээ тэр бөмбөг нь жирийн ч нэг бөмбөг биш. Атомын бөмбөг шүү... Ха ха ха ха гээд, — Бид саран дээр ч хүртэл цэргээ явуулахад яадаг юм бэ! гэж Ньюман ханхалзав.

	Тэгэхэд нь, 

	— Өршөө эзэн минь! Миний хоёр хүүг л сар луу явуулахгүй байхыг гуйя гэж Лина инээмсэглэн хэлэв. Ньюман дээгүүр харж их хянамжтайгаар, 

	— Та тайвшир! Бид бүх дэлхий дээр америк ёс журмыг тогтоож гүйцээд, дараа нь сарны тухай бодно. Тэр цагт таны хоёр хүүгийн тухай шийдвэрлэж болох байлгүй дээ гэхэд нь Лина өгүүлрүүн:

	— Баярлалаа эзэн минь. Тэгвэл миний хоёр хүү, энэ ертөнц дээрээ үлдэх нь шив дээ?

	Ньюман өгүүлрүүн:

	— Магадгүй, гэвч танай хөвүүд одоо хаана байгаа юм бэ?

	Лина өгүүлрүүн:

	— Миний хөвүүд, одоодоо энэ ертөнц дээрээ бий? гэхэд

	Ньюман уурлан:

	— Энэ ертөнц дээр байгаа гэдгийг чинь мэдэж байна. Тэгэхдээ чухам хаана байна гэж хашхирав. 

	Лина эмээх байдал үзүүлэвч, 

	— Миний нэг хүү, Өмнөд Солонгост, нөгөөх нь Хятадад бий гэж чангаар хашхиран хариулав.

	Ньюманы гэргий Феба «Солонгос», «Хятад» гэдэг үгсийг сонсож, уншиж, байсан сониноо орхиод:

	— Юү гэнэ ээ! Өмнөд Солонгосоос захидал ирээ юү гэсээр цонх руу, эр дээрээ хүрч ирэв.

	— Хайрт минь! Чи ярилцаад үз, энэ гуйлгачин эм юутай хөшүүн бэ? гэж Ньюман гэргийдээ Линаг заагаад, эргэж одохдоо, — Наадахын чинь нэг хүү нь Солонгост, нэг хүү нь Хятадад байдаг гэнэ, гэж нэмж хэлэв.

	Феба, онгорхой цонхоор Линаг өнгийж үзээд:

	— Та Өмнөд Солонгос ба Хятадын тухай ярьж байна уу? Танай хөвүүд тэнд ямар ажлаар яваа юм бэ гэж асуув.

	Лина өгүүлрүүн:

	— Хөвүүд тэнд юү хийж явдгийг би мэдэхгүй. Хоёул жагсаалын цэрэг юм.

	Феба өгүүлрүүн:

	— Хөвүүд чинь цэрэгт удаж, их гавьяа байгуулсан уу?

	Лина өгүүлрүүн:

	— Хоёрдугаар фронтыг нээнэ гэж сүр бадруулж байх үед миний хөвүүд армид очсон юм. Гэвч, би тэднээс хүсмээргүй нэг захидлыг хүлээж авсан юм даа.

	Феба өгүүлрүүн:

	— Хөвүүд чинь захидалдаа юу гэж бичсэн юм бэ?

	Лина өгүүлрүүн:

	— Юу гэх юу байх вэ! Одоо бол мэдээжийн хэрэг шүү дээ:

	«... Орос ах дүү нарт тус бол гэж таныхаа захисан хүндэт даалгаврыг бид биелүүлж чадсангүй. Учир нь эзэд ахыг Солонгост, намайг Хятадад явуулах гэж байна. Гэвч оросууд, бид үгүйгээр фашистын Герман, Япон хоёрыг зад цохилоо. Мөд баяртай учрахыг ерөөе. Ээж чамайг бурхан өршөөг!» гэж миний бага хөвүүн бичсэн юм. Гэвч бурхан намайг өршөөсөнгүй. Хөвүүд минь өнөө болтол эргэж ирээгүй байна гээд Лина санаа алдав. Түүний хатангир нүүр дээгүүр нь нулимс урсаж, энгэр лүү нь дуслаа. Феба инээн хөхиж, 

	— Үүний төлөө уйлах ч юу байх вэ дээ, танай нэг хүү Өмнөд Солонгост, нөгөөх нь Хятадад эзэн хүний ёсоор сууж байгаа биш үү гэхэд, 

	— Өршөө эзэгтэй минь! Жирийн нэг цэрэг эзэн болно гэж хаанаас байх вэ гэж Лина ширүүнээр хэлэв. Феба улам хөхиж:

	— Мөн мөн... Гэвч та хөвүүдээ тэнд эзний ёсоор сууж байна гэж бод! Тэгвэл сэтгэл чинь амарна гэж баян эхнэрийн дооглон хэлэхэд, Лина ихэд хорсож, нулимсаа арчаад:

	— Үгүй... хэрэв миний хөвүүд, харь улсад эзэн суухын төлөө өөрсдөө явсан бол би тэдний төлөө уйлахгүй байсан юм... гэхэд Феба өгүүлрүүн:

	— Харь оронд эзэн суухаас сайхан юм хаана байна! Жишээ нь: Миний нэг хүү Өмнөд Солонгост зөвлөхөөр бас нэг нь Гоминданы Хятадад сургагчаар ажиллаж байгаа. Тэд зөвлөх, сургагч гэдэг нэртэй боловч, зөвлөх гэж, сургах гэж очсон юм биш. Эзэн суух гэж очсон юм. Тэгээд би тэр хөвүүдийнхээ төлөө уйлмаар байна гээд Феба нулимсаа урсгаж гарав. Түүний хавдсан мэт тарган нүүр дээгүүр нь нулимсны мөр зурайхад, тэр «тослог бин шиг бэлцийсэн хуруунуудаар» нүүрээ таглав. Тэгээд:

	— Та юунд уйлав гэж Линагийн асуухад, 

	— Хятад, Өмнөд Солонгосын байдал түгшүүртэй байна шүү дээ гэж Феба уйлагнав.

	Лина өгүүлрүүн:

	— Тэгвэл та, Хятад ба Солонгосын тухай уйлж байна уу?

	Феба өгүүлрүүн:

	— Хөвүүд минь тэнд тогтвортой сууж чадахгүй болох вий гэхээс нулимсаа барьж чадахгүй байна.

	Лина өгүүлрүүн:

	— Тэгвэл та, хөвүүдээ харь газраас мөддөө битгий буцаж ирээсэй гэж уйлж байна уу? гэвэл.

	— Тэгэлгүй яах вэ! Хэн дандаа уйлж байя гэж бодох вэ дээ! гэж Феба уйлагнан хэлэв.

	Линагийн нүүрт баясах тэмдэг илэрч өгүүлрүүн:

	— Та үнэнээсээ ярьж байна уу?

	— Үнэн байлгүй яах вэ! Хөвүүд минь л тэндээ тогтвортой байж үзээсэй гэж Феба цурхиртал уйлав. 

	Түүний уйлж байгаа дуу аягүй боловч, Линад, хөвүүдтэйгээ учран золгохын анхны тэмдэг мэт санагджээ. Тэгээд, Лина нэг зүйлийг бодов. Тэр Феба гэдэг бүдүүн эхнэрийг дооглох санаа төрж ха ха ха ха, хэ хэ хэ хэ гэж зориуд инээв.

	Феба, Линагийн инээснээс хиртхийн цочиж, 

	— Та юунд инээв гэж нулимсаа барьж ядан асуухад

	Лина өгүүлрүүн:

	— Зүгээр зүгээр, бид хоёр зэрэг зэрэг уйлж зовсны хэрэггүй шүү дээ. Та аль болохоор их уйлагтун! Энэ бол миний хөвүүдийн эргэж ирэх цаг ойртож байгаагийн зөн тэмдэг биз гэхэд Фебагийн нулимс болсон нүүр аягүй үрчийж, цонхоо тас хийтэл хаахдаа гараа хавчуулаад, могойд хатгуулсан мэт муухай бархирав. Байшин дотор тэдний сандран орилолдох нь Линад «атом А-а Атом» гэж байгаа юм шиг инээдтэй сонсогдов. Тэгэхэд тэр америк бүсгүй Лина үнэнээсээ тачигнатал хөхрөв.

	Хөрөнгөт ертөнцөд, ард түмнийг уйлж байхад капиталистууд инээлдэж байдаг ажээ. Ард түмнийг инээх цагт капиталистууд уйлцгаадаг байна. Ер нь капиталистууд, хэзээд мөнхийнхөө уйлалтаар уйлцгаах болно доо.

	 

	1948 он


ДАРГЫНХАА НҮДЭН ДЭЭР

	(Шог үзэгдэл)

	 

	Содном Дэлэг хоёр, том хайрцагтай юм дамжилсаар гарч ирнэ.

	 

	СОДНОМ

	— Ёо, ёо. Алдлаа! Алдлаа! Амаръя! (гэж бархирна)

	ДЭЛЭГ (өмнөх Содномоо хайрцгаар түлхэн ахиулж)

	— Юу... амрах гэж? саяхан амрах чинь билээ!

	СОДНОМ (хайрцгийг хариугүй алдах шахаж)

	— Горьгүй нь ээ! горьгүй нь ээ! Алдлаа! Амаръя! (гэж бархиран хайрцгийг буулгана).

	ДЭЛЭГ (уурлан, хайрцгийн буланг өргөсөн хэвээр)

	Энэ хэдэн хайрцгийг энүүхэнд зөөчихөд юухан байх вэ дээ даанч!

	СОДНОМ (ууртай)

	— За чи... нэг их идэвхтэй амьтан болох гэж, дэмий битгий донгос! Биеэ гамнах хэрэгтэй...

	ДЭЛЭГ (инээмсэглэж)

	— Та биеэ их гамнадаг уу?

	СОДНОМ (ихэмсгээр)

	— Гамналгүй яах вэ! Харин чи биеэ гамнаж сур!

	ДЭЛЭГ (инээмсэглэж)

	— Би биеэ ингэж гамнаж сураагүй. Сурах ч үгүй. Тэгэхлээр бие минь муудчихсан байх даа?

	СОДНОМ (ихэмсэг)

	— Тэгэлгүй яах вэ, бүр муудсан!

	ДЭЛЭГ

	— Гамнаж сурсан болохоороо, таны бие жигтэйхэн сайн байх даа?

	СОДНОМ (улам ихэрхэж)

	— Тэгэлгүй яах вэ! Жигтэйхэн сайн!

	ДЭЛЭГ (инээмсэглэж)

	— За туршаад үзье! Хайрцгаа бариарай! (хоёул хайрцгийг өргөхөөр бэлтгэнэ).

	— Нэг, хоёр, гурав аа! (гэж хайрцгийн буланг дээр өргөнө).

	СОДНОМ (хайрцгийн буланг дөнгөж хөндийрүүлээд)

	— Ёо ёо алдлаа алдлаа!

	ДЭЛЭГ (хэвээр)

	— Аль вэ дээ, өнөөх их гамнасан бие чинь?

	СОДНОМ (уурлаж)

	— Тэгээд чи чинь биеэ гамнахыг буруу гэх гээд байна уу даа?

	ДЭЛЭГ (хэвээр)

	— Биеэ гамнах нь ч зөв л дөө, 

	СОДНОМ (ууртайгаар)

	— Тэгээд,. тэгээд...?

	ДЭЛЭГ (инээж)

	— За тэгээд л өргөе! Нэг хоёр гурав аа!

	СОДНОМ (хайрцгийн буланг дөнгөж хөндийрүүлмэгц)

	— Ёо ёо, давахгүй нь! Давахгүй нь!

	ДЭЛЭГ (инээмсэглэж)

	— Хүүе хүүе конторын хаалга дуугарав! Дарга гараад ирэх шиг байна!

	СОДНОМ (тэвдэж)

	— Дарга! Дарга ий чүү, чүү (гэж хайрцгийг дээр өргөнө)

	ДЭЛЭГ (инээмсэглэж)

	— Өө дарга биш! Цэвэрлэгч байна!

	СОДНОМ

	— Цэвэрлэгч гэнэ ээ! Ёо, ёо, алдлаа амаръя! (хайрцгийн буланг буулгана)

	ДЭЛЭГ (уурлан)

	— Юу ч хийгээгүй, ямар ч үр дүнгүй байж, амрах гэж юу гэсэн үг вэ?

	СОДНОМ

	— Үр дүн гэдэг гайгүй амархан олдоно.

	ДЭЛЭГ

	— Яагаад?

	СОДНОМ (сэмхэн)

	— Даргын нүдэн дээр л, ажил их хийдэг хүн шиг үзэгдвэл...

	ДЭЛЭГ (чангаар)

	— Даргын нүдэн дээр ээ?

	СОДНОМ (сандарч)

	— Хүүе! Аяар гэм, аяар!

	(тэр хоёр дээр дарга ирнэ).

	СОДНОМ (хайрцгийг өргөхөөр яаран зэхэж)

	— За дарга аа! Бид бараг зөөчихсөн. Одоо хэдхэн үлдсэн... Юухан байх вэ цус! (ханцуй шамлана)

	ДЭЛЭГ (даргад)

	— Үүний залж байгааг хараач! Ердөө ганцыг ч хороож амжаагүй байж...

	ДАРГА (Дэлэгт)

	— Би ондоо газар шилжиж, та миний ажлыг хүлээж авах боллоо (гээд, бичиг гаргаж өгнө, тэгээд Содномд хандаж)

	— Шинэ дарга чинь энэ! (гэж Дэлэгийг заана). 

	СОДНОМ (бялдуучлан)

	— Мэдлээ дарга минь, мэдлээ. Энэ, сайдын гарын үсэгтэй тушаал уу?

	ДАРГА

	— Тийм ээ, сайдын тушаал!

	СОДНОМ

	— Намайг А... Э... И... намайг О... Ө... Ү... намайг... 

	ДАРГА

	— Юу... намайг, намайг гэж? дарга болох сон гэж үү? (гээд Дэлэгт)

	— Та албан хэргээ хүлээж авна уу!

	ДЭЛЭГ (бичгийг уншин дуусаж)

	— За үүнийгээ аваачиж орхиод, тан дээр оръё!

	СОДНОМ

	— Шинэ дарга аа! Би одоо биеэ гамнахаа байлаа. 

	ДЭЛЭГ

	— За яаж байгаа нь тэр вэ? Гамнах хэрэгтэй!

	СОДНОМ

	— Үгүй, үгүй яасан ч гамнахгүй.

	ДЭЛЭГ

	— Дахиад ажил их хийхийн тул биеэ зөв гамнах нь зүй юм.

	СОДНОМ (бялдуучилна)

	— Дахиад ажил их хийхийн тул гэнэ ээ! аа!

	ДЭЛЭГ

	— Тийм ээ! Та биеэ гамнаж сурснаас биш, ажиллаж сураагүй байна.

	СОДНОМ (бялдуучлан)

	— За мэдлээ дарга аа!

	ДЭЛЭГ (хайрцгийг өргөхөөр зэхэж)

	— Би шинэ ажлаа хүлээж авмагц, таныг ажилладаг болгож сургана. Харин, та одоо «даргынхаа нүдэн дээр» яаж ажилладгаа үзүүлээрэй! нэг хоёр гурав аа.

	 

	Хоёул хайрцгийг дээр өргөнө.

	 

	1947 он

	 


ШҮЛЭГ, ЁГТ ҮЛГЭР



	


ЗӨВЛӨЛТИЙН ХЭВЛЭЛ

	 

	Онол эрдэмд

	Түлхүүр болсон

	Оюун ухаанд

	Гэрэл болсон

	Орос ардын

	Алтан хэлнээс

	Олон үгийг

	Мэдэхгүй боловч, 

	Зөвлөлтийн хэвлэлийг

	Дэлгээд үзэхээр

	Зөндөө зүйлийг

	Сургаад өгөх юм.

	Утгат сайхан

	Зургийг нь харахаар

	Ухаан сэтгэлийг

	Нээгээд өгөх юм.

	Унших тайлбарыг нь

	Тольдоод орчуулахаар

	Улам тод болоод ирэх юм. 

	Далай дэлгэр

	Зөвлөлтийн хэвлэлээс

	Давын өмнө

	Ойлгосноо хэлбэл:

	Дайн шатаагчдын

	Үнэн нүүрийг

	Давамгай сайнаар

	Илчилж гаргасан

	Уран хошин

	Зургийн санааг

	Уншигч нөхдөдөө

	Бичихийг хүсэв:

	 

	
«ЧӨЛӨӨТ» АМЕРИКТ ЯРИЛЦДАГ НЬ

	 

	Нэг хүний асуусан нь:

	— Том гэдэг хүнийг

	Тун саяхан баривчлав.

	Тайван сэтгэгдэлтэй

	Таатай сайн хүн сэн!.. 

	Харласан, ямар хэргээр

	Хамаагүй барих нь энэ вэ?

	Нөгөө хүний хариулсан нь

	— Харин тайван шударга нь

	Харгис ноёдод харшлаад, 

	Харанхуй гянданд хорихоор

	Хамж аваачих нь тэр дээ!

	"Чөлөөт" Америк гэдэг

	Чухамдаа энэ! гэжээ.

	 

	
НЬЮ-ЙОРКТ

	 

	Нью-Йоркийн гудамжинд

	Нэг америк хүн, 

	Ажил эрж ядраад

	Амсхийн сууж байжээ.

	Хэвлэл тараан худалдахаар

	Хэсэж явдаг өвгөн, 

	Түүний дэргэд ирээд

	Түргэн шулганаж хэлсэн нь:

	— Эрхэм хүн та

	Энэ "Лифе1" сэтгүүлийг

	Анхаарч сайн үзээд

	Авч уншаач! гэжээ.

	Ажил эрэгч, түүнд

	Ам нээж хэлсэн нь:

	— Энэ Лифе сэтгүүлд

	Энгийн америк биднийг

	Эрх чөлөө дэлгэр, 

	Эрдэм соёл цэлгэр, 

	Эрхэм жаргал төгс, 

	Элбэг баян суудаг гэж, 

	Элдвийн гоё үгээр

	Эвлүүлж магтдаг гэдэг!

	Ганцхан харамсалтай нь, 

	Гайхуулсан бидэнд нь

	Үүнийг авах мөнгө

	Үнэндээ байхгүй, гэжээ.

	 

	
СОЛОНГОСТ

	 

	Америк нисгэгч

	Юунаас айдаг вэ?

	Ардын армийн

	Зенитээс айдаг.

	Америк солдат

	Юунаас айдаг вэ?

	Ардын армийн

	Пулемётоос айдаг.

	Америк танкчин

	Юунаас айдаг вэ?

	Ардын армийн

	Артиллериас айдаг!

	Америк баячууд

	Юунаас айдаг вэ?

	Аюулт дайныг

	Зогсоохоос айдаг!

	 

	
БАРУУН ЕВРОПТ

	 

	"Янкууд манайхаас

	Явцгаа! тонилцгоо!"

	"Энх тайван манд

	Эрхэм хэрэгтэй" гэж

	Ханан дээр бичсэнийг

	Харж ядаж байсан

	Хэргэмтэн нэг янк

	Уурлан сандрахдаа:

	Уранхай цамцтай хөвүүнийг

	Урдаа дуудаж авчраад:

	— Ханын энэ бичгийг чи

	Харагдахгүй болтол балла!

	Харимж хөлсөнд нь би

	Харамгүй шагнана, гэжээ. 

	Ноорхой цамцтай хүү

	Ноён янкад хэлсэн нь:

	— Улс орноо худалддаг

	Урвагч сайд би биш!

	Гүрэн улсаа панзалдаг

	Гүзээт баян би биш!

	Доллар моолорт шунадаг

	Долдой яргачин би биш!

	Эрхэм янк сайд та

	Эндүүрч байна шүү, гээд

	Авхаалжит жаал хөвүүн

	Ажиггүй цааш оджээ. 

	Ханан дээрх бичиг

	Харагдсаар л үлджээ.

	 

	* * *

	 

	Саар мууг

	Жигшүүлж өгдөг, 

	Сайн сайхныг

	Зааж өгдөг

	Саруул гэгээн

	Зөвлөлтийн хэвлэл

	Салж болшгүй

	Сайн нөхөр!

	 

	1952 он

	 

	
ХЯТАДЫН АРД ТҮМЭН ИНЭЭЛДЭЖ БАЙНА

	 

	ТРАКТОР ТАНК ХОЁР

	 

	Дэлгэр сайхан

	Хятад орны

	Тэлгэр сайхан

	Тарианы талбайд

	Яйжийж унасан

	Янкийн танк

	Зэвхий даагаад

	Зэвэрч хэвтэнэ.

	Тарайж унасан

	Танкны хажуугаар

	Тайван цагийн

	Трактор явна.

	Хүдэр тракторын

	Болд хэнхдэгт

	Хүчирхэг Зөвлөлтийн

	Марк гялалзана.

	Аварга тракторын

	Залуурыг барьсан

	Азтай хятад

	Бүсгүйн дуулах нь!

	Манай тал дээр

	Үхэл тарих гэж

	Махчин империализм

	Танк явуулсан юм.

	Хятад иргэн

	Хилэгнэн тэмцэж

	Хэрцгий танкийг нь

	Хэмх цохисон юм.

	Алтан талдаа

	Амьдралаа байгуул! гэж

	Ачит СССР

	Трактор өгсөн юм.

	Ноён империализмын

	Бузар танк

	Новш болоод

	Хэвтэж байхад, 

	Баатар СССР-ийн

	Болд трактор

	Бадрангуй амьдралыг, 

	Тарьж байна!

	 

	* * *

	 

	ЧАН КАЙШИЙН ГАНЦ ЗАМ

	 

	Газрын реформын өмнөх

	Гаслант амьдралын үед

	Хятадын тариачин иргэний

	Гиншин дуулж байсан нь:

	«Тэсэшгүй хүнд өр түрээс

	Тэсэшгүй хүнд хүү төлбөр

	Тэсэшгүй хүнд алба гувчуур

	Гунигт ядуусын дээрээс

	Гурван илд мэт унжина.

	Өлсгөлөнгөөр үхэх, 

	Өндөр эрэг рүү харайх, 

	Өмхий гянданд суух нь

	Гунигт ядууст чөлөөтэй

	Гурван зам мэт нээгдэнэ»

	Аймшигт гурван илд

	Аюулт гурван зам, 

	Чан Кайшийтэй хамт

	«Залраад» арилахад, 

	Одот улаан тугаа

	Орой дээрээ мандуулсан

	Өнөр жаргалт иргэн

	Өөрөөр дуулах боллоо.

	Харгис Чан Кайшийн

	Хар толгойн дээр

	Хятадын ард түмний

	Хяргах илд бууна.

	Алтан нарнаас нуугдаж

	Авсны ёроолд очих

	Ганц тийм зам

	Гайхал түүнд үлджээ.

	 

	* * *

	 

	ГЯЛАЛЗСАН ТАВХАЙ

	 

	Ардын чөлөөлөгч

	Армийн өмнө.

	Аюулт дайсан

	Тэсэж чаддаггүй.

	Бузар савраа

	Дээш өргөөд

	Бууж өгдөг

	Нэг замтай.

	Ул тавхайгаа

	Гялалзуулаад

	Устаж өгдөг

	Нэг замтай.

	Гоминданчууд

	Горьгүй болоод

	Саарьтай савраа

	Сандарч өргөсөн!

	Чан Кайший ч

	Жадны үзүүрт

	Тавхай нь гялалзаад

	Талийж устсан!

	1952 он

	 


ХАМГИЙН САЙХАН ЧИМЭГЛЭЛ

	 

	Дөрвөн улирал эргэж

	Оны сүүлч ирэв.

	Гурван зуун жаран

	Тав дахь өдөр болов.

	Эх орны төлөө

	Энх тайвны төлөө

	Энэ онд бүтээсэн

	Эрхэм өндөр амжилтаа

	Өргөн олон бүгдээр

	Өнөө дүгнэдэг өдөр.

	Үйлдвэрийн уудам цехэд

	Үнэнч хөдөлмөр буцалж, 

	Олон машины дуу, 

	Оргилсон ажлын чимээ, 

	Орхон голын боргио шиг

	Огторгуй тулам нижигнэнэ.

	Улирагч энэ оны дүнг

	Урьдчилан эд гаргасан гэвч

	Оны эцсийг хүртэл

	Ололтоо цөмийг дүгнэхээр

	Санхүүгийн ажилтан нар

	Самбаа, зоригтой ажиллаж, 

	Сампингийн дуу тасралтгүй

	Суурь машин шиг нижигнэнэ.

	Улаан булангийн төвд

	Ногоон мод чимэглэж

	Уран зураач дэргэд нь

	Урлаг чимэг зурж байна.

	Урт өргөн жаазны

	Уудам цагаан дэвсгэрт

	Улаан өнгийн будгаар

	Урлан томоор бичсэн нь:

	"Жилийнхээ төлөвлөгөөг

	Үйлдвэрийнхээ хэмжээгээр

	Зуун наян хувиар..." гэж

	Зурж дуусаж байлаа.

	Ажлаа дууссан зураач

	Амарч суухаар завдан

	Карманаа гэнэт уудалж

	«Хар морьтоо» гаргатал

	Хаалга гэнэт нээгдэж, 

	Харандаа цаас барьсан

	Хар хүн орж ирээд

	— Ээ чи биччих ээ юү?

	Энэ тоо чинь болохгүй нь!

	Хорин тавдаар гаргасан

	Хоцорч байгаа дүн байна

	Хойших өдрүүдийн ажиллагаанд

	Хорин хувиар нэмэгдэв.

	Хоёр зуун хувь гэж

	Засах хэрэгтэй байна, гэв.

	Зуусан тамхиа асаалгүй

	Зурсан бийрээ барив.

	Зузаан цагаан будгаар

	«Зуун ная"-аа баллав.

	Улаан будагтай бийрийг

	Уран гараар хөдөлгөв.

	Хоёрын тоо тодорч

	Хойно нь тэгүүд дурайв.

	Хоёр зуун хувь гэж

	Холоос харсан ч товойв.

	Эх орондоо бэлэглэх

	Энэ сайхан чимэг

	Эрдэнэ сувдын чимэгтэй

	Эгнэшгүй сайхан чимэг!

	Харсан бүхний нүдэнд

	Халуун дотно үзэгдсэн

	Хамгийн сайхан чимгээ

	Ханан дундаа байрлуулав.

	Оны сүүлчийн өдөр

	Онц хурдан давхина.

	Ололт бүтээл улмаар

	Оргилон нэмэгдэж байна.

	Таван жилийн төлөвлөгөөт

	Оны нэг шувтарч

	Таван цагийн яндан

	Тайван дуугаар хүнгэнэв.

	Харандаа цаас барьсан

	Хар хүү инээсээр ирэв.

	— Бас л өнөөх тоогоо

	Баллаж засах боллоо!

	Үдээс хойших ажиллагаа

	Үлэмж ихээр өслөө!

	Үйлдвэрийн дүн бас л

	Арван хувиар нэмэгдлээ! гэв, 

	Уран зурагч баясаж

	Улам сандран яарч, 

	Будаг бийрээ цуглуулж

	Буцан ажилдаа оров.

	Дун цагаан будгаар

	Дундах тэгийг баллав.

	Дурайсан улаан бэхээр

	Нэгийн тоог сийлэв.

	Хоёр зуун арав гэж

	Холоос харсан ч товойв.

	Хамгийн сайхан чимэглэл

	Ханан дундаа сүндэрлэв.

	Харсан бүхэн баясаж

	Алга ташин баярлав.

	Энх тайвны төлөө

	Эх орны төлөө

	Энэрэлт их намдаа

	Эрхэм бэлэг болгосон

	Эрчимт их бүтээлийн

	Энэ сайхан чимэг

	Эрдэнэ сувдын чимэгтэй

	Эгнэшгүй сайхан чимэг!

	 

	1951 он


ДЕПУТАТ

	 

	Машин замын буудал

	Манхт гэдэг сууринд

	Малчин хоёр бүсгүй

	Мандах нарнаар ирэв.

	Нэг хүүхэн нь Алимаа

	Нөгөө хүүхэн нь Бурмаа, 

	Алимаа. Бурмаа хоёр

	Арван найман настай

	Бурмаа нь бүдүүн чийрэг

	Алимаа нь арай гоолиг.

	Хонио өсгөх төлөвлөгөөг

	Хорин хувиар давуулж

	Бурмаа хүүхэн багтаа

	Бузгай малч гэгджээ.

	Есөн үнээ тугаллуулж

	Арван тугал бойжуулаад, 

	Алимаа хүүхэн айлууддаа

	Авхаалжтай охин гэгджээ.

	Энэ хоёр хоёул

	Эвлэлийн гишүүн юм байж.

	Өнөө өглөө эд

	Өрсөж эртлэн босоод

	Үнээ малаа саагаад

	Үүрийн хуралд ирсэн нь энэ!

	 

	* * *

	 

	Үүрийн хурлын дараа

	Үерхэгч Бурмаа, Алимаа

	Улаан булангаар орж

	Унших ном авав

	Ардын хоршоонд очиж

	Гоёлын дурдан авав.

	Алиа хөөрхөн дүү нартаа

	Бэлгийн жимс авав.

	Энэ хоёрыг эндээс

	Эргээд гарахын үед

	Артелийн ягаан байшингийн

	Арын дардан замаар

	Ноос овоолж ачсан

	Ногоон машин ирж, 

	Хоёр хүүхний хажууд

	Хормой шүргэм зогсов.

	Шинэхэн машины кабинаас

	Залуухан жолооч гарч

	Баргиа сөөнгө хоолойгоор

	Бархирч чанга хэлсэн нь:

	Сайхан улаан хацартай

	Саальчин хонгорууд сайн уу?

	Хоёр залуу хүүхэн

	Хоолой нийлүүлж хэлсэн нь:

	Хөдөөгийн малчид бид

	Хөгжилтэй ажиллаж байна.

	Таны хоолойноос бусад чинь

	Тавтай амжилттай байна уу?

	Холын замд зүдэрч

	Хоолой минь бүр сөөлөө.

	Аян замд зүдрээгүй бол

	Алтан гургалдай шиг

	Аялж дуулах юм сан.

	Эндхийн буудал аль вэ?

	Эрхмүүд заагаад өгөөч гэв.

	Халимаг үс нь гялалзаж

	Цагаан шүд нь яралзсан, 

	Хүдэр залуу жолоочийг

	Хүүхнүүд ханатлаа хараад, 

	Хавтай хурдан машины нь

	Кабин дээр ярайсан

	Арван таван хошууг

	Ажиглаж бас амжлаа.

	Алимаа, Бурмаа хоёр

	Бие биеэ түлхэж, 

	Авхаалжит залуу жолоочийн

	Асуусныг зааж өгөв.

	Энэ гурав танилцаж, 

	Буудлын гуанзанд очив.

	Элдэв зууш аваад

	Нэг ширээнд суув.

	Алимаа хүүхэн жолоочид

	Алиалж, ингэж хэлэв:

	Амжилт их олж

	Арван од гялалзуулсан

	Талархалт залуу нөхөр

	Таныг хэн гэдэг вэ?

	Хар нүдэт жолооч

	Хариу ингэж хэлэв.

	Цовоо сайхан охид минь

	Цогзол гэж намайг нэрлэнэ үү!

	Ааш зангийн эелдэг чинь

	Амтат жимс шиг таатай байна.

	Анх эхэлж танилцсан

	Агуу сайхан завшаан байна.

	Адуу малаа өсгөсөн

	Амжилтын их баяр байна.

	Ахин цаашид хийх

	Ажлынхаа тухай ярья гэв.

	 

	* * *

	 

	Цаг нэлээд өнгөрч

	Цогзол явах болов.

	Алимаа Бурмаа хоёр

	Анд нөхрөө үдэв.

	Хүдэр ногоон машин

	Хүрчигнэнхэн асав.

	Хавтай залуу жолооч

	Кабинаас дахин цухуйж:

	Ааш сайт охид минь

	Сайн сууж байгаарай!

	Ахиад намайг ирэхэд

	Амжилтаа улам нэмээрэй! гэв.

	Машин ухасхийн хөдөлж

	Холдон холдон довтлов.

	Малчин охид хойноос нь

	Даллан даллан хоцров.

	Магад тэдний зүрхийг

	Аваад явчихсан бололтой.

	Ажлын зав чөлөөнд

	Алимаа, Бурмаа хоёр

	Шинэхэн танил Цогзолоо

	Шивнэн ярьдаг байжээ.

	Харж хүлээж байтал нь

	Дөрвөн сар өнгөрөв.

	Хавар, зунаар солигдож

	Зусланд тэд бууцгаав.

	Зуслангийнх нь хажуугаар

	Зурайсан дардан замаар

	Үргэлж сүлжиж байдаг

	Үй олон машинаас

	Шил толь нь гялалзсан

	Шинэхэн машин тасарч

	Шууд тэднийхэнд

	Шуугин довтолж ирэв.

	Алимаа, Бурмаа хоёр

	Амьсгал даран хүлээж, 

	Цохолж хүлээсэн найз

	Цогзол маань ирэв үү гэтэл

	Өнөөх машины кабинаас

	Өнгөт дурдан дээлтэй

	Өргөн чийрэг мөртэй.

	Өндөр хүүхэн гарч:

	Анд сайхан хүүхнүүд минь

	Амар сайн байна уу? гэв.

	Алимаа Бурмаа хоёр

	Анх цочин тулгамдаж

	Алаг нүдээ бүлтийлгэж

	Анхаарч сайн харвал, 

	Өнөөх Цогзол жолооч

	Өмнө нь инээн зогсож, 

	Тэрлэг дээлний нь энгэрт

	Депутатын тэмдэг гялалзав.

	Энэ чинь юү билээ?

	Эмэгтэй хүн байна гэж

	Бурмаа, Алимаа хоёрын

	Булцгар хацрууд улайв.

	Энхрий сайхан охид минь

	Эртэд уулзан танилцахдаа

	Эрэгтэй хүн гэж намайг

	Эндүүрсэн хэрэг байна.

	Чөлөөт манай оронд

	Цөм тавтай сайхан, 

	Эрэгтэй, эмэгтэй адилхан

	Эрх жаргал тэгшхэн.

	Ингэж эндүүрсэн чинь

	Ичмээр хэрэг биш байна.

	Эрх чөлөөт амьдралын минь

	Эрхэм баримтын нэг байна гэж

	Цовоо эелдэг дуугаар

	Цогзол хүүхэн хэлэв.

	Алимаа, Бурмаа хоёр

	Амьсгал даран хэлсэн нь:

	Малчин охид бид

	Магнай тэнийн баярлаж, 

	Ардын депутат танд

	Амжилтын баярыг хүргэе гэв.

	 

	1951 он

	 


ТАВАН БАЯР ДАВХАЦСАН НЬ

	 

	«АРВАН ОД»

	 

	Ноос овоолж ачсан

	Ногоон машин давхисаар

	Уудам дардан замаар

	Урамтайхан хурдалж байна.

	Ногоон машины кабинд

	Улаан дарцаг дэрвэлзэх нь

	Социалист уралдааны

	Тэргүүн эгнээнд яваа

	Содном гэдэг жолооч

	Энэ явна гэж хэлэх мэт.

	Содном жолоочийн замд

	Сонин сайхан дүүрэн:

	Хөтөл бүрийн цаанаас

	Хөгжил баяр бадарч

	Даваа бүрийн цаанаас

	Даамай амжилт өрнөжээ.

	Талыг бүрхэж өссөн

	Мал сүрэг багширч

	Голыг бүрхэж буусан

	Малчны гэрүүд ярайж

	Улаан далбаа намируулсан

	Ухуулгын байрууд

	Өргөн талын дээгүүр

	Өнгийн цэцэг шиг түгж, 

	«Аравдугаар сарын

	арван есөнд» гэсэн

	Тодхон сайхан үсэгтэй

	Том самбарууд харагдана.

	Аймаг сум багийнхаа

	Сонгуулийг угтаж, 

	Ажилчин малчин цөмөөр

	Амжилтын бэлэг бэлтгэжээ.

	Сонгуулиа угтсан ажилд

	Содном жолооч ололттой.

	Авто машины нь кабинд

	Есөн од гялалзаж байна.

	Ачаагаа хүргээд түүн дээр

	Арав дахь од нь нэмэгдэнэ.

	 

	ТАВИН ТАВАН ОНД

	 

	Хүчирхэг суурь машинууд

	Хүрчигнэн шуугьж байгаа

	Аварга их үйлдвэрийн

	Асар том цехэд

	Агуу их сонгуулиа

	Амжилтаар угтагчдын

	Хүндэт самбар дээрх

	Хүмүүсийн зураг дунд

	Содномын гэргий Янжингийн

	Төв сайхан зураг

	Солбиулж зурсан тугтай

	Дүгрэг хүрээнд тавигджээ.

	Алтан үсэг нь гялалзсан

	Тэр самбарын дэргэдэх

	Өдөр бүрийн гүйцэтгэлтэй

	Өргөн самбар дээр нь

	Янжин хүүхний гүйцэтгэл

	Яруу тодхон бичигджээ.

	Өчигдрийн гүйцэтгэл нь

	Таван зуун хорь байна.

	Өнөөдрийн гүйцэтгэл нь

	Таван зуун тавь байна.

	Өөр нэг самбар дээр

	Бүр ч тодхон гялалзаж байна.

	Таван жилд гэсэн

	Тааламжтай сайхан самбарт

	Ударник Янжингийн бүтээл

	Улам бахтай гэрэлтжээ.

	Яруу сайхан сонсогдсон

	Янжин гэдэг нэрээс

	Урт улаан зураас

	Урагш давшин гарч

	Тавин хоёр оныг

	Аль хэдийн өнгөрч

	Тавин таван онтой

	Тавтай золгосон харагдлаа.

	 

	«ТАВ»

	 

	Хүүхэн Янжинг харихад

	Хүдэр гэдэг хүүгийн нь

	Угийн баясгалант царай нь

	Улам баяртай харагдлаа.

	Дөнгөж дангаад тэр

	Дөрвийн тэмдэгтэй сурдгаа

	Сонгуулийг угтан хичээж

	Сольё гэж амлаад, 

	Таван хичээлдээ тэр

	Тавын тэмдэг авч

	Олсон сайхан амжилтаа

	Осолдолгүй бататгана гэж

	Урьд урьдынхаасаа

	Улам ч баяртай байжээ.

	 

	«МИР»

	 

	Гадаа машин дуугарлаа

	Содном ирэх шиг болов.

	Гарч тэднийг угтахад

	Содном нээрэн ирж байв.

	Аргитай сайхан эдэлсэн

	Авто машины кабинд

	Агаар тэнгэрийн од шиг

	Арван од гялалзаж байв.

	Цэмцгэр машины кабинаас

	Содном гарч ирлээ.

	Цэцэг гэдэг охиноо

	Тэр тэврээд буулаа, 

	Цэцэрлэгт байсан охиноо

	Содном аваад иржээ.

	Охин нь сонгуулийг угтаж

	Онцгой бэлэг бэлджээ.

	Орос хэл сурах

	Дээж болсон үгийг

	Овоо эвлэгхэнээр

	Хэлж сураад иржээ.

	Цэцэг, тэр үгээ

	Цэх зогсоод хэлсэн нь:

	За мир!

	За мир!

	Энх тайвны төлөө!

	 

	«ЗАХИДАЛ»

	 

	Сонин сайхан амжилттай

	Содномынхон баяртай байв.

	Шуудан хүргэгч тэднийд

	Шуугиад орж ирлээ.

	Хэрлэн голд нутагтай

	Хэнтий аймгийн малчин

	Эмэг ээж Сүрэнгээс нь

	Эдэнд захидал иржээ.

	Сонин сайхан захидлыг

	Содном аваад уншлаа.

	Амраг дөрвөн хүүхэд минь

	Аз заяатай сууж

	Ардын төрийнхөө сонгуульд

	Амжилтын ихийг олцгоож

	Эмгэн болсон минийхээ

	Элэг зүрхийг дэвтээж байна.

	Янжин Содном хоёр минь

	Явах хөдлөх ажилдаа

	Яамай сайн зүтгэсэнд, 

	Яруу сайхан нэрсийг чинь

	Депутатын сонгуульд

	Дэвшүүлж гаргасныг сонсоод

	Азай буурал ээж чинь

	Аргагүй их баясаж

	Алтан захидлын үсгээр

	Амраг хүүхдүүдээ үнсье!

	Энх төрийнхөө сонгуулийг

	Эрчимт ажлаар угтахад

	Эмгэн ээж чинь бас ч

	Эгээ зүгээр суугаагүй!

	А, Б-гээс эхэлсэн

	Алтан номын үсгээ

	Ахин дахин давтаж

	Алдалгүй бат сураад

	Эрдэнэт сайхан номуудыг

	Ээлж дараагаар уншиж байна.

	Үсэг холбон бичиж

	Үг болгодог байснаа, 

	Үг холбон бичиж

	Өгүүлбэр зохиож сурлаа!

	Энэ захидлын үгийг

	Эмгэн ээж чинь зохиосон юм.

	Энхрий дөрвөн хүүхдээ

	Дахин үнсье!" гэжээ.

	 

	* * *

	 

	Содномын гэр хотлоор

	Сонин сайхан дүүрэн!

	Авто машинаа аргилан

	Зуун мянган километрт

	Аялан тээвэрлэж чадсан

	Ариун сайхан амжилттай, 

	Таван жилийн дотор

	Найман жилийн ажлыг

	Таатай бүтээж чадсан

	Талархалт их ололттой, 

	Оюун сурлагын ажлын

	Оройн чимэг болсон

	Охь манлай сурлагын

	Онц сайн дүнтэй

	Онол ухааны түлхүүр

	Орос ардын хэлний

	Энх тайвны бэлэгтэй

	Эрхэм үгийн сурлагатай.

	Буурал эмгэн боловч

	Булт олноос хоцролгүй

	Социализмыг байгуулагч

	Соёлт иргэн боллоо.

	— Эдгээр таван амжилтын

	Энгүй баяр давхцаж

	Маргааш болох сонгуулиа

	Магнай тэнэгэр угтлаа.

	 

	1952 он

	 


БОЛДОГ СОН БОЛ ДАХИАД БАГА БАЛЧИР БОЛОХ САН

	 

	Зугаа цэнгэл бүрдсэн

	Зургаадугаар сард

	Зуны цэцэг дэлгэрсэн

	Зуслан газрын талбайд

	Далан насанд хүрсэн

	Далантай гэдэг партизан

	Энэ жил төрсөн

	"Энхцаг" нэртэй

	Энхрий ач хүүгээ

	Элгэн дээрээ тэврээд.

	Эргэн тойрон суусан

	Эрчимт ирээдүйн ач нар

	Арван жилийн сургуульд

	Амжилттай сайн сурдаг

	Авьяас бэлэг төгөлдөр

	Арван таван настай

	Аюуш гэдэг хүүдээ, 

	Ааш зан хөөрхөнтэй

	Авхаалж сурлага сайтай

	Арван гурван настай

	Алимаа гэдэг охиндоо, 

	Энэ жил найм хүрээд, 

	Эхэлж үзэг бариад

	Онц сайн сурдаг

	Оюун гэдэг охиндоо, 

	Араатан мангас Гитлерийн

	Аюулт хар хүчийг

	Ачит Зөвлөлтийн цэрэг

	Авсалж бүр дараад

	Яруу алдраа мандуулсан

	Түүхт тэр жил төрөөд

	«Ялалт» гэж нэрлэгдсэн

	Янаг хөөрхөн хүүдээ, 

	Төрөлх орноо хөгжүүлэх

	Төлөвлөгөөт их ажилд

	Анх эхэлж орсон

	Тайван сайхан жил

	Ачит эхээс төрөөд

	«Таван жил» гэж нэршсэн

	Амраг бяцхан хүүдээ, 

	Өнө эртээс аваад

	Өвгөн насан болтол

	Эрх чөлөөний төлөө

	Эрэлхэг зоригийг бадруулж

	Эх орны төлөө

	Энх хөдөлмөрийг оргилуулж

	Үнэхээр сайхан ирээдүйг

	Үр, ачдаа байгуулъя гэж

	Далан насан дотроо

	Давсан хийсэн бүхнээ

	Тод яруу үгээр

	Тоочин ярьж өгөөд, 

	Эрх жаргалт манай

	Энхрий хүүхэд та нарыг

	Ариун далайгаас гүнзгий

	Энхрийлэн өлгийдөж байна.

	Алтай уулнаас өндөр

	Заяа хүрээлж байна.

	Энхрий халамжгүй гасалсан

	Эрдэм номгүй харласан

	Өлсөл зүдрэл дүүрсэн

	Өөдгүй муу цагт

	Өвгөн болсон аав нь

	Өөрийн хүүхэд насыг

	Өнгөрүүлж алдсан юм.

	Одоогийн хүүхэд та нар

	Олдошгүй аз заяатай.

	Болдог сан бол дахиад

	Бага балчир болоод

	Болцгор хөөрхөн та нартай

	Хөтлөлцөнхөн гүйгээд

	Боловсрох сайхан замаар

	Зэрэгцэнхэн хөгжих сөн!

	Азтай та нарыг хараад

	Аав чинь атаархаж байна гэв.

	Балчир хөөрхөн ачууд нь

	Аавын үгийг сонсоод, 

	Бага насанд нь харамсаж

	Түр дуугүй болоход, 

	Аюуш гэдэг хүү нь

	Аавын үгэнд хариулсан нь, 

	Ардын хүүхэд бидний

	Атаархам энэ сайхан

	Аз заяа бүгдийг

	Аюулт дайсны гараас

	Алалдан булааж авсан, 

	Ажиллан бүтээж өгсөн

	Арслан зоригт партизан

	Ачит аав та нарын

	Байгуулж бүтээсэн ажилд чинь

	Багачууд бид атаархаж.

	Баатарлаг сайхан үйлсийг чинь

	Бахдал болгон дуурайна гэв.

	Аюушийн үгийг сонсоод

	Аав нь дуугүй болж, 

	Азай буурал толгойгоо

	Дохин байж зөвшөөрөхөд

	Алиа хөөрхөн ачууд нь

	Аюушийн үгийг давтаж, 

	Алгаа ташин хөгжиж

	Аавдаа баярыг хүргэв.

	 

	1950 он

	 


ГУРВАН ДОЛГОР

	 

	Нижигнэсэн үйлдвэрийн том хаалгаар

	Шижигнэсэн залуу эр ороод ирлээ.

	Хаалганы дежуртэй, тэр мэндлээд

	Харилцан ярилцсаныг нь сийрүүлж бичье.

	— Танай ажилчин Долгортой уулзъя

	Та хэл хүргээд өгнө үү гэхэд

	— Долгор ч олон шүү дээ! Манай энд

	Овог нь л хэрэгтэй дээ! Залуу минь!

	— За байз... овгийг нь би мартаад байна.

	Аа, тийм, гоолиг, өндөр бүсгүй бий.

	— Гурван Долгор энд ажилладаг юм даа

	Гурвуулаа л гоолиг сайхан хүүхэн дээ.

	— Заагаад өгөхөөр тэмдэг гэвэл

	Залуухан, арван естэй хүүхэн бий.

	— Гурвуулаа л арван найм-естэй

	Гунхсан сайхан хүүхнүүд бий дээ!

	— Ээ тэгвэл нэг ийм тэмдэг бий.

	Эр нөхөрт очоогүй хүүхэн шүү!

	— Одоодоо гурвуул л очоогүй байх, 

	Онц удахгүй хуримаа хийцгээх л байх!

	— Ашгүй нэг ийм тэмдэгтэй юм байна!

	Ажилдаа гавшгай ударник цолтой!

	— Гурвуулаа л адилхан гавшгай даа.

	Гурвуулаа л ижилхэн ударник даа!

	— Тэгвэл мадаггүй тэмдэг нэг бий

	Тэргүүний шинэ санаачлагатан шүү!

	— Тэр гурвуулаа ав адилхан

	Тэргүүний шинэ санаачлагатан!

	— Одоо бүр олдохоо өнгөрөх шив.

	Олж уулзахад минь туслаач ах гуай!

	— Адгаж яараад яах вэ дүү минь!

	Ажлыг нь завсарлахаар амдаад уулз даа!

	 

	1955 он

	
АМЕРИКАН ЗҮҮД БА «АЛТАН ЗАГАСНЫ ҮЛГЭР»

	 

	Хөрст алтан дэлхийн

	Нөгөө нэг хэсэгт

	Хөх цэнхэр далайн

	Тэртээ цаад эрэгт

	Алс их тивийн

	Хойдхон хэсэг дээр

	Америк их гүрний

	Вашингтон хотод

	Эрт урьд ч биш

	Энэ манай үед

	Өв зөөр ихтэй

	Өвгөн эмгэн хоёр

	Өндөр сайхан байшинд

	Жарган суудаг байжээ.

	Өвгөн нь өдөр бүр

	«Цагаан байшин»-д очно.

	Эмгэн нь элгээ тэвэрч

	Гэрийн мухар сахина.

	Өвгөн нэг өдөр

	«Цагаан байшин»-д очоод

	Өнгөрсөн дайнуудыг

	Бодож нэг инээмсэглээд.

	Өнөөгийн тайван цагийг

	Ажиж нэг үрчийгээд, 

	Улам их баяжихын

	Ухаан сүвийг эрж

	Урагштай арга олохгүй, 

	Урам гутран суув.

	Үрчийж суусан өвгөн

	Үүргэлж бүр ядрав.

	Улам улам үүрэглээд, 

	Унтаж зүүдэлж эхлэв.

	Ахин баяжихыг хүсдэг

	Американ өвгөний зүүдэнд

	А. С. Пушкиний зохиосон

	«Алтан загасанд гардаг

	Адайр эмгэний өвгөн

	Ам мөлтөс учрав.

	Загасчин ядуу өвгөнийг

	Зандарч өмнөө авчраад, 

	Американ өвгөн догширч

	Агсам дуугаар хэлэв.

	Ай өвгөн сонс!

	Алтан загасанд оч!

	Олон долларын хөрөнгөндөө ч

	Огт би ханахгүй

	«Цагаан байшинд» суувч

	Цалин пүнлүүгээ чамлана би.

	Эрхэмсэг сайд гэвч

	Эрх ямбаа голно би, 

	Ноён ерөнхийлөгч болохыг

	Нойр хоолгүй хүснэ гэв.

	«... Өвгөн гэдрэг буцаж

	Өнөөх далайдаа ирэв.

	Далайн ус мяралзан

	Давалгаалж цалгиж байна».

	Өнгөт алтан загас

	Өмнө нь хөвж ирээд, 

	«Хүндэт өвгөн ах минь

	Хүрээд ирэв үү бас

	Явдал учир юу вэ?

	Ямар хэргээр ирэв?»

	Өвдөг нугалж мөргөөд

	Өвгөн хариу хэлэв.

	«Хатан дээд загас минь

	Хайрлаж намайг өршөө!

	Адайр эмгэнээс мултраад

	Американ ноёнд баригдав, 

	Американ тэр ноён

	Алтан доллараа чамлаж

	Алба хэргэмээ голно гэнэ.

	Эрхэмсэг ноёноо болиод.

	Эзэн ерөнхийлөгчид санаатай гэнэ»

	Алтан загас хэлэв:

	«Ачит буурал өвгөн минь

	Зорьж ирсэн хэрэг чинь

	Зовох юмгүй бүтнэ.

	Эрхт тэнгэрийн өршөөлөөр

	Эрэл хүсэл чинь биелнэ».

	Өвгөнийг буцаад ирэхэд

	Өрөө олон тасалгаатай

	Өндөр цагаан байшинд

	Өнөөх американ өвгөн

	Өмчит эзэн шигээр

	Өрвийж жорвойж суув.

	Өвгөн загасчныг дуудаж

	Өмнөө авчирч тушаав.

	«Загасанд дахиад оч!

	Залбирч гуйгаад ир!

	Эрхэмсэг ноёноо голоод

	Эзэн ерөнхийлөгч болсон юм

	Энэхэн америкийг захиравч

	Эрэл хүсэл ханахгүй.

	Алс Европын ихэнхээс

	Ази төвийн захаас

	Австрали, Африкийн хэсгээс:

	Авч захирахыг хүснэ»

	Өвгөн гэдрэг буцаад

	Өнөөх далайдаа ирэв

	Далайн ус ихээр

	Давалгаалж цалгиж байв.

	Алтан өнгөт загас

	Амдан хөвж ирээд

	«Ачит буурал өвгөн минь.

	Ахиад ирэв үү бас?

	Явдал учир юу вэ?

	Ямар хэргээр ирэв?»

	Өвгөн загасанд залбирч

	Өвдөг нугалж мөргөөд

	Өнөөх американ ноёны

	Өчиж хэлснийг уламжлав.

	Алтан загас хэлэв:

	«Ачит буурал өвгөн минь

	Американ муу өвгөнөөс

	Айж сандрах хэрэггүй.

	Дахиад түүнд оч!

	Даварч чалчихыг нь сонс!» гэв.

	Өвгөнийг буцаад ирэхэд

	Өнөөх американ ноён:

	Тэртээ далайн цаанаас

	Дээрэмдэж авсан юмсаар

	Дэргэдэх ширээгээ дүүргэж

	Дэлгэж овоолж тавиад, 

	Үнэ шан горилсон

	Зусарчдыг сөгдүүлж:

	Үзэг цаас бузарласан

	Гүтгэгчдийг тойруулж, 

	Аюулт зэвсэг хангинуулсан

	Алуурчнаар хүрээлүүлж:

	«Аливаа хүслийг гүйцэтгэх

	Алтан доллар ч байна.

	Аюул гамшгийг учруулах

	Атомын бөмбөг ч байна.

	Аюулт дайны галыг

	Шатаагтун» гэж хашхирч байж.

	Өвгөн үүнийг үзээд

	Өөрийн эрхгүй зэвүүцэж

	«Аймшигт их эзэн

	Амар мэнд байна уу?

	Зорьсон хэрэг бүтэж

	Зовох юмгүй болов уу?»

	Американ ноён өвгөнд

	Айхавтар ширүүнээр зандарч

	«Зарц муу өвгөн чи

	Заах тушаалыг сонс!

	Далайн цаадах орноос

	Тасалж хэсгийг авсан ч

	Харь зарим улсад

	Халдаж орж амжсан ч

	Булаах залгих хүсэл минь

	Буурч намдах нь өдий

	Харийн бүх орныг

	Хазаарлаж авахыг хүснэ.

	Энэ дэлхийг би

	Эмээллэж унахыг хүснэ.

	Алтан доллар цуглавч

	Арааны шүлсийг тогтоохгүй.

	Атомын бөмбөгийг хийвч

	Дайтах хүч хүрэхгүй.

	Алтан загасыг авахгүй бол

	Амар заяагаа үзэхгүй би»

	Алтан загасыг аваад

	Ашиг олбороо нэмэгдүүлж

	Аль дуртай бүхнээ

	Түүний шидээр бүтээлгэнэ.

	Авах залгих хүслээ

	Түүний хүчээр хангана.

	Ай энэ хүслийг минь

	Алдалгүй тогтоогоод

	Агшин зуур яваад

	Алтан загасанд хэл» гэв.

	Өвгөн тэндээс буцаж

	Өнөөх далайдаа ирэв.

	Далайн ус харлаж

	Давалгаа гэдэг жигтэйхэн...

	Алтан өнгөт загас

	Амдан хөвж ирээд

	«Буурал өвгөн ах минь

	Буцаад ирэв үү бас

	Ямар хэрэг гарав

	Яах гэж бас ирэв?»

	Өвгөн бүр сандарч

	Өвдөг нугалан сөхөрч

	Американ ноёны хэлснийг

	Алгасалгүй тоочив.

	Хайрт алтан загас нь

	Хариу юу ч хэлсэнгүй

	Урт сүүлээ шарваж

	Усанд шумбан орчхов.

	Алтан өнгөт загас

	Ахин гарч ирсэнгүйд

	Буурал өвгөн цөхөрч

	Буцан мацан ирвэл

	«Орд харшийн зүйл

	Оргүй алга болж гэнэ.

	Гайхаж бас ажиглавал

	Газар гэр нь харагдаж гэнэ.

	Эмгэн нь түүний үүдэнд

	Ээрүүлээ бариад сууна гэнэ.

	Эмгэний дэргэд бас

	Эвдэрхий тэвш нь хэвтэж гэнэ.

	Тэвшний нь дэргэд бас

	Дээрэнгүй өвгөн суув гэнэ.

	За энэ чинь юү вэ гэж

	Загасчин өвгөн ажиглавал

	Адайр шунахай эмгэнтэй нь

	Американ ноён гэрлэсэн байжээ.

	 

	1949 он

	 


ХАЗГАР ИЛЖИГНИЙ ТҮҮХ

	 

	Ашиг олз хайсан

	Америкийн нэг ноён, 

	Хар илжгээ хөтөлж

	Харь орноор тэнэв.

	Хар илжиг нь эцэж

	Хариугүй ядарч эхэлсэн нь:

	«Дөрвөн туурай нь

	Замд элэгдээд

	Дөчин хавирга нь

	Дөрөөндөө элэгдээд

	Барьж мордох дэлгүй

	Батгана үргээх сүүлгүй болоход, 

	Урдаас нь чангааж

	Хойноос нь түлхэж»

	Арай чарай гэж

	Англи оронд ирээд

	Ашиг олз олох

	Арга сүйхээлж яваад

	Гэнэхэн тэнэг бололтой

	Англи нэг ноёнтой

	Гэнэт учран золгож

	Гэр оронд нь очив.

	Тэгээд илжгээ магтаж

	Тэднийд хонохоор болов.

	Орой бүрий болж

	Од түгэхийн үед

	Өнөөх америк ноён

	Өлссөн муу илжгэндээ

	Өвс жаалхан өгч

	Бөөн хэсэг долларыг

	Бөгс рүү нь хийгээд

	Гэнэхэн тэнэг зант

	Гэрийн эзэнд очиж

	Доголон илжиг минь

	Доллараар баах гэж байна.

	Та морилон очиж

	Тавтай сонирхоно уу гэв.

	Илжигнээс доллар гарахыг

	Ихэд сонирхсон ноёнтон

	Дороо яаран очиж

	Доголон илжгийг үзвэл

	Америк ноёны илжиг

	Алтан доллараар бааж байв.

	Ямар хөгийн юм бэ

	Яасан сонин илжиг вэ? гэж

	Гэрийн эзэн ноён

	Гэдсээ алгадан гайхахад

	Амраг энэ илжиг минь

	Алтан доллараар баадаг гэж

	Американ ноён илжгээ

	Ам мэдэн магтав.

	Тэгэхэд гэрийн эзэн

	Тэр илжгэнд дурлаж

	Үнэ мөнгө хайргүй

	Үүнийг чинь авъя гэж гуйв.

	Америк ноён үнэрхэж 

	Арга гарган тунирхаад, 

	Хамаг мөнгийг нь цөлбөж

	Хазгар илжгээ өгөхдөө

	Идэт энэ илжгэнд

	Идэх юм өгвөл

	Гарах доллар нь бас л

	Гарцаагүй нэмэгдэнэ гэж

	Аятайхан залилж хэлээд

	Алга болон одов

	Англи ноён илжгээ

	Арьсыг нь хагартал бордож

	Хар илжигнийхээ бөгс рүү

	Харан суудаг болжээ.

	Англи ноёны зарцын

	Адтай жаал хүү

	Манай эзний сайрхдаг

	Магтаалт илжигний түүх

	Маршаллын төлөвлөгөөтэй

	Маш адилхан болов.

	Долоон шөнө горьдовч

	Доллар ер гарсангүй

	Долоон сар хүлээвч

	Доллар бас л алга.

	Долоон жил хүлээвч

	Доллар бас л олдохгүй... гэж

	Дооглон дуулав гэнэ.

	 

	1950 он

	 


ХУДГИЙН МЭЛХИЙ

	(Ёгт үлгэр)

	 

	Гүн их далайн тэртээ

	Тун бага арал оршжээ.

	Тэр бяцхан арлын дунд

	Цор ганцхан худаг байв.

	Энэ худгийн ус өмхий, 

	Эзэн нь хорт хар мэлхий.

	Хорт хар мэлхий шүлхий

	Хосгүй хэрцгий шунахай, 

	Балай тэнэг, аймхай, 

	Бардам, нэрэлхүү, боольхой.

	Шүлхий мэлхий бархирч

	Шүлэг холбон дуулсан нь:

	Надаас мундаг амьтан

	Нартай хорвоод байхгүй.

	Миний худгаас том юм

	Хүний дэлхийд байхгүй.

	Агуу ч мэлхий дээ хө.

	Аварга ч худаг даа хө.

	Мэлхий худаг хоёр

	Дэлхийд хосгүй хоёр.

	Гайхал бид хоёрыг

	Газар дэлхий даалгүй

	Гэдрэг бүү унаасай!

	Гэнэт бүү цөмрөөсэй!

	Ганц л айх юм тэр

	Газар л бүү цөмөр! гэнэ.

	Мэлхий чилтлээ дуулаад, 

	Өмхий худагтаа чичрээд, 

	Цөмрөх вий гэж айгаад, 

	Цөгцийж суутал гэнэт

	"Аварга" худгийн нь амсарт

	Айлчин тагтаа иржээ

	Тагтааг мэлхий үзээд

	Таагүй ярвайж ширвээд:

	Алганы чинээ амьтан

	Аль газраас ирэв?

	Аварга их надаас

	Айхгүй байна уу? гэв.

	Тагтаа шувуу инээж

	Тайван даруу хэлсэн нь:

	Таны бие лагшин

	Тайван амар байна уу?

	Энхийн далайгаас би

	Энд хүрч ирлээ гэв.

	Мэлхий шал шал чичирч

	Мэгдэж пал-пал дуугарч:

	Энхийн тэр далай чинь

	Энэ миний худгийн

	Дөрөвний нэг хувьд

	Дөнгөөд хүрч чадах уу?

	Та тэнэг байна гэж

	Тагтаа шувуу хэлэв.

	Хоёрны нэгд хүрэх үү? гэж

	Ховдог мэлхий асуув.

	Хүүрзгэнэ шувуу мишээж

	Хүрнэ гэж хэлэв.

	Бардам мэлхий гайхаж

	Бас дахин асуусан нь:

	Дөрөвний гурван хувьд

	Дөнгөөд хүрч чадах уу?

	Үүнээс чинь бүр их гэж

	Үнэнч тагтаа хэлэв.

	Тэнэг мэлхий хорсож, 

	Тэсгэлгүй их уурлаж, 

	Тэгвэл бүх худагтай минь

	Тэр далай тэнцэх үү? гэв.

	Тагтаа шувуу инээж

	Тайвнаар түүнд хэлсэн нь:

	Энхийн өргөн далайг

	Энэ худагтай зүйрлэшгүй.

	Тэр далай шиг их юм

	Тэнгэрийн дор байхгүй

	Шүлхий мэлхий хорсож

	Шүдгүй амаа ангайж

	Шал худал, шал худал гэж

	Шал-шал чичирч уурлав.

	 

	* * *

	 

	Шинэ дайны эсрэг

	Энх тайвны хүч нь

	Ширгэсэн худгийн дэргэд

	Далайн ус шиг их юм.

	Асар их энэ хүчийг

	Анзаардаггүй дайнчид

	Өмхий худгийн мэлхийнээс

	Өөрц юу байх вэ дээ?!

	 

	1950 он

	 


БАЯН, НОЁН ХОЁР

	(Ардын хошин ярианаас сэдэвлэв)

	 

	Түмэн жил идэвч

	Барахгүй зоорьтой.

	Буман ардыг шулавч

	Цадахгүй ходоодтой

	Бачит нэг баян, 

	Бас цааш нь ахин, 

	Залгих юм юу байна гэж, 

	Зам отон сууж байжээ.

	Гэтэл тэр замаар нь

	Гэдэслэсэн тэнэг ноён, 

	Алт мөнгө дүүргэсэн

	Ачаатай тэрэг чирээд

	Амь тэмцэн зүтгээд

	Аахилж, уухилж айсуй.

	Ай ямар аз вэ гэж

	Ашиг олз айсуй гэж, 

	Авлигач баян сэргэж

	Амаа тамшаалан баярлав.

	Өлссөн чоно шиг суниаж, 

	Өрөөсөн гутлаа тайлав.

	Өргөн зам дээр түүнээ

	Өөд нь харуулж тавив

	Өөрөө тэндээс зайлаад

	Өвсөн дотор нуугдав.

	Тэргээ арай чирээд

	Тэнэг ноён ирэв.

	Тэр гутлыг хараад, 

	Тэсгэлгүй баярлаж хэлэв, 

	Аз намайг угтана, 

	Ашиг олз хэвтэнэ.

	Өмсөөжөөр гутал байна!

	Өрөөсөн нь хаа байна? гэж

	Өнөөх ноён эрэв.

	Өрөөсөн гутал нь алга.

	Өрөөсгөл гутлаар яах вэ!

	Өгөрч хэвт! гээд орхив.

	Тэгээд тэр цаашаа

	Тэргээ чирсээр холдов.

	Бузар зальт баян

	Бутны цаанаас гарч

	Өвсөн дундуур мөлхөж

	Өрөөсөн гутлаа аваад

	Өөдгүй тэнэг ноёны

	Өмнө нь сэмхэн гарах гэж

	Өөр газраар тойрч

	Өрсөж түрүүнд нь гарав.

	Тэнэг ноён, ажиггүй

	Тэргээ мэхийн чирч, 

	Хүч мэдэн мацаж, 

	Хөлс алдан айсуй.

	Өөдгүй зальт баян

	Өрөөсөн гутлаа тайлаад, 

	Өргөн зам дээр тавиад, 

	Өвсний ард нуугдав.

	Тэргээ арай чирээд

	Тэнэг ноён ирэв.

	Тэр гутлыг хараад, 

	Тэсгэлгүй баярлаж хэлэв.

	Аз намайг угтана, 

	Ашиг олз хэвтэнэ.

	Өнөөх орхисон гутлын

	Өрөөсөн нь энэ байна!

	Тэр хайран гутлыг

	Тээгээд, ирэх минь яалаа, 

	Амаа барин гашуудав, 

	Амьсгал даран эмгэнэв.

	Тэгээд, тэр тэнэг

	Тэрэг, гутлаа орхиж, 

	Түрүүчийн гутлыг авахаар

	Түргэн буцаж гүйлээ.

	Гүзээ ихт тэнэгийг

	Гүйсээр хүрч очиход, 

	Хүслэн болсон гутал нь

	Алга болсон байлаа.

	Ай дэмий гүйв гэж

	Амаа тэр барив.

	Алт мөнгөтэй тэргээ

	Гэнэт тэр санав.

	Амьтан авчих вий гэж

	Амин гол нь чичрэв.

	Амрах завгүй ингээд

	Буцан харайлгаж гарав.

	Хаван болсон хөлөө

	Хайхралгүй харайв.

	Тогоон чинээ гэдсээ

	Тоолгүй харайв.

	Гүзээ ихт тэнэгийг

	Гүйсээр хүрч очиход, 

	Алт, тэрэг, гутал, 

	Аль нь ч алга байлаа.

	Тэрэг минь хаачив гэж

	Тэнэг ноён бархираад

	Өнхөрч газар унаад

	Өлөн шороо үмхлэв.

	«Өөдгүй шуналаар дүүрсэн

	Өмхий баян шатав.

	Болж ээ! болж, болж гэж

	Болжмор шувууд жиргэв.

	 

	1951 он

	 


ДОЛООН ОГОТНЫН ДОМОГ

	 

	Довын орой дээр

	Долоон нүх байжээ.

	Тэнэг долоон оготно

	Тэр нүхнүүдэд оршжээ.

	Бусад оготно тэдний

	Бузар ховдгийг жигшиж, 

	Долоон ховдог гэж

	Дооглон нэрлэдэг байлаа.

	Гэгээн нар мишээсэн

	Гэрэлт нэгэн өдөр

	Долоон хар ховдог

	Довын оройд цуглав.

	Дэлхий ертөнцөөс илүү

	Дээд их диваажинд

	Авдар авдраар алт

	Асгаран хэвтэж байдаг...

	Оготно оготноос давуу

	Онцгой төрсөн би

	Очиж тэр алтнаас

	Овоолж чадна гэж

	Зургаан оготнын ахмад

	Зулбагар оготно дуулав.

	Хамгийн бага дүү нь

	Хашхирч хариу хэлсэн нь:

	— Хамаг оготнын дотроос

	Хавтай сайн нь би тул

	Хан их диваажингийн

	Хамаг алтнаас би л

	Ханатлаа авч чадна гэв.

	Ахмад тэнэг уурлаж

	Атигар дүүгээ загнав.

	Ховдгийн бага адарч

	Хорон үг хэлэв.

	Хоёул гар хөдөлж

	Хорсон барилцаж авав.

	Уршигт энэ хоёр

	Уралцан ноцолдоход хүрвэл

	Өндөр уулыг нурааж, 

	Өргөн мөрнийг сэтэлж

	Үнэхээр сүйд хийнэ гэж

	Үлдсэн таван тэнэг нь

	Айхын ихээр айж

	Аварга хоёроо аргадаж

	Арай чарай хорьж

	Амьсгааг нь дарав.

	Тэгээд долоон ховдог

	Тэрсэлж хэрэлдэхээ байж, 

	Долуул адилхан

	Дор дээр гэхгүй

	Дэлхий ертөнцөөс сайхан

	Диваажинд цөм очицгоож

	Асар их алтыг нь

	Адилхан хувааж авъя гэж

	Хэл ам нийлж

	Хэлэлцэн тохирч гэнэ шүү.

	Дээрэнгүй долоон оготно

	Диваажинг эрэхээр явлаа.

	Хөвчийн модонд ороод

	Хөлөө чилтэл эрлээ.

	Ойн бор баавгай

	Оготнуудтай учирлаа:

	— Алтан сайхан диваажин

	Аль зүгт байдгийг

	Баавгай та мэдэх үү, гэж

	Бага ховдог асуулаа.

	Навчит ой минь байхад

	Надад алт хэрэггүй!

	Диваажин миваажин гэж.

	Дэмий ярихгүй гээд

	Ойн бор баавгай

	Оготнуудыг тоосон ч үгүй, 

	Долоон ховдог цаашаа

	Долоон алхам явтал, 

	Өтөлж зөнөж ядраад, 

	Өлсөж үхэх шахаад

	Өндийж чадахыг байсан

	Өлөн хөх чонотой

	Өвсөн дотор уулзав.

	— Алтан сайхан диваажин

	Аль зүгт байдгийг

	Баатар та мэдэх үү, гэж

	Бага ховдог асуув.

	— Өвгөн болсон ах чинь

	Өнөө болтол түүнийг

	Нүдээр үзээгүй гэвэл

	Нүгэл байгаа та минь, гэж

	Жартгар нүдээ ирмэж

	Зальт чоно хэлжээ.

	— За тэгвэл ах гуай

	Зааж хайрла түүнийг гэж:

	Ахмад оготно баяртай

	Асууж гэнэ, чононоос

	Хэн нэгэнд түүнийг

	Хэлж өгөх ёсгүй.

	Гэвч яах вэ би

	Гэмгүй сайн санаж

	Арчгүй таныг өрөвдөж

	Алтан диваажинг заая, гээд

	Зальт хөгшин чоно

	Жартгар нүдээр инээж, 

	Улаан амаа ангайж

	Урт хэлээ унжуулж, 

	— Хэн диваажинг хүсвэл, 

	Хэлэн дээгүүр минь дамжиж

	Аман дотор минь ороод, 

	Аятайхан цааш мөлхөж, 

	Хоолой руу минь ороход

	Хосгүй сайхан диваажингийн

	Хоргой хөшиг нээгдэж

	Хоромхон зуурын дотор

	Хорвоо ертөнц мартагдаж.

	Хоёр түмэн жаргал, 

	Хорин түмэн олзтой

	Хөөр болон учирч

	Хөл алдан хөвнө, гэжээ.

	Долоон ховдог баярлаж

	Дор бүрнээ яарч

	Бяр чадлаа хөвчилж

	Бие биеэс өрсөж

	"Диваажингийн" хаалга руу

	Дэвхрэн орж эхэллээ.

	Хамгийн сүүлчийн оготнын

	Хар сүүл далд ороход

	Уршигт хөгшин чоно

	Урт хэлээ татаж, 

	Хар амаа хамхиж

	Хавтай гэгч суниажээ.

	 

	* * *

	 

	Маршаллчлагдсан орнуудын

	Мангуу панзач сайдууд

	Хорт уолл-стритийн

	Ховдог гэдсэнд орсон нь

	Өлөн чонын гэдсэнд

	Өөдгүй шуналаар орсон

	Долоон ховдог оготнын

	Домогтой адилхан болжээ.

	 

	1952 он

	 


БААВГАЙ

	(Ёгт үлгэр)

	 

	Ан амьтнаар бүрдсэн

	Аж ахуйн газарт

	Боловсон хүчнийг эрхлэн

	Бор баавгай сууж гэнэ.

	Залхуу баавгай өрөөндөө

	Тамхиа баагиулж суутал

	"Болох уу?" гэсэн нялуун дуу

	Босгоны цаанаас гарлаа.

	"За!" гэж баавгай гуай

	Зандрангуйхан хэлэв.

	"Сайн байна уу" гэсээр

	Саарал чоно орж ирэв.

	Та юу гэж яваа вэ? гэж

	Баавгай гуай бавтнав.

	Танайд ажил байна уу? гэж

	Жартгай чоно жарвалзав.

	Нүдний шилээ зүүгээд

	Нүсэр баавгай хэлэв:

	Ажил эрж явна уу?

	Ашгүй юун сайн юм бэ!

	Ярзайж инээх юу байх вэ

	Ямар ажилд санаатай вэ!

	Жартгай чоно маасганаад

	Зальтай гэгчээр хэлэв:

	Маш бага наснаасаа

	Мал бараадсан болохоороо

	Хоньчин болохыг хүсэж

	Холоос би ирлээ гэв.

	Ашгүй юун сайн юм бэ!

	Азаар чи хүрч иржээ.

	Хоньчийн орон онгорхой...

	Хонгор минь ажиллаарай.

	Одоохон ажлыг чинь

	Олоод өгье чамдаа гээд

	Нарийн бичгийн даргаа

	Бүдүүн баавгай дуудлаа.

	Харвин нь унжсан гахай

	Хаалгаар дөнгөж цухуйлаа.

	Хүндэт чонын анкетыг

	Хүснэгт дээрээ бүртгэж

	Даруй, хоньчноор авах

	Даргын тушаал бич! гэж

	Боловсон хүчний эрхлэгч

	Бор баавгай тушаалаа.

	Бүдүүн баавгайн алдар

	Бүх ойгоор тарлаа.

	Өргөдөл барьсан амьтад

	Өдөр бүр цувлаа;

	Аргат шар үнэг

	Алд өргөдөл бариад

	Аж ахуйд, тахиачнаар

	Авна уу гэж ирлээ.

	Ухна гуай хүртэл

	Урт өргөдөл хийгээд

	Аж ахуйд, цэцэрлэгчээр

	Ажиллуул гэж гуйлаа.

	Хулгана хүү хүртэл

	Хувийн өргөдөл бичээд

	Архив, склад хоёрын

	Аль нэгэнд нь оръё гэв.

	Өргөдөл барьсан амьтад

	Өршөөл хайр хүртлээ.

	Баавгай гуай цохож

	Гахай гуай дансалж

	Өөр өөрийн нь хүссэн

	Өндөр тушаалд дэвшүүлжээ.

	 

	* * *

	 

	Тэр баавгайн явдал

	Тэгээд юу болсон нь

	Хэн хүнд илэрхий тул

	Хэлж нуршаад яах вэ дээ.

	 

	1952 он

	 


ШҮҮМЖЛЭГДСЭН БААВГАЙ

	(Ёгт үлгэр)

	 

	Ойнхны хурал дээр

	Олон шүүмжлэл гарлаа.

	Хэрэм, баавгайг шүүмжилж

	Хэдэн үг хэллээ:

	— Өөхөн харвин суусан

	Өөдгүй хойрго баавгай

	Саглагар модонд авирч

	Самар түүхээ залхуурдаг, 

	Хуш модыг хайргүй

	Хуга алгадан унагадаг, 

	Унагасан хушны самрыг

	Уут болтол гүзээлдэг.

	Баавгай даанч залхуу

	Балагтай хар сүйтгэгч

	Ёрын ховдог амьтан

	Ёстой хүнд сурталтан!

	Хэрмийн үг зөв гэж

	Хэдэн гөрөөс дэмжив.

	Баавгай тун залхуу гэж

	Барс түүнийг батлав.

	 

	* * *

	 

	Маргааш өглөө нь баавгай

	Маш ууртай босов гэнэ.

	Шүүмжлэгч хэрмийн оршдог

	Шүлмүүст модонд очив гэнэ.

	Хэрэм модны оройд

	Хээвнэг суув гэнэ.

	Баавгай, хэрмийг занаж

	Бархиран, ингэж хэлэв:

	— Бага биетэй амьтан

	Баавгай намайг шүүмжилбэл

	Ямар зовлон чирдгийг

	Яруу тод үзүүлнэ хө, 

	Олон үгтэй хэрэм чи

	Ой модноос зайл хө!

	Одоо зайлахгүй гэвэл

	Орц гэрийг чинь нураана гэв.

	Баавгайг харааж байхад

	Барс дүүлсээр ирээд, 

	Баавгай та юундаа

	Бархирч уурлаа вэ? гэжээ.

	Онгирч байсан баавгайн

	Омог шар нь шалчийгаад

	— Хэрэмтэй зүгээр тоглосон юм.

	Хэ-хэ-хэ-хэ гэжээ.

	 

	1952 он

	 


«МАРГААШ МАЖИГ»

	(Шог шүлэг)

	 

	Мажиг гэдэг ажилтан

	Маам хүүхнээс авлагатай.

	Маам хүүхэн өөрөө

	Майдар өвгөнөөс авлагатай.

	Майдар өвгөн өөрөө

	Маарай Доржоос авлагатай, 

	Маарай Дорж залилж, 

	Майдар өвгөнөөс зугтааж

	Өр ширээ төлөхгүй

	Өнө удаан болоход, 

	Өвгөн Майдар уурлаж

	Өргөдөл хуудас гаргаж, 

	Хуулийн газар мэдүүлж, 

	Худалч Маарайг дуудуулж, 

	Өр авлагыг дуусгах

	Өршөөлт тогтоол гаргуулжээ.

	Гарсан тэр тогтоолыг

	Гавшгай хурдан биелүүлэх нь

	Мажиг гэдэг ажилтны

	Магад үүрэг мөн байжээ.

	Удалгүй маргааш болоод

	Улаан нар мандахад

	Майдар өвгөн майжганасаар

	Мажигийн конторт ирж

	«Өр авлагын явдлыг

	Өнөө барагдуулаач» гэхэд

	Мартсан өрөө нэхэхээр

	Маш яарч байсан

	Мажиг гуай уцаарлаж

	Майдар өвгөнийг ширвэж:

	«Маргааш ир» гэж хэлээд, 

	Малгайгаа шүүрч өмсөөд

	Маам хүүхнийх рүү явав.

	Маам хүүхэн үнэндээ

	Майдар өвгөнийг хүлээсэн тул

	Мажиг гуайг ирэхэд

	«Маргааш өгье» гэж хэлэв.

	Мандах нар гараад

	Маргааш төдхөн болов.

	Майдар өвгөн мацалхийлсээр

	Мажиг даргад очив.

	Мажиг дарга, өвгөнд:

	«Маргааш ир» гэж ярвалдав.

	Маам хүүхэн гүйсээр

	Майдар өвгөнд ирэв.

	Майдар өвгөн хүүхэнд

	«Маргааш ир» гэж хэлэв.

	Мажиг дарга, яарсаар

	Маамын гэрт морилов.

	Маам хүүхэн түүнд

	«Маргааш болъё» гэж гуйв.

	Тахиа шувуу дуугараад

	Дахиад маргааш болов.

	Майдарыг очиход Мажиг:

	«Маргааш» гэж зандрав.

	Маамыг очиход Майдар:

	Маргааш гэж бавтнав.

	Мажигийг очиход Маам:

	"Маргааш..." гэж маасганав.

	Дорно уулын цаанаас

	Довтлон гарсан нар

	Өргөн тэнгэрт замнаад, 

	Өрнөд шингэсээр л байхад

	Мажигаас гарсан "маргааш"

	Майдар өвгөнөөр өртөөлж

	Маам хүүхнээр дамжиж

	Мажиг гуайдаа эргэсээр л гэнэ

	Өөрийн хэргийг болохоор

	"Өнөө" гэж гүйдэг, 

	Өргөн олныхыг болохоор

	"Маргааш" гэж суудаг

	Олиггүй хүнд сурталтныг

	Олон бүгдээр шүүмжилж

	Хойргын хар намгаас

	Ховх татаж гаргая!

	 

	1949 он

	 


ЗУУН ЗУРГААН МАРГААШ

	 

	— Албаны хашаа гэдэг чинь

	Ариун цэврийн талаар

	Хаа ч гэсэн үлгэртэй

	Хамгийн цэвэр байх ёстой.

	— Маш зүйтэй үг байна хө.

	Маргааш нэг шүүрдье хө.

	Мандах нар гараад

	Маргааш өглөө болов.

	Мань хоёр дахиад, 

	Маргааш шүүрдье гэцгээв.

	Маргаашийн цаанаас бас

	Маргааш гараад байв.

	Мань хоёр мөн л

	Маргааш гэсээр байв.

	Зуун маргааш хэтрээд

	Зургаан маргааш өнгөрөв.

	За, одоо шүүрдье гээд

	Тэр хоёрыг гарахад

	Цас зөндөө ороод

	Хогийг дарсан байв.

	За одоо тэгвэл

	Цасаа арилгахаас биш.

	Өнөө ч яах вэ өнгөрөв.

	Маргааш малтаад хаяя гэв.

	Мань хоёрыг ингээд

	Маргааш гэсээр байтал

	Зуун маргааш хэтэрч

	Зургаан маргааш өнгөрөв.

	Одоо цасаа арилгая гээд

	Овоо шамдаад гарахад нь

	Хамаг цас хайлаад

	Хавар болсон байлаа.

	 

	1950 он

	 


«ТОЛЬ ГЭНДЭНГИЙН ҮГ»

	 

	Тоотой гүүгээ тав саагаад, 

	Толгойтын голыг арав "саагаад"

	Сүүний зах дээр

	Сүнгэнүүлээд очсон чинь:

	Хуучин таньдаг

	Хуусуу Пунцаг

	Тугалтай үнээгээ хоёр сааж, 

	Туулын голыг гурав сааж, 

	Будаг шиг сүүгээ аваад, 

	Худаг шиг тулмаа дүүргээд, 

	Богц шиг түрийвчээ өвөртлөөд

	Цөгц шиг шанагаа бариад

	Хосгүй сүү!

	Хонины сүү!

	Шанага нь тав гээд

	Шалж алдаж байна.

	За тэгээд би чинь

	Заяа мэдсэн хэрэг!

	Том хулаар дөрвөн цаас, 

	Тун жижгээр хоёр цаас гээд

	Яргитал уншиж гарлаа.

	Ягштал дуудаж байлаа.

	Амьтан хүн ирээд

	Амсаж тамшаалж үзээд

	Тунгалаг байна

	Туулын гол уу?

	Сэнгэнэж байна

	Сэлбийн гол уу?

	Уяхан байна

	Улиастайн гол уу?

	Догшин байна

	Толгойтын гол уу?

	Томоотой хүн байж

	Тун тусгүй... гэцгээв.

	Харсан хүнээс зовж

	Хамаг олноос ичиж

	Хацар нүүр улайж

	Халуу оргиж наргилаа.

	Гэнэхэн зантай

	Гэндэн гуай чинь

	Гэмээ даруй мэдэж

	Гэртээ давхин харьж, 

	Шуналт эмгэнээ ятгаж

	Шууд үгэндээ оруулж, 

	Энэ явдал ер нь биш

	Эгнэгт бүр цэглэе!

	Эрхэм шударга болъё гэж

	Эрс хатуу шийдлээ.

	Ухаагч үнээгээ хоёр шувтраад

	Унагатай гүүгээ тав шувтраад, 

	Улиастайн голыг хорь шувтардаг

	Шунахай хүн өөр байвал

	Шууд надаас үлгэрийг авч

	Шударга замд орогтун!

	 

	1950 он

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1956 оны хэвлэлийн Хэвлэн нийтлэлийн мэдээлэл

	 

	МОНГОЛЫН ЗОХИОЛЧДЫН ЭВЛЭЛ

	 

	Л. БАДАРЧ

	 

	ТҮҮВЭР ЗОХИОЛ

	 

	Редактор Н. ЦЭЕНЖАВ

	 

	Улсын хэвлэл

	УЛААНБААТАР

	1956

	 

	 

	Техник редактор Д. Лодой 

	Хянагч Б. Уламбаяр

	 

	1956 оны 5 дугаар сард 10000 ширхэг хэвлэв.

	Цаасны хэмжээ 84X108 /32 

	хуудас 5,5

	Б—041916      

	Үнэ 2 тө 66 мө      

	 

	Захиалсан № 132

	 

	Сүхбаатарын нэрэмжит Улсын Хэвлэх үйлдвэр 

	Улаанбаатар Чойбалсангийн гудамж, 3

	 

	 

	 

	
Заметки

		[←1]
	 LIFE сэтгүүл (ЦБ)




cover.jpeg
TYYB3P
30XHOII





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





